Keltouma 1!	TAKORI 2026


   KELTOUMA 

       

  	

                                         1



        Sumayyah AbdulQadir
(Takori)
   	         07030137870 (whatsapp only)
                  takorikabara@gmail.com

GARGADI DA TUNASARWA
Labarin dake cikin littafinnan da duk abinda ya kunsa kirkirarre ne, kuma kagagge. An rubuta domin fadakarwa da nishadantar da mai karatu. Ba’a yi shi domin cin zarafin wani, ko wata ba, ko wata kasa ko wani jinsi ko yare na wata al’umma ba, don haka idan kaji wani abu a cikin labarinnan; suna ko gari, ko sunan kabila ko wata kasa da yayi kama da naka to arashi ne kawai aka samu irinna fiction. Gabadaya sunayen jarumai, garuruwan cikin labarin da yanki da akayi amfani dasu duka bana kowa bane, kintace ne kawai da hasashe na marubuciyar, an sanya ne kawai domin kayata labarin da armasa shi. 
Ba’a yarda wani ko wata, ko wata kungiya ko kafar yada labarai ta karanta shi a wata kafa ta sadarwarta ba tareda rubutaccen iznin marubuciyarshi ba.
 Yin hakan karya doka ne, kuma abinda zai janyo tuhuma daga dokar shari’ah ta hakkin mallaka. Fatan alkhairi ma duk makaranta littatafan TAKORI.
         -SUMAYYAH ABDULKADIR
                              (TAKORI) 
                                               1/1/2026
            










        
SADAUKARWA
LABARIN “KELTOUMA” SADAUKARWA NE GA DUKKAN ‘YAN AREWACIN KASATA NIJERIYA, WADANDA SUKA SAMU KANSU DA YIN KAURA DON NEMAN MAFAKA GA RAYUWARSU (GUDUN HIJIRA) SANADIN IBTILA’IN TA’ADDANCI A KO’INA SUKE A FADIN KASARMU MAI ALBARKA, NAJERIYA.

             -SUMAYYAH ABDULKADIR (TAKORI)
  	  1/1/2026













            TAKORITES 
Kafin mu fara ina mai farin cikin tallata muku kayan abincin LAZEEZUN na Haj. Aishat Aliyu Sabuwa, Kaduna.  Mai kamfanin Lazeezun Venture and Global Services. Khairan Lazeezun mai garin Danwaken Lazeezun mai dadi da gamsarwa, garin kunun Lazeezun mai gardi da dakakken Yajin Lazeezun mai dadin dandano.
 Kayan nan na LAZEEZUN ina baku tabbacin daban suke da duk wani kalar garin danwake ko garin kunu ko dakakken yajin da kika sani, ni din dai tested ce, kuma trusted ce akan kayan LAZEEZUN. Na ci na yaba nida iyalina shine nace bazan ci dadin nan nikadai ba tare da na tallata muku Khairun Lazeezun ba.
Kayan danwaken Lazeezun da garin kunun Lazeezun da yajin Lazeezun suna nan suna ratsawa a wasu daga supermarkets din garuruwan Abuja, Kano, Maiduguri, Kaduna kai har Janhuriyyar Nijar,  a yanzu haka garin danwaken Lazeezun da garin kunun lazeezun da yajin lazeezun sun fara tsallakawa har ketare, sun isa UK, Dubai, Egypt, da Saudiyyah, kawai ki tuntubi Haj Aishat Aliyu a wannan lambar waya (08030802900) daga duk gari ko kasar da kike don dandana Lazeezun dinmu mai dadi.
Ban fada muku abinda ban ci naji ba!!!
Madallah daku.
   Takorinku.















SHIMFIDAR LABARIN

     ZURI’AR MARIGAYI GRAND KHADI

Z
uri’ar Marigayi Alkalin Alkalan Tambuwal, wanda ake kira ‘Grand Khadi’, wato  Alkali Jalloh Ahmad, wata fitacciyar zuri’a ce sananniya, mashahuriya, kasaitacciya, kuma hamshakiyar zuri’a mai fadi da girma a garin Sokoto-Birnin Shehu.
Sau da dama in ana bada tarihin zuri’ar Jalloh Ahmad, zaka ji ana buga babban misali da tsananin hadin kansu, son juna, da kaunar junansu, har ila yau, ana bada kwatance dasu da irin kyawun surar da Allah yayi musu mazansu da matansu.
 Allah ya albarkacesu da zaman lafiya da fahimtar juna a tsakaninsu. Alal misali, tun a zamanin da can, an san duk inda zuri’a mai fadi da yado take (extended family), to dole ake samun hatsaniyar zaman tare na yau da gobe, da yawan sabani, kyashi, hassada, gutsuri – tsoma na ‘yan ubanci ko makamantansu a tsakanin mambobin wannan family, matansu ko ‘ya’yansu, ko faccaloli, to amma yawancin wadannan matsaloli babu su a zuri’ar gidan Alkalin Alkalai.

Anyi ittifakin cewa su zuri’ar Jalloh sun baiwa irin wadannan kananan matsalolin baya, basa nuna ‘yan ubanci ga junansu, koda ace suna yi din, toh da hankali da tunani da ilmi suke yin nasu, wato bana kyashin juna ko hassada bane a’ah, na rige-rigen samun cigaban rayuwa ne. 
“In baka yi bani wuri in wuceka” (a neman ilmi da neman na kai) shine abinda Jalloh suka sa a gaba. Zamantakewarsu ta yau da kullum mai ma’ana ce kwarai da gaske, sannan abar sha’awa da burge kowa da ya sansu ko yaji labarinsu.
 Akwai fahimtar halin juna na hakika da kuma girmama juna tsakanin zuri’ar Jalloh Ahmadu. Babba da yaro kowa ya rike matsayinsa. 
 
Duk da cewa ‘ya’yan Grand Khadi, sun fito daga cikin iyaye mata daban – daban, wato gidane da aka fifita POLYGAMY, aka auri mata har hudu rus! Aka kuma yi rayuwa tare, rayuwa irin ta ga baki ga hanci (tsakanin dakunan matan gidan na wannan na kallon na waccan, kitchen din gida gabadaya guda daya), kuma kowacce data zo ta haifi nata yaran gwargwado, a karkashin inuwar auren adalin miji daya tamkar da goma a gun matansa, mutum mai tawadi’u da wanzar da adalci da kyautayi a tsakanin matansa.
Kokari Grand Khadi lullum shine ya tabbatar da farin ciki da hadin kai a tsakanin iyalinsa.
Matan Grand Khadi Jalloh hudu babu wacce bai haihu da ita ba; uwargida itace Inna Jari wato (Jarin gida), Yaya Suwaiba ta biyu, sai Hajja Badejo, da ya auro daga Wurno, da amaryarsa Haj. Hadiza da kowa a gidan ke kira (Maman Nasiba).
Zaman lafiya da hadin kan da ake dashi a wannan family din, ta ko’ina ka hanga ka duba sai kaga bazai rasa nasaba da kasancewar kusan duka iyalin Jalloh Ahmadu, ilmin addini ya wadacesu ba.
 Allah yayi ahalin Jalloh masana ilmin Al-qur’ani ne, sannan mafi yawansu ta fannin abun duniya zamu iya cewa mawadata ne ko masu babban rufin asiri.
 Ba ga ilmin addinin kadai Jalloh suka yi shuhura ba, har da na zamanin, shi yasa ake zaune lafiya a wannan babban gida.
  Kowa ka gani a a zuri’ar Jalloh yanada abin yinsa kwakkwara, kusan har ya zarta dan uwansa abun yi da rufin asiri, da wuya ka gane wanda yafi wani nasibi a cikinsu, don basa barin dayansu yayi kukan babu (ya nemi komai ya rasa), ba tareda sun yi gangami da hobbasa sunyi rige-rige wajen agaza masa ba.
 Kenan tunda abubuwan da ke haddasa fitina a yawancin (extended family) zuri’ar Jalloh duk sun basu baya; kamar rashin abun duniya, da rashin taimakawa juna, rashin ilmin addini, rashin abinyi da sauransu sai ya zamana nasu nakasun shine ‘competition’ (gasa da juna), wanda ke faruwa a tsakanin ‘yammatan family din kadai, don samarin zurri’ar duka masu dattaku ne da halin girma, (amma babu manyan matsaloli irinsu hassada ko kyashin juna). 
Misali, a tsakanin ‘yammatan Jalloh family, kowacce naso ace tafi ‘yar uwarta iya ado na fita tsara, ko tana so ace tafi sauran iya gayu da iya karkata daurin dankwali, da iya shiga (dressing) mai burgewa, ko son ace tafi sauran ‘yan uwanta yawan kayan kwalliya masu aji. Don kwalisa kam! Wannan kowa ya shaida a jinin ‘yammatan gidan Jalloh take.
Iyayensu maza duka cikinsu daya. Wato Jarin gida ce ta haifi manyan’ya’yan Alkali Jalloh, wannan ya kara taimakawa wajen haduwar kansu, don kowanne shi ke da fada aji a gidansa, kuma abinda babba ya yanke dole na kasan su bi.
 Mai bin Jarin gida a matan gidan wato Hajiya Suwaiba, daga zuwanta ta fara da haihuwar mace, itace babba a ‘ya’ya mata, wadda ita kadai tayo gadon Grand Khadi ta fannin profession; Alkaliya Shafa’atu Jalloh kenan (Justice Shafa’atu), da suke kira (Yaya ‘Yar Dada).
 Inna Badejo kuma da aka auro a bayan Suwaiba tazo ta haifi auta a ‘ya’ya maza, daya tamkar da dubu watau Baffa Attahiru.
 Haj. Hadiza wato Maman Nasiba itace uwa ga autar gidan gabadaya mai suna Nasiba Jalloh, tana aure a Mubi. Maman Nasiba itace amarya a cikin matan Grand Khadi Jalloh Ahmad.
****                   ****                ****

Grand Khadi Ahmad Jalloh, ya rayu tsayin shekaru 77 a duniya, kafin Allah ya dauki ransa, don haka shi ya raini yaransa duka, suka taso a gabansa, yayi musu duk irin tarbiyyar da yake so su tashi da ita, wadda a halin yanzu ta zama abar kwatance take kuma baiwa kowa sha’awa, har ake buga misali da ita ta fannin hadin kai da kaunar juna.
To bayan rasuwar Grand Khadi, abubuwa sun cigaba da gudana babu dadi, don babu jimawa Jarin gida ma ta bishi daga ‘yar gajeruwar jinyar ciwonta na Asma. 
Hakika Jarin gida da Grand Khadi, an yi doguwar rayuwa mai albarka, an kuma bar zurri’a mai nagarta, ilmi da cikar tarbiyyah, an bar baya mai kyau, da zuri’a mai dada fadada da yaduwa kullum.
Sauran matan Grand Khadi kuma da yake da sauran kuruciyarsu ya rasu, bayan gama takabarsu duk sai suka koma gaban iyayensu suka sake aure,  a garuruwan da suka firfito mabambanta.
****                   ****                   ****
 
Tunaninshi ya cigaba da nausawa yana zurfafa akan zuri’arshi da kakanninshi, a daidai lokacin da jirgin da suka shiga na (Air Mexico) shi da abokan aikinsa biyu ya fara kokarin motsawa don barin kasar ta Mexico.
 Wato tunda ya zauna a kujerarsa, aka ambaci cewa jirgi ga inda zai tashi dasu wato kasar shi ta gado “Nigeria”, sai ya zama babu abinda yake shiga cikin ransa da kwakwalwarsa a lokacin sai tunanin asalinsa, with nostalgia kwarai yake tunanin. Ya shiga tuno tarihinsa dana ahalinsa baki daya (iyaye da kakanni). Wasu labaran ma na zuri’arsu da suke shigowa cikin tunaninsa a yau, da yawa a bakin Abbih yake tsintarsu, don ba’a haifeshi ba lokacin da wasu abubuwan da yawa suka faffaru.
  
Iyalin Jalloh Ahmadu Tambuwal kenan nake baku labari! Banda kasancewarsu sanannen family a garin Sokoto, to masu dauke da Tutar Uthmaniyya ne, wadanda tarihinsu ya nuna Kakannin-kakannin Grand Khadi, suna cikin Birnin Shehu lokacin da aka kafa daular Uthmaniyya, kuma suna da alaqa ta jini sosai da ‘Sultanate of Sokoto’.

Don haka zuri’arsu ta Alkalin Alkalai Jalloh Ahmadu, wani family ne da a ko’ina ake ganin kima da martabarsu a Sokoto da makwabtanta.
 Ba kuma don tarin arzikin su ba, ko don sun tara ‘ya’ya da dukiyoyi sai don tsarkin nasabarsu, da girman matsayin asalinsu da ake gani, da tsarkin tushensu.
Ta fannin sana’a, yawancin iyayensu manyan ‘yan kasuwa ne, a fanni daban daban na kasuwanci. 
Kasancewarsu jinin sarakunan Musulunci, hakan bai hanasu yin karatun boko mai zurfi ba; manya da yaransu in ana kure ilmin boko to sun gama kureshi, ba don su dogara dashi ba, sai don amfaninsa na zahiri ga rayuwar yau, tunda sun fi baiwa kasuwanci muhimmanci. 

Allah ya albarkacesu da tarin zurri’a na ‘ya’ya maza da mata. Kusan kowa a cikin ‘ya’yan Grand Khadi ya hayayyafa da yawa, don suma ‘ya’yan na Grand Khadi duk sunyi gadon mahaifinsu wajen aure-aure, basa taba auren mace daya sai biyu ko uku ko hudu, Polygamy (auren mace sama da daya) yana cikin tsarin rayuwarsu, wanda a cikinsa duk suka taso, aka kuma sansu akansa.
 Muhammad Jalloh, wanda ya kasance (Da na biyu) a gidan Grand Khadi, shine kawai ke auren mace daya tamkar rai! Wato Abbihnsa! Mahaifinsa duk a ya’yan Jalloh  ya fita daban; tun daga akidarsa, tunaninsa, da halinsa, duka sun fita zakka dana sauran ‘yan uwansa. 
Sabida shi tun asali Abbih wani irin dan boko ne, da sau tari shi da kansa yake tsokanar Abbih da cewa “Abbih bokonka yayi yawa”.

Manyan ‘ya’yan Grand Khadi maza sune mahaifinsa, Ambassador Muhammad Jalloh, wanda ya biyo Yaya Babba a haihuwa, wato shine Da na biyu a ‘ya’yan marigayi Grand Khadi da Jarin  gida.
Babban gidan shine Alhaji AbdulQadir Jalloh Ahmad, wanda tsohon gogaggen ‘Oil Mogul’ ne (Yaya Babba kenan) kamar yadda kafatanin zuri’ar  ake kiranshi.
Tun bayan rasuwar Grand Khadi, Yaya Babba, ya hada igiyar family dinnan a hannunsa ya rike da gaskiya da amana, Sukuma kannen sai suke masa biyayya kamar mahaifinsu, sai abinda ya zartar kowa ke bi, sai abinda ya bada umarni za’a aikata gabadaya.
Abbihnsa nada kanne biyar; Abdulqayyum Jalloh, AbdulWahhab Jalloh, da Haj. Shafa’atu Jalloh (Yaya ‘Yar Dada), Barrister Nasiba Jalloh (auta a mata) sai autansu a maza Quantity Surveyor ne (QS Attahiru Ahmad Jalloh) wanda yaci sunan Sarkin Musulmi Sultan Attahiru, suna ce mashi Baba Sultan. 
Dukkansu dinnan suna zaune da iyalansu cikin birnin Shehu, sai ko Nasiba dake aure a Mubi, in ka cire nasa mahaifin babu wanda ya tsallake ya bar gida kasar Nigeria, shima Abbih ya bar gida ne sanadin yanayin aiki irin na diplomasiyya. 
A takaice wannan shine tarihin Kakanninsa da iyayensa gabadaya. Tarihin da yake ta tilawa cikin kwakwalwarsa, tun shigarsa jirgi yau.
 Jirginsu ya fara kartar kasa zai bar Mexico, tsayin wannan lokacin ya duka  yayi nisa a duniyar tuna zuri’arsa da kewar iyayensa.
 Dalilin shigowar tunanin nan cikin kansa, bazai rasa nasaba da kasancewar inda ya  taho din gida bane, Sokoton da ya jima bai ziyarta ba. Suna saka ran Insha Allahu nan da awanni goma sha biyu da ‘yan mintuna, zasu yi landing a garin Kano, inda daga can zasu sake hawo wani jirgin zuwa Sokoto.
****                  ****           ****

              OFFICIAL SOJOURN
Ya jima bai kara yin wata tafiya ta aiki wadda in yaje zai dade a tafiyar ba, tun bayan kammala wancan project din na baya inda suka kai tallafi ga mata da kananan yara bisa annobar yunwa data afka a kasar Tanzania. 
Project din da saida suka share tsahon watanni uku suna aiwatar dashi ba tareda sun waiwayi gida ba. 
Sai a wannan shekarar, da kungiyarsu (UNICEF) suka kara ankara da hazikancinsa, da kuma irin jajircewarsa da gogewarsa akan ayyukan jin kai (Humanitarian Space), tun bayan nasarar da ya samu na kammala wancan project din da karin girma a Tanzania.
Tofa shikenan tun daga wancan lokacin kungiyar tasu ta UNICEF suka sako shi a gaba; ma’ana kota ina wani aiki gwaggwaba (mai tsoka) dake bukatar kwarewa, jink an talakawa da sadaukar da kai yazo; a gaba-gaba suke sanyashi ya jagoranta.
Shima da kansa ya gane UNICEF suna kara janshi a jiki sosai a shekarar nan, don a halin da ake ciki yanzu ya zama shine tauraron da ke haskawa a karbar projects; hazikin matashin ma’aikacin da tauraronsa yafi na sauran matasan wajen haskawa a wannan shekarar. Ya zama wanda UNICEF suke ji dashi a cikin kaf! Matasan ma’aikatansu.
 Sun jingina shi sosai a jikin manyan harkokinsu yanzu, suna jikashi yadda ya kamata da ‘projects’ masu tsoka, ya riga ya zama dan gaban goshin shuwagabanninsu.

	A kokarin (United Nations Children’s Emergency Fund) da akafi sani da ‘UNICEF’ na samar da tallafin ilmi ga yaran da masifar ta’addanci tayi musu sanadin rayukan iyayensu, wani ibtila’I ne na rana daya, da yazo ya afkawa arewacin Najeriya wai shi (terrorism; Boko Haram, and Armed Banditry).

 Babban abinda wannan ibtila’I ya haifar, ya shafi rayuwar kananan yara da yawa a kasar Najeriya, sakamakon kashe iyayensu da ake tayi kamar kisan kiyashi a wasu kauyukan na Zamfara, dazuzzukan Borno, da wasu sassa daga biranen Arewa, kai wasu ma har gida ake zuwa akashe iyayensu a lokacin, a bar yaran suna GUDUN HIJIRA ba dare ba rana.
Ta sanadin hakan aka samu ‘Refugees’ (‘yan gudun hijira). 
Cikin refugees dinnan har da irin wadannan yara kanana, aka barsu da rayuwa mummuna cikin maraici, jahilci, kunci, yunwa, da rashin kulawar kowa. 
Labarin halin da suke fuskanta yazo ga majalisar dinkin duniya (United Nations) cewa akwai yara kanana cikin ‘yan gudun hijira, suna cikin ragaita ta maraici da cututtuka a wasu yankuna ko sansani da ake kira (sansanin ‘yan gudun hijira), wadanda a turance ake kira (Internally Displaced People) ko a takaice (IDPs). 

 A nazarin hakan da UNICEF tayi ne tayi wannan yunkurin don tallafa musu, da hadin guiwar Babban Bankin Duniya (World Bank).
 Me kake zato idan aka bar yaran nan suka girma a haka cikin jahilci, cututtuka da rashin tallafin kowa? 
Idan babu jin kai ko tausayi daga gwamnati, ya kamata ace akwai hakan daga kungiyoyin sa-kai na ciki dana waje (local and international NGOs), babu abinci, ba ilmi, babu koshin lafiya, babu tallafi daga kowa, ga babu ran iyaye?!
 Sune irin matasan da idan aka barsu suka girma a haka, suke zama mugaye, marasa Imani, marasa tausayin kowa (heartless), sune irin matasan da a halin yanzu suka addabi al’umma da dukiyoyinsu a kan hanya da cikin gidajensu, sabida a ganinsu suma ba’a tausaya musu ba, babu wanda yaji kansu a lokacin da suke bukatar tallafi don gina rayuwarsu, babu wanda yaji tausayinsu ya sakasu a makaranta, ko ya basu magani in suna cikin ciwo, a lokacin da suke bukatar suma a tausaya musu, a kyautata rayuwarsu ta hanyar basu ilmi da kulawa da kariya irinna kowa.

A binciken UNICEF ta gano cewa refugees an barsu suna rayuwa kara zube, sannan kananan yaran cikinsu ba cikakkar lafiya, saboda basa samun kariya (rigakafi na kananan cututtukan yara), balle ayi maganar sauran bukatu na rayuwar yau da kullum. 

UNICEF suna da labarin cewa; yaran dake rayuwa a can wata rayuwa suke a wulakance a sansanin ‘yan gudun hijira, wanda shine abinda yaja hankalin UNICEF ta kawowa rayuwarsu tallafin gaggawa.

 Daya daga cikin kyawawan manufofin kungiyar UNICEF sun hada da; tabbatar da yara marasa gata sun samu ingantaccen ilmi kamar suna gaban iyayensu, da cikakkiyar lafiya ta hanyar rigakafi. A bisa wadannan kyawawan manufofin ne, UNICEF, (karkashin majalisar dinkin duniya) suka kirkiri wannan (6-months IDP Renovation Project), wanda shine aka turosu suyi a Nigeria inda zasu fara da jihar Zamfara, inda abun yafi tsanani, shida wasu mutum biyu dake aiki a kasanshi daga HQ dinsu; Femi Ogunbiyitan, da abokiyar aikinsu mace mai suna Mrs. Ngozi Sylvanus. 
Project din ya kunshi; gina kananun makarantun firamare dana karamar sakandire a duka sansanin ‘yan gudun hijira na jihar Zamfara da kewayenta. 
Sannan zasu samar da dispensaries, dakunan shan magani dana ganin likita kai har da dakunan kwanciyar asibiti don marasa lafiya. Su kuma tabbatar da an zuba magungunan da suka dace a wadace, an zuba likitoci da ma’aikatan jinya, zasu yi aiki kai da kai bisa yarjewar ma’aikatar ilmi da ma’aikatar lafiya na jihar Zamfara, don aiwatar da duka wadannan kyawawan manufofi na UNICEF ga refugees. 
Kafin wa’adin watanni shidda dinnan kacal da aka deba musu ya cika, ana fatan su kammala duka wadannan ayyukan kafin cikar, ko cikin wa’adin, refugees su fara karatu da shan magani a cikinsu. Suma rayuwarsu ta kyautata, su samu sauki ta wadannan fannonin, watau fannin ilmi da kiwon lafiya.
	****                   ****                  ****

Ya nisa a hankali, daidai sanda tunaninsa ya zo nan. Sai lokacin ya ankara da Femi dake gefensa yanata zuba masa hira, amma sam hankalinsa baya tareda Femi. Gashi dai yana jinsa, amma sam bai wani fahimtar zancensa. 
Don haka nema dazu da ake ta kakabin bada umarni ga fasinjojin kan su daura ‘belt’ lokacin tashin jirgin ya cika, yanzu zai bar kasa…. zuwa sararin samaniya…. Shi  Mr. Yassar Jalloh, har a lokacin bai ko motsa ba, balle yayi tunanin ‘fastening’ nashi belt din, sakamakon yayi nisa a tunanin asalinsa da iyayensa daya baro a gida yau, kaunar iyayensa da kewarsu cike fal da zuciyarsa.
Har Femi (sarkin kankanba) yadda Mr. Yassar ke yawan kiransa, cikin harshensa na hausa/Fulani, ba tareda ko sau daya Femi ya san ma’anar kalmar ‘kankanbar’ ba, ya ankara da cewa Ogansa bai daura ‘belt’ dinsa ba.
 Ai kuwa nan yayi kankanbar tasa, ta hanyar zuro hannu ta bayan Yassar ya hau daura mishi belt, ba tareda wani bayani ba ko son katse masa dogon tunanin sa, wanda hakan yasa dole Mr. Yassar ya dawo daga ‘nostalgic thoughts’ dinsa. Ya dawo duniyar dake gabansa. 
 A hankali kyakkyawar fatar bakinsa wadda ke zagaye da lallausar gashin baki, baki sidik, irin gashin bakinnan da ya zagayo har kasan haba daga saman lebe na  zaratan matasa dake cikin lokacin samartakarsu, wanda ake kira ‘quarter million’ ta motsa kadan, cikin motsi mai nuna mai nuna furta kalmar godiya.

Jirginsu ya hau hazo sosai, yana tafiya dodar, a lokacin nan Yassar ya jingina bayansa sosai a jikin kujerar zamansa, yasa hannunsa na dama ya tallafe kansa. Sai ya samu kansa da kara komawa cikin tunani, saidai wannan karon tunanin irin sallamar da sukayi yau shi da iyayensa ne wadanda yake kira ‘Abbih’ da ‘Ammih’; wato mahaifiyarsa Hajiya Tarha da mahaifinsa Amb. Muhammad Jalloh Ahmad. 

Kwarai ya damu da yadda damuwarsu da tafiyar nan tasa ta fito fili, kamar ba gida zai je ba, har sun kasa boye damuwarsu wannan karon, damuwa da kewar dansu ta nuna sosai akan dattijan fuskokinsu.
 Zaka iya karantar hakan tsantsa daga kalaman bakinsu, dama cikin kwayoyin idanunsu. Karara Ammih da Abbih suka nuna masa basa son wannan tafiyar tasa, sabida jimawar da zata daukeshi har fiyeda ta baya, da kuma yanayin wajen da zaya je aikin, ba irin na baya bane.
Kamar Ammih da Abbih sunada masaniyar cewa tafiyace da zata juya rayuwarsa ta jirkitata upside down.
Duk da kasancewar ba wannan ne karo na farko da ya fara balaguron aiki irin wannan ba, saidai wannan shine karo na farko da zai yi irinsa a kasarsu ta haihuwa Najeriya da babu kwanciyar hankali a cikinta a lokacin.

Duk da kasancewarshi dan Nigeria gaba da baya, amma ya kan jima bai zo kasar ba, kuma in zai je kusan da yawo kawai yake zuwanta, a dalilin yanayin aikin mahaifinsa; tun haihuwarsa Abbih da Ammih suke yawo dashi a hannunsu da kafadunsu a fadin sassan duniya.
 Daga baya shima da ya kawo karfi, ya gama karatunsa na jami’a, sai ya fara kalar nasa aikin, sai ya zamanto shima nasa harkallar ayyukan mai yawan tafiye-tafiye ne, lungu da sako na kasashen Afrika masu tasowa (developing countries) babu inda UNICEF basa tura shi. 
Wannan ya kara sa Yassar yin nesa da kasar haihuwarshi sosai. Duk da kasancewarshi jika na musamman da ake ji dashi cikin zuri’ar Grand Khadi Jalloh Ahmadu. 
Shima ya san hakika iyayensa zasuyi kewarsa bama irin Ammihnsa, ba sai wani ya fada cewa Ammih zatayi kewa ba, Mamanshi da bata hada kaunarsa data kowa da komai, wadda ya tabbata in banda neman abinci ya zamarwa dan adam dole, musamman Da namiji, ko gefenta Ammih bazata so ya dinga gusawa ba.
Inda kuwa shi mace ne ba namiji ba da wuya idan Ammih zata barshi ya tafi gidan miji ya barta.
 Sanin kowa ne dama akan sha’aninsa Ammih bata fulako (duk da cewa bafulatanar ce) amma akansa Ammih bata kara, bata iya alkunyar nan nasu na gado ga dan fari ba.
A matsayinta na bafullatanar garin Dogon daji gaba da baya, in dai a kansa ne, Ammih (Haj. Tarha) ajiye fulatancinta take a gefe, don sau tari zaka ji tana cewa kawayenta cikin raha in sunce bata musu kara a kansa, sabida “Ibny” din da take kiransa a gaban kowa, sai tace “ai daga shi babu wani, shine na fari shine kuma auta”.
Hakika akwai shakuwa tsakanin kowadanne iyaye da Dan da suka haifa, amma shi tashi shakuwar da Ammih da Abbih??? Umhm, wata irin shakuwa ce ta musamman, data isa a bada labari, don ba duk Da da iyaye keda irinta ba.
Hakan kuma baisa sun bar tarbiyyarsa ta gurbata ba, iyayensa suna janshi a jiki suna kuma nuna masa kauna a zahiri tun yana yaro. Wannan ya biyo bayan kasancewar shi kadai Allah ya basu a matsayin kwansu a duniya.
Amb. Muhammad da Haj. Tarha a kafatanin rayuwarsu basu samu haihuwa ba bayan tashi, har gashi shekarun girma sun cimmasu, tuni Ammih ta wuce menopause, ba tareda sun samu karin zuri’a ba, shima kuma ya kai munzalin da za’a kira shi cikakken matashi yanzu, ko kuwa cikakken mutum dan (mid-thirties). 
                                       
Don haka ba sai an fada ko an kwatanta ba yasan shima zai yi kewar wadannan dattijan nasa, da kuma uwa uba girkin Ammih, wanda kafin fara aikinsa da `UNICEF’, baya iya cin kowanne girki ta dadin rai in ba nata ba.
 Shiyasa kwata-kwata baya son yin tafiyar da zata daukeshi koda sati biyu ne ba tareda Ammih ba, balle akai wata guda, ina kuma ga azo ga batun watanni irin wadannan! Kwarai yana wahala sosai wajen cin duk abincin da ba na Ammih Tarha ba. 
Ya kasance Da daya kwal daya taso a gaban iyayensa, bai san babu ba, bai taba cewa yana son kaza ba’a nemo masa ba, tunda ba kani ba kanwa, ba Yaya namiji ko Yaya mace, don haka duk wani gata na duniya Yassar ya ganshi tun daga kuruciyarsa, ko mu ce Yassar Jalloh dan gata ne nna karshe, yana kuma kan ganin gatan har gobe a gun iyayensa da dangin mahaifinsa.
Saboda duk abinda iyayensa suka samo a kansa yake karewa, shi daya dinnan tal! Da suka mallaka, shi yassa ya taso a mutum asalin dan hutu, wanda bai san wani abu wai shi rashi ko wahalar rayuwa ba.
Yazo kuma ya samu aiki gwaggwaba daidai da zabinsa akan profession dinsa (humanitarian space) amma cikin rashin sa’a sai ya zamanto a nesa da inda iyayensa suke zaune ya samu aikin nasa.
 To amma da yake aikin zabin ransa ne, kuma yanada passion akan duk wani humanitarian abu, dole kan ba yadda zaiyi, ya yarda ya tafi United States, birnin New York, inda acan Headquater din UNICEF yake, ya bar Ammih da Abbih a kasar Mexico.
Daga lokacin sai cin abincinsa ya koma maleji, mafi aksari kayan marmari acan inda ya samu kansa.
 Yassar bai san ya sayi abinci a restaurant ko ya girka da kansa ba, tsabar sangartashi da Ammih tayi da dadadan girke-girkenta na zamani dana gargajiya. Kai ko ruwan zafi Yassar yana ganin wahalar dafawa da kansa, saboda hatta shayi Ammih ke dafa masa da kanta. Don haka a dalilin rashin Ammih kusa dashi dole hakan tasa ya koma cin (canned food) da fruits a can inda ya koma.  

A wannan sallamar tasu da Ammih ta ce masa ya kamata zuwa yanzu ya koyi cin kowanne irin abinci ya samu, koda na sayarwa ne, tace ya daina cin kayan gwangwanin nan, saboda tattalin lafiya, tace ko don saboda an tabbatar da suna da illa sosai ga lafiya, kuma ya rage dogara da ita akan abinci,  sannan cikin murmushinta mai sanyaya masa rai tace.

 “Ibny”, (sunan da Ammih tafi jin dadin kiransa dashi) “….watarana kuma aure zaka yi, mu raba gida kwata-kwata, nida kai zai zama sai da Ziyara. 
Lokaci yayi daya kamata kayi aure haka Ibny, idan kayi aure dole ka koma cin na iyalinka, ba yadda za’ayi in dauwama ina baka abinci.
 In babu aure akwai mutuwa, gara ka koya tun yanzu, kana jina ko Ibny? Kasa a ranka tun yanzu kwanonka zai fita daga hannun Ammih, daga ranar da aka shafa maka Fatiha, ko ranar da muka wayi gari babu ran Ammih!”. 
	  Sannan tace.
“Ibny, duk inda kaje ka kula da sallah cikin kowanne hali kake, nasan kana kula da ita, amma ka kara akan yadda kake yi. 
Sabida ita sallah kariya ce daga aikata duk wata nau’in alfasha da aikin munkari.
 A karshen sallamarsu Ammih ta kara jaddada masa nasihohinta, tace ya kula da nafilfilin cika Mizani; sallar walha (salatul Dhuha), Raka’atainil fajr, da shaf’I da wutri, a bayan kowacce sallahr farillah.
 Kalamanta  na karshe gareshi da zai taho.
 “Ka kula da kanka, ka kular min da kanka da cikinka Ibny!”.

 – Kullum irin kalar nasihohin Ammih kenan, idan ya gaya mata zaiyi balaguron aiki, tuni ya dade da haddace nasihohin Ammih.

 A yadda Ammih ta damu da tafiyar tasa sai kayi tsammanin shi din wani karamin yaro ne da bazai iya kula da kansa ba, ba cikakken matashi mai cikakkun hakoran girma 32 ba.
Ita Ammi damuwarta akan tafiyar itace kasancewar inda zai je din sunada tabbacin babu kwanciyar hankali, sannan kauye ne inda babu mai kula dashi, shi kuma bazai tsaya ya kula da cikinsa ba, sai dai yayi ta cikawa kansa aiki, wanda yafi karfin gejin daukar dawainiyar kwakwalwar mutum daya.
Kowa dake tare dashi ya yarda Mr. Yassar workaholic ne, ya riga ya sabarwa kansa da rashin hutu akan aiki, kamar yadda yake a dabi’arsa (goal-oriented person) ne; 
Ammih tace ita dai damuwarta tafi yawa akan abincin da zai dinga ci, kwarai ta sanshi sarai akan abinci indai abincin ba nata bane, shiyasa da yace watanni har shidda rus! Zaiyi a wannan tafiyar Ammih ta shiga dimbin damuwa sosai.
Duka wadannan tunaninnikan suna kara masa kewar Ammih, har yaji kamar ya fasa tafiyar, ya hakura da project din da aikin gabadaya ya koma gida.

Don haka jikinsa duka ba lakka sam, nan ya koma ya sake kwantar da kai a wuyan kujerarsa ya lumshe idanunsa, har Femi ya gama daura mashi belt ba tareda ya kulashi ba, amma yana jinsa, yana kuma kallonsa, da Femi ya gaji da yi masa hira baya kulashi shima sai ya kama bakinsa, wato yayi shiru, don Yassar bai tsinka masa surutunsa ko daya ba. Wannan halin shirun idan Ogansu Mr. Yassar ya shigeshi, to yafi so a kyaleshi ne, Ogansa nada yawan shariya, sau da dama ana yi masa magana zaiyi kamar ba dashi ake ba, abokan aikinsa su Femi da su Atiku sun riga sun saba da hakan ha rya zamanto basa damuwa. 
Daga bisani Yassar sai barci mai nauyi ya daukeshi. Ita dama Ngozi tun shigowarsu jirgin magazine din gabanta ta dauka take dubawa, don Mr. Yassar ba abokin hirarta bane saboda yanayinsa na rashin walwala da rashin sakin fuska ga kowa.
 Har cikin barcinsa haka yayi ta jin kewar baro iyayensa da yayi, tana kara ninkuwa a kasan ransa, duk da irin dokin zuwa Nigeria da yaketa yi a baya. 
Bai tara sani da kaddara ba. Amma ji yake a jikinsa tamkar idan yaje Najeriya wannan karon wani abu mai karfi zai rikeshi, ya zamar masa Katanga da iyayensa, ya hana shi dawowa gabansu, kai ji yake kamar bazai dawo ya taddasu a raye ba. 
****                 ****               ****

Wani abu dake dada burge Abbihnsa da halin dan nasa shine; in ka cire kafiya akan ra’ayinsa, to Yassar mutum ne mai matukar kirkin gaske wanda yawan sabgoginsa basa hanashi kula da zumuncin ‘yan uwansa.
 Mr. Yassar tun da ya taso ya taso da son danginsa/‘yan uwan mahaifinsa dana mahaifiyarsa gabadaya, wadda asalinta ‘yar garin Dogon Daji ce, daga can Grand Khadi ya aika aurowa Abbih ita.
Kusan zai iya cewa Yassar har ya fishi kokarin kula da zumuncin da ya rataya a wuyansa shi Abbih din. 
A baya kusan duk bayan watanni uku zaka ga Yassar yana kan hanyar zuwa Sokoto, baya gajiya da zaryar zuwa gayar da Baffanninsa da Goggonninsa da kannensa maza da mata dake can.
 Kasancewar Abbinsa ‘Diplomat’ ne da ake yawan canzawa ‘posting’ zuwa kasashen daban-daban, shi yasa bai cika zuwa gida ba shi, sai shekara-shekara. 
A karshen kowacce shekara Abbih ya kan zo gida yayi hutun karshen shekara (annual leave) da iyalinsa, a lokacin azumi da sallah karama, tareda ‘yan uwansa a gida Sokoto (Birnin Shehu) cikin family house dinsu.
 A tasowarsa Yassar ya ga an canza musu kasashen zama dai-dai sun kai bakwai, Ammih daga kansa bata kara ko batan wata ba, shima Yassar din da kyar da taimakon Allah dana likitoci da yawon asibitoci da barar da dukiya wajen dabarun asibiti suka samu haihuwarsa, bayan kwashe shekarunsu bakwai da aure itada Abbih, shiyasa ba karamin dan lele bane shi, wanda da wuya ace ga laifinsa, kasancewarsa tsoka daya a miya a gun Uwa da ubansa. 
Duk wani burin Abbih da Ammih toh ya kare akan walwalar dan su Yassar, farin cikinsa shine nasu. 
Sun kwashe sama da shekaru goma sha biyu a kasar Amurka, inda acan shi Yassar ya samu yayi karatun sakandire gabadaya a birnin Dallas (Texas), kasa ta karshe da suka dire da zama sanadin aikin Abbih a halin yanzu itace, Mexico.
Lokacin dasu Abbih zasu koma Mexico, Abbih da Ammih sun bar tilon dansu Yassar ya shiga jami’ar Texas, yayi karatun digirinsa na farko kan (International Development), a digirinsa na biyu, sai ya zabi ya karanci abinda yafi so; (Humanitarianism and Disaster Management).

Abbih kullum  yana kan jaddada masa ya rike zumunci da ‘yan uwansa na Sokoto, saboda shi baya samun lokacin danginsa sosai, Abbih ya taba ce masa “ko bayan ransa bai yarda ya nesanta kansa dasu ba, ko ya saba umarnin daya daga cikin Baffanninsa. 
Amma wani abun mamaki bai cika cewa ya kula da Kakansa Baba Ado ba, wanda shi a ganinsa ai Baba Ado shi yafi bukata da cancantar a kula dashi fiye dasu Alhaji Abdulqadir Jalloh (Yaya Babba), shi da bai da komai, a kauyensu can yake rayuwarsa shikadai a gidansa kamar maye, to babu Da babu jika, Baba Ado Allah bai taba bashi haihuwa ba har tsufansa. 
Baba Ado ciki daya ya fito da mahaifin su Abbih. Ko don wannan dalilin ya isa ace duka family din suna kula dashi da rayuwarsa amma ina! Grand Khadi ya rayu cikin zumunci da dan uwansa na kauye, tare da kyautata masa, amma bayan ransa kowa daga cikin ‘ya’yansa baya bashi muhimmanci, sabgar gabansu suke yi, basu cika tunawa ma da Baba Ado ba, in ka cire shi Yassar din. Da Allah ya sanyawa kauna da shakuwa da yawan tausayin Baba Ado.
 Kusan shikadai (Yassar) za’a ce yana yawan saka shi a rai, yana kula da zumunci na tattaki dashi. 
Ya sha tambayar kansa ko mai yasa su Abbih basu cika damuwa da kanin Babansu Ado bane? 
Yassar har baya son ya yardarwa kansa amsar dake yawan zuwar masa a matsayin amsa ga tambayar zuciyarsa, mai cewa,
“Saboda shi Baba Ado talaka ne, kuma bai haihu a duniya ba!”.
****                       ****                 ****

Da alama tunanin da yake tayi dinnan tun tawarsu dadi yake yi masa, tunda kuwa iyayenshi da family dinshi ne kadai cikin tunanin nasa….

  Yassar bai san wata hatsaniyar rayuwa ba, bayan wannan da muka bayyana a sama. Zero tension mind gareshi.
 Tunanin dattijo Baba Ado da Baffanninsa da zai je ya tarar ya koma yi yanzu, hakan ya dan fara kawar da damuwarsa, ya fara saka masa zumudin son isa kasarshi Najeriya lafiya, ya je yaga Baba Ado, yanata mai addu’ar ya tadda danginshi na gida kowa lafiya. 
Yanzu Jirgin ya fara karkatowa kasa-kasa, alamar yanaso zai sauka, bayan tafiyar awanni kusan goma a sararin samaniya ba tareda transit ba. 
Mr. Yassar na cewa a ransa… ko ba don sauran ‘yan uwansu ba, yana sauka a kasar Najeriya, idan ya huta kadan, yayi reporting a wurin da aka turo su aiki, zai wuce jiharsu Sokoto, amma ya yanke  a ransa garin Kakanninsu wato karamar hukumar Tambuwal zai fara zuwa kafin ya shiga babban birni Sokoto.
Ba don kowa zai fara shiga Tambuwal ba sai saboda yaga lafiyar Baba Ado, dattijon Kakansa da yake so matukar so, tamkar shine Grand Khadi. Ya sawa rasa sai ya fara gayar da Baba Ado kafin kowa, sai yaga lafiyarsa, sannan ne zai iya samun nutsuwar shiga Sokoto gun sauran Baffanni da Yakumbobinsa.
In yaso daga nan sai ya dawo Zamfara din, ya maida hankali kacokam! Kan abinda ya kawo shi kasar Najeriya a wannan karon, wato IDP Camps Renovation Project din da kungiyarsu ta  UNICEF ta turo shi. 
Daga nan sai ya ga abinda ya turewa buzu nadi don ganin ya cimma kyakkyawar nasarar aikinnan, wajen tabbatar da samuwar ingantaccen ilmi, da kula da lafiyar kananan yaran dake cikin IDP Camps.
****              ****                ****

 Wani abu da zai baka mamaki. Duk cikin dangin Abbih ba wanda ransa yake so kamar neglected Baba Ado.
 Hakika tasu tazo daya, jininsa ya hadu dana dattijon ba tun yanzu ba, gashi dai mai karamin karfi a cikin iyayensu amma shine dattijon da akan manta dashi a dangi, sakamakon yana Tambuwal yaki yarda da zaman birni, kuma bai taba haihuwa ba balle in an ga ‘ya’yansa a tuna shi. 
Abbih ya taba bashi labari cewa Baba Ado ya dade yana aure-aure a can baya, wai don ya dace da samun haihuwa amma Allah baisa ya samu ba, shiyasa yake zaune shikadai yanzu a gidansa dake garin Tambuwal kamar baida kowa, sai yaran kauyen da ake kawo masa dalibtaka, da suka zame masa almajirai, kasancewarsa malamin Al’qurani, yana koyar da yara kanana rubutun Al’qur’ani akan allo da karantar dasu kira’ar “warshu”. Wannan rayuwar kadaici da Rashin haihuwa ta Baba Ado shine abinda  ya saka masa tausayi da kaunar Baba Adon a ransa.
 Matan garin Tambuwal ma yanzu sun daina yarda Baba Ado ya auresu, tun daga sanda aka gano matsalar rashin haihuwar daga gareshi take (Baba Adon), sakamakon yawan aure-aurensa. Ta karshe da ya aura ko shekara bata yarda ta rufa tare dashi ba ta fece.
	Allah ya dauki tausayin Baba Ado ya saka a zuciyar jikansa Yassar, bazai manta ba a sanda yana yaro kullum Baba Ado zai zo gidansu (kafin iyayensa su bar Skoto) sai ya kawo masa tsarabar kayan gona, ya kan kawo masa koren ‘Data, ko ya riko masa Yalon Bello.
Ammih tayi ta mita kan ita dai ya daina cin Yalon Baba Ado da yawa haka, sakar masa ciki yakeyi, amma shi Yassar ba abinda yake doki irin zuwan Baba Ado gidansu, don ya san zai kawo masa Yalon Bello.
 Baba Ado ya taba ce masa Data na wanke dattin ciki, tun daga lokacin ya rike hakan a ransa, a ganinsa don yaci ‘Data ta wanke masa ciki yayi ta zagawa ai ba komai bane, karin lafiya ne. Ammih taki ganewa. 

Wannan ne musabbabin shakuwarsu da dattijon Kakan nasa, Baba Ado yana nuna kulawarsa gareshi yana yaro ta hanyar sauraron duk shirmen da yazo masa dashi na yarinta, da kuma jure yawan tambayoyinsa kamar dan jarida.
Yassar mutum ne mai kwakwar tambaya sanda yana yaro, ko Ammi bata jure yawan tambayoyin Yassar, sai Baba Ado. 

 Iyalin marigayi Grand Khadi, da dukkan zuri’arsa sun mallaki manyan tanqara-tanqaran gidajen zamani a wurare daban-daban cikin birnin Shehu, amma banda Baba Ado.
Baba Ado bai mallaki komai ba a rayuwarsa na dukiya sai tawadi’u da yakanah, sai gidan da yake ciki a garin Tambuwal mai dakuna uku, sanannen malamin Al’qurani ne a Tambuwal, wanda bai taba dogara ko jiran ‘ya’yan dan uwan nasa su kawo masa komai ba, duk da wadatarsu.
 Watakila a dangi shi Yassar dinne kadai yake lura da cewa ba’a kula da Baba Ado yadda  ya kamata,  hasali ma akan manta da shi a kauye, shikuma sam bai damu ba, rayuwarsa kawai yakeyi shikadai a inda yake, cikin ibadah, wadatar zuci da tsarkin addini.
Abbih ne ma kadai in ya bushi iska yake dan masa ihsani, wanda bai taka kara ya karya ba, sabida Abbih sam baya kyauta mai yawa, shima daga shekara sai shekara wato idan ya zo hutunsa na karshen shekara gida Sokoto, ya kan dan shigo yayi masa ihsani, wanda baya taka kara balle ya karya.
 Yassar ya dade da gane cewa Abbihnsa bashi da mikakken hannu (yawan kyauta) saboda dadewarsa a diaspora yayi tasiri mai yawa a halayya da dabi’unsa. Abbih akwai tattali (economizing), kai duk wasu halaye na bature masu kyau da akasinsu Abbih ya ara ya yafa.
Yassar tun yana yaro akasin mahaifinsa ne ta fannin yawan kyauta da yawan mika alheri ga kowa nasa, hannunsa kullum a sake yake, a mike, musamman ga wanda ya lura mai karamin karfi ne kasa dashi, da duk masu bukatar taimako da suka bi ta hanyarsa.
 Amma akwai wani bad side a halayyar Mr. Yassar Jalloh, wanda ba kowa ya sani ba sai iyayensa, kamar yadda kowanne mutum yake tara bai cika goma ba, to shima Yassar mutum ne mai taurin kai, mai (kafiya), mai magana daya a mafi yawan lokuta.
Mutum ne wanda baya juyuwa ta dadi, wato a takaice Yassar nada halin ra’ayin rikau, baya taba barin abinda yasa kansa indai yayi daidai da ra’ayinsa.
 Lallashi, fada, banbaki ko duka basa biyar dashi su hanashi yin abinda ransa yake so, tun yana yaro haka suke fama dashi, idan ya riga ya sakama ransa yana son yin abu, tofah sai yayi shi ruwa da iska hankalinsa ke kwanciya. 
A baya iyayensa na damuwa da wannan halin nasa, saboda dukkansu sun shaida mutum ne shi mai wuyar sarrafuwa, shiyasa kawai komai Yassar ya kawo yace yana so basu cika jayayya dashi ba, in dai bashi da illah ta fuskar addini da lafiyarsa da martabarsu.
 The good side of him shine tsananin kirkinsa, da kyautatawa, gashi da son fita hakkin kowa nasa ta hanyar kyautata mu’amala, kannensa na Sokoto da suke ‘yan maza zar da cousins duka, nephews da sauransu koyaushe cikin dokin zuwansa Sokoto suke.
Ba ddon komai bas ai don saboda gwaggwabar tsarabar da yake riko musu duk zuwansa gida, baya fashin tsarabarsu baya mantawa, wadda in ka duba zaka ga kome zai kawo musu mai daraja ne da amfani, wanda zai dade yana amfanarsu musamman ta fuskar karatu, kamar wancan zuwan nasa (Apple Ipad/tablet) ya kawowa yara-yaran ‘yan sakandire, manyan kuma da ‘yammatan kowanne  hadaddiyar kwamfutar bisa cinya (Laptops) kirar kamfanin ASUS samfurin jiya-jiya (new models), haka ya kawo musu su tsaraba da yazo Sokoto, kuma ba wanda ya mata a cikin kannensa maza da mata. 
Tun daga lokacin da Yassar ya gane nakasun Abbih, shi sai ya ninka kyautarsa ga ‘yan uwa, shiyasa a kullum yake kokarin zama makwafinsa a gun jama’a da gurin danginsa wajen kyauta (duk da basa korafi akai). Misali idan biki ko suna ya tashi kowa zai bada gwaggwabar gudunmuwa da kowa a dangi sai ya jinjina wanda aka baiwa ya jima yana mora, amma banda Abbih.
 Yassar sai ya kasance akasinsa, ya taso da zuciyar son taimakon masu karamin karfi da danginsa, da son kyautata rayuwar kowa dake aiki a karkashinsa.
 Tun yana karami ya taso da halin kakansa marigayi Grand Khadi, wato tarbiyyar Alkalin Alkalai ta darajja dan adam mai karamin karfi, musamman marasa galihu, marayu da gajiyayyu. 
Ya kasance mai yawan tausaya ma marayu, ko dattijai marasa gatan ‘ya’ya a girmansu, irin dai Kakansa Baba Ado Jalloh. 
Kenan tun Yassar yana karami ya taso da ‘humanitarianism’ dinsa a dabi’a, ba wai a karatun aji kadai ya dauka ba. 
Saboda Yassar kusan yafi kowa sanin dadin gatan iyaye, shiyasa yake tausayawa marasa ‘ya’ya da marayu marasa iyaye a raye. 
Watakila wadannan halayen nasa ne suka sa a shigarsa jami’a, sai ya zabi mayar da kansa HUMANITARIAN ta fannin profession.

A kullum tunanin Yassar shine; shin ko yaya yara marasa gatan iyaye (wadanda iyayensu suka rasu suka barsu) suke iya rayuwar farin ciki bayan gushewar iyayensu daga doron kasa??? 
Ganin cewa shi da girmansa (at 33 years) iyayensa sune tsaye akan hidimarsa da tattalin al’amuransa har gobe…
 Ammih da Abbih sune farin cikinsa kuma masu kula dashi da gemunsa a kasan haba da komai. Kai har gobe Ammih ke kula da komai nasa including ci da sha…. 

Sai yake yawan cewa a ransa…

To wadanda basu da Ammih da Abbih fa, ta yaya suke tafiyar da rayuwarsu???

Abubuwa da yawa, har a wannan matakin, sai Ammih tasa ido a kansa ta tsaya ta kula dashi da lallashi sannan zai yi, misali ko akan shan magani, idan bashida lafiya, sai Ammih ta bashi da kanta da hannunta, ta kula da cin abincinsa bisa ka’ida. Baka tashi ganin rudewar Ammih Tarha sai Yassar bashi da lafiya.
 Ita Ammih bata taba duba cewa wai yazu ya girma. Kullum kallonshi take a bashi da maraba da jaririnnan nata (Ibny) na shekaru talatin da uku na can baya, wanda take goyawa da majanyi kullum ta manne a bayanta. 
 Inda aka yi sa’a shine duk dangin nasu wato zuri’ar Alkali Jalloh Ahmadu, babu mai jiran Abbih yazo ya bashi wani abu. Sau tari ko ya bada gudunmuwa, ko bai bada ba basu noticing. Allah ya azurtasu ya yalwata arzikinsu. In ka cire Baba Ado mai karancin samu.
 Wanda shima in aka yi duba na tsanaki ga tasa kadaitacciyar rayuwar, tofa cikin rufin asirin Allah yake rayuwarsa a inda yake zaune. Ba rashin ci, ba rashin sha kona suttura. 
Saidai kawai ace kalar rayuwarshi da ta iyalin dan uwansa marigayi Alkalin Alkalan Tambuwal Jalloh, ta sha bambam. 
Rayuwar Baba Ado, gabadaya rayuwa ce ta gudun duniya, ba ruwanshi da kyale-kyalen zamani da neman tara duniya, komaiya samu shi da amajiransa yake ci, ba ruwasa da son jin dadin duniya, yafi maida hankali ga malantarsa da aikin gonarsa.

****                      ****                   ****


Jirginsu yaci gaba da saukowa kasa-kasa daga cikin hazon samaniyar Subhana, ya gama shigowa yankin Ifrikiyya, dauke da Mr. Yassar Muhammad Jalloh, wanda har zuwa lokacin yake lumshe da idanunsa, yana tunanin rayuwarsa data iyayensa gabadaya, sana ta kanin Kakansa Baba Ado, a haka har suka sauka a garin Kano, inda basu bata lokaci sosai ba suka bi connecting flight zuwa garin Sokoto.

Mr. Yassar Muhammad Ahmad Jalloh, kamar yadda yake rubuce a jikin fasfo dinsa, ya sauka a kasarshi ta gado cikin wannan daren mai lullube da bakin hadari, ba jimawa da saukarsu a filin jirgin saman Sokoto aka tsuge da ruwan sama, ruwa ake kamar da bakin kwarya. 

Hakika garin Zamfarar Najeriya na daya daga cikin kananan jihohin arewacin Najeriya da yake matukar so, saboda tana makwabtaka da jihar iyayensa. Suna kuma amfani da kusan dialect guda. Don haka yana son birnin Zamfara sosai a ransa, kamar ko kwatankwacin yadda yake son jihar Sokoto. 
Don haka da bisimillah sosai a bakinsa da addu’ar neman nasarar abinda ya kawo shi yake shigowa cikin garin na Zamfara.

Daga saukarsu ‘chauffer’ din dake jiran isowarsu tuntuni, ya daukosu a bayan motar UNICEF wata sullubebiyar farr Hilux mai dauke da tambarin UNICEF, kai tsaye ya wuce dasu babban birnin Zamfara, wato Gusau. 

Da shigarsu Gusau ya wuto dasu masaukinsu, inda aka tanadar musu masauki a shahararren hotel dinnan (Nahuche Hotel), dake da muhalli anan a tsakiyar Gusau din Zamfara.

 Sai a washegari ne bayan sun yi barcin gajiya sun more sun huce gajiya, sunyi wanka, suka sauko kasan hotel din sukayi karin kumallo a dakin cin abincin hotel din, daga nan basu koma daki ba, direban da aka tanadar musu don zirga-zirgarsu a Zamfara (chauffer) dinsu na jiya mai suna Kamilu, ya wuce dasu garin Anka, shi da Femi da Mrs. Sylvanus, Yassar ne a gefen direba, wato mazaunin gaban motar, yayinda Femi da Ngozi suke hakimce a gidan bayan Hilux din. 

A yau Mr. Yassar sanye yake da shadda Sheraton kalar ‘sea green’ da aka yiwa dinkin zamani na mazan Arewa ‘yan hutu. 
Rabonshi da irin wannan shigar ta al’ada irin haka, cikin Caftan na shadda da hula cikin kamala har ya manta, ba kuma karamin kyau shigar tayi masa ba, ta maidashi cikakken Ba-Afirkensa, har Femi saida ya kasa shiru da ganin haduwar kyan da Ogan nasa yayi, da yadda dressing din ya fiddo kamalarsa, ilhamarsa da kwarjininsa. Femi saida ta kai shi ga tankawa inda yace.
 “wato daidai ne da ake cewa kowa ya bar gida-gida ya barshi, na kuma yarda (No place like home)!”.
Sai Yassar ya dan juyo daga kan wayarsa, yayi ma abokin aikinnasa dake bayan mota kallo na tsanaki cikin alamu na nuna rashin fahimtar inda zancensa ya dosa. 
Femi ya kara gyara bayaninsa da cewa.

“Yanzu saboda Allah Boss, kanada irin wadannan hadaddun Decent Agbada (kayan al’ada) amma ka zauna kake fama da makure wuya (tsuke wuya da necktie), da aikin zanzarewa cikin wando kamar wani tsuntsu wai shi Jemage?”.
Kin cewa Femi komai yayi, don inda sabo ya saba da shakiyancinsa. Ya juya ya maida fuskarsa kan wayarsa.
Ngozi ma da bata cika saka musu baki ba musamman inda Oga Yassar ake hirar, yau saida ta sako musu baki da cewa.

“he’s right Sir, you are looking different today!”.

 Kasancewarsa wankan tarwada mai hasken kala, gashinan fes dashi don tsabta, kamar sai ka wanke hannu kafin ka taba shi, ba karamin kwanciya shaddar tayi a lallausar fatar jikinsa ba. A kansa bakar hular yayin samari ce wai ita ‘Tonak’. Hannunsa na hagu kuwa daure yake da bakin agogo hannun maza na ‘Movado’. 
Yassar Jalloh, saurayi ne dogo kyakkyawa,  wanda ya mallaki kyakkyawar sura ta asalin ‘yan Africa, surar da farat daya kwarjininta da cikar zatinta zai sa ta saye zuciyarka a kansa.
 Gashi da mikakken hanci siriri, da wasu irin lumsassun idanu kamar misalin na mai jin barci. 
A yawancin lokuta idanunsa kamar wani maganadisu ne (magnet) da zasu motsa zuciyar mai kallonsu, hard ai idan macece, nan da na zasu hargitsa tunanin duk mace data yi kuskuren ko gangancin kallon tsakiyarsu, zuwa wani tunanin na daban mara tushe. 
Yanayin kallon dake cikin halittar kwayar idanunsa, shi yafi komai sayo masa kauna da soyayya a zuciyar wanda duk wanda yayi kuskuren hada idanu dashi. 
 Yassar mutum ne daya da daya ko a cikin ‘yan gayun maza, gashi da tsaftar bugawa a misali, ya iya sanya sutturar da zata dace dashi da kowanne yanayi; a koyaushe zaka ganshi tsaf-tsaf, dressing dinsa mai tafiya da yanayi ne, da al’adar wajen da yake ciki a lokacin. 
Abin nufi, Yassar yana kwalliyarsa ne dai-dai da yadda zaka ga ta dace da al’adar mutanen wajen da yake, ko kuma yanayin da ake ciki.
 Kai tsaye idan kayi arba da Yassar Jalloh, zaka kira shi gogaggen Bafillacen dan boko, wanda ya samu horo cikin ilmummukan zamani daban-daban, tun daga kananan shekaru na kuruciya. 
Kamar yadda muka ji a baya mahaifiyarsa Hajiya Tarha daga wani babban gari a jihar Sokoto wai shi Dogon Daji aka auroma Abbih ita, tun auren saurayi da budurwa. 
Tarha tun zamaninta kyakkyawar mace ce, bafullatana, kamar ta hada iri da larabawa, hakan take har tsufanta, bazaka taba iya gane shekarunta ba, sabida Abbih yana kula da ita matuka gaya. Inda mai cin kudin Abbih a duniya, to Ammih da Ibnynta ne.

Har suka shigo garin Anka Femi da Ngozi ne kadai ke tattaunawa a tsakaninsu, suna magana ne akan yadda zasu tsara shige da ficensu kullum daga Gusau zuwa Anka, da sauran wuraren aikinsu da shakatawarsu. 
Tafiya dodar! Ta awanni biyu kwarara daga Gusau ce ta kawosu garin Anka, inda acan zasu yi aikin project dinsu.  

Yassar dake gidan gaban mota amsa wayoyinsa kawai yake yi, cikin kan wayoyinsa guda biyu, anata tambayar saukarsa lafiya, daga gida ne, daga hedkwatarsu ne, daga Sokoto ne, kai har Uncle dinsa QS (Baba Sultan) saida ya kirashi don jin yadda ya sauka a Gusau (Attahiru autansu Abbih). 
Ammih kuwa saida yayi da gaske ya samu ya katse wayarsu, lokacin da suka doso gate din shiga IDP camp din. 
Domin Ammih data fara koro masa labari, duk abubuwan da suka faru a gida bayan tahowarsa saida ta kwashe ta soma labarta masa, kai Ammih da Ibny sai Allah! Don har da labarin magenta da take kiwo mai suna (Saghirah) ta haifi ‘ya’yan maguna goma sha biyu jiya saida ta bashi. Tace gasunan sun lullube Saghira sunata sha nonon uwar gwanin bann sha’awa, sunata kewarka. 
Kamar haka nakeso ka cika min gida da ‘ya’ya nima”. 
Shi dai murmushi yake, daga baya ya zarce da dariya, wai harda maguna a kewarsa. Yanata dariya yace.
 “Ammih Ho! Ammih sarkin labari…”.
  
A dai-dai lokacin suka iso gate din shiga IDP Camp, dole yayi mata sallama. Yace in ya koma hotel zuwa dare zai sake kiranta ta karasa masa labarin Magenta Saghirah da yaranta.
****                  ****                 ****

IDP CAMP, ANKA
A
 tsarin aikinsu kullum a Camp din zasu dinga wuni, don tabbatar da cewa project dinsu ya tafi daidai da yadda aka tsara musu aiwatar dashi a workplan dinsu.
Target dinsu shine samar da ilmi ga kananan yara ‘yan gudun hijira a inda suke zaune, ilmi mai kyau kamar na kowa, ta hanyar gina musu makarantu a inda suke, da kawo masu tallafin kula da lafiyarsu, ta hanyar gina musu dakin shan magani, domin taimakawa walwala da lafiyar kananan yaran cikinsu, kamar yadda muka bayyana a baya.

Mr. Yassar, rana ta farko da aka zagaya da shi cikin idp camp din Anka, for site seeing, saida ya zagaya toilet a office dinsu yayi ta kwaranya amai, sabida kazantar da ya gani ake zaune cikinta ta isa a bada labari, abun na kazanta saidai ace ba’a magana, har tuntube yayi da busashshen kashi. Tashin hankalin da yasa shi zagayawa bayi a guje yayi ta kelaya amai kamar zai amayar da ‘ya’yan hanjinsa.
To bayan ya fito daga toilet dinne yana wanke fuskarsa da hannayensa a ‘sink’ na cikin office din da aka tanadar musu, idanunsa sun kada, sunyi jajir, sabida aman da ya kwarara yasa duk ya jigata ya gaabaita.
Yana dagowa yayi arba da wani daga cikin ma’aikacin wajen mai suna Haladu, yanata kyalkyala masa dariya, don kallon wani ‘ajebo’ yake yiwa Mr. Yassar, banda haka su ai sun saba ganin kazantar data fi haka a wurinnan, har haihuwa ake a gabansu, su sa a kwashe kazantar,  sai yake bashi labarin irin yadda rayuwar IDP camp din take a takaice, yace.
 “Ai baka ga komai ba Oga Yassar, tukunnah ma, somin tabi wai kwarto ya taya Karuwa. 
Mutanen nan in anyi duba da halin da suke ciki abun tausayi ne matuka, banda ku, UNICEF, da sauran kungiyoyin sa-kai na kasashen waje (international NGOs), irinsu UNDP, babu wanda ya damu dasu balle asan halin da suke ciki ayi tunanin tallafawa rayuwarsu.
Mu da muke nan tare dasu mu muka san irin kazantacciyar rayuwar da suke yi a camp dinnan.

Ko ka san cewa ‘Banditry’ is the major calamity da yafi yawa anan Zamfara, kuma duk shine sanadin zuwan mafi yawansu nan helter-skelter (wutsiya a zage), don ta sanadinsa  ne mutanenmu ke zama displaced, su rasa ina zasu saka kansu? Kuma ina zasu je su zauna lafiya?? Hence, internally displaced. 
 Zama suke anan suna rayuwa kamar wasu dabbobi fa, asali shi wannan camp dinma public school ce aka mayar musu da ita camp, in ka lura zaka ga azuzuwa ne aka mayar ‘tents’, a cikin azuzuwannan suke kwana suke wuni, zaka iya ganin family kamar guda biyar (a kowanne miji da mata fiye da daya, da yara shida ko biyar), amma duk anan suke kwana anan suke saduwar aure, ga yara, in wani bai farka ba wani zai iya farkawa.
Kaga kenan duk wani rashin tarbiyyah ya kare a wajennan, sabida iyayen babu sirri, babu tarbiyyar badawa, wato mai kwabawar shima baida kwaba.
Baka tashi ganin danniya da mugunta daga camp leaders  mace ko namiji sai NGOs sun kawo tallafi.
To muma muna aikin ne kawai sabida muna dan samun na amfani, amma ba don isar albashin mu ba….”.
Tsaf Haladu ya kwancema Mr. Yassar yanayin rayuwar IDPs. Ga kwartanci ga neman yara kanana mata, yaran ma da yawa sun saba da maza. Su suke kai kansu. Zaka ga Uwa ce da kanta zata tura ‘yarta wajen mazan don su samu dan abun amfani.
 Zuciyar Mr. Yassar ta karye, ta kara da rugujewa, ta motsu iya motsuwa…. Hirar sam ba dadi take yima Yassar ba, sai faman cije lebe yake tayi yana yamutsa fuska, kamar zaiyi kuka, sabida abun yana taba zuciyarsa tsantsa. Humanity dinsa na halitta ya fara motsawa a cikin kirjinsa. 
Ta yadda da yanada yadda zaiyi, ko da ace shi wani shugaban kasa ne ko gwamnan jiha, da daga yau zai zama babu sauran ‘yan gudun hijira a sansaninnan, daga rana irin ta yau… 
Domin duk zai yi musu gata, ya sada su da danginsu, in basu da dangi, ya zama uwa da ubansu a matsayinsa na shugaba, da da hali, da ya dawo musu da iyayensu da ‘yan uwansu da aka karkashe musu ba laifin tsaye babu na zaune. 
Kamar ya roki Haladu yayi masa shiru haka da bashi labarin, ya rabu da shi haka da wadannnan zafafan labaran na IDPs masu kona zuciyar duk mai Imani.
Ya zama ya gundura, wato baya ko son jin karashen labarin, sabida babu abinda ke daga hankalin Yassar a duniya irin yaji labarin ana kwartanci da kananan yara, duk wani nau’in (child abuse) yana daga hankalisa balle iri wannan, zuciyarsa mai tsananin rauni ce akan zalinci ga marassa galihu, ko rashin tausayi a garesu, musamman yara mata! 
Kenan rashin gatan muhalli shine yasa suka koma wannan kaskantacciyar rayuwar mai kama data zamanin cinikin bayi, ko kuwa zamanin jahiliyya period. 

Don haka da tunanin wadannan al’umma Mr. Yassar ya kwana a ransa yau. Har mafarkin ‘yan gudun hijira saida yayi. Daga bisani hakura yayi dan barci.
 Da Assalatun fari ya tashi, yayi nafila ya roki Ubangiji nasara akan nasarar abinda ya kawo shi, ya kuma rokama duk wani (displaced person) a kasar Nigeria Allah ya bashi mafita ta alkhairi, ya raba shi da rayuwar kaskanci ta IDP camp, ya sadashi da gatansa idan da rabo.
****                       ****                  ****

Washegari da safe ya kama Asabar ce, Yassar bazai shiga Camp ba, don haka kai tsaye ya kama hanyar Sokoto shikadai a motar ofishinsu farar Hilux dinnan tun daga Zamfara.

 A Tambuwal ya fara tsayawa gun Baba Ado. Zo kiga min bakin Baba Ado kamar zai tsage don murnar ganin jikan nasa a bazata. 
Sun karasa wunin sur tare, suna diban hirar yaushe gamo, irinta Kaka da jikan da suka fahimci juna. 
Baba Ado ya sayo masa lafiyayyen balangu da fura mai sanyi data ji danyen kindirmo, Yassar ya ci, ya sha, ya gyatse, shi kuma da zai tafi ya aje masa kudade masu dama na abincin da zai jima baiyi awo ba, kamar dai yadda ya saba masa a kowanne zuwa nasa wajensa. 
Wannan karon Yassar harda lafiyayyar wayar hannu ya hada ma Baba Ado, don ya dinga jin lafiyarsa akai akai daga duk inda yake. 
Sai washegari lahadi da sassafe ya karasa cikin Sokoto, gidan Babansa Alhaji Abdulqadir ya fara halarta, nan kannensa da matan Alhajin su uku suka yi masa kyakkyawar tarba, kannen suka yanyameshi suna “oyoyo! Yayan Mexico!”.
 Yassar mutum ne ma farin jini ba a cikin danginsa kadai ba, har a cikin al’umma sabida ilhamominsa masu yawa ne. Haka yabi kannen ubansa daya bayan daya har gidajensu, mazansu da matansu ya gaishesu, yayi musu ihsanin da ya saba, ya isar da sakon Abbih da Ammih ga kowa. Kuma bai kwana ba, a ranar ya kukkuta ya samu ya koma Gusau.
****                      ****               ****
              
   THE BEGINNING…..

L
itinin, babbar ranar aiki ce ga duk wani ma’aikaci, ba ga na gwamnati kadai ba, harga su na NGOs. Kowanne ma’aikaci ka duba ranar Litinin zaka ga ya fito ne akan lokaci, cike da himma da kuzari, a kokarin cimma abinda aka sa a gaba. 
Wajen misalin karfe goma na safe. Su Yassar na ofishin da aka basu cikin IDP Camp, aka kuma shirya musu shi da kyau da kujeru da teburansu uku, ga (Air Condition) mai aiki da solar inverter, kai komai na bukatar ma’aikaci dan gata an tanadar musu yada zasuji dadin gudanar da aikinsu ba tangarda.
Gabadayansu sun  nutsu suna shigar da  tsare-tsaren gabatar da aiki ta hanyar rubuce-rubuce cikin systems din dake gabansu, shi da Femi tebur din su nakallon na juna, a gabansu gorar ruwan roba ce mai sanyi ta Aquafina, sai rabar ni’imar sanyin firji take fiddawa, kasancewar an wayi gari cikin zafin shigowar damuna yasa duk da sun kuna na’urar sanyaya daki, to sun bude duka tagogin ofishin, suna aikin suna hira jefi-jefi shi da Femi. 
Yayinda Ngozi tana daga gegensu bisa nata tuburin tana nata aikin daga gefensu.
 Daidai wannan lokacin suka ji dirin isowar wasu manya-manyan motocin Akori – kura, irin motocin dake kawo tallafi, wadanda da alama sun zo ne daga gwamnatin ‘yan siyasa ba daga kungiyoyin NGO suke ba. Sun gane hakan ne ta hanyar rubutun dake jikin motocin, mai dauke da tambarin gwamnatin wata jiha daga Arewacin Najeriya. 
Nan daga inda suke zaune, ta tagar ofishinsu, suna iya hangen har can tsakiyar Camp din, da duk abinda ke wakana, nan suka  ga idp’s din suna  gudun yada kanin wani, don su samu su hau layi ayi musu register su samu karbar abubuwan tallafin da aka kawo.
 Camp leader mace da camp leader namiji kuwa sai zuba iko suke da wulakanci, don a hannunsu za’a damka komai in an gama yiwa kowa rajista. 
Ga al’ada ta camp leaders kuwa in aka zo rabon tallafi,  sai wadanda ke yi musu biyayya ko na hannun damansu kadai suke ganin damar baiwa.

Watakila hakan ne yasa itada Mamanta suka ja gefe guda suka rakube, suka zubawa sarautar Allah ido. Idonsu kyam! A kan motar kayan. Don ba tun yau ba basu cika samun komai ba in an zo rabon tallafi, saboda rashin kuzarinsu da rashin namiji tareda su a sansanin da zai iya yi musu kokawar samu. 
Da kuma uwa-uba wariyar launin fata da ake yawan nuna musu. Saboda fatar jikinsu data bambanta data sauran ‘yan gudun hijira.

Kana ganinsu kasan ba asalin hausawa bane. Sannan basu da kuzari da karfin halin iya mu’amalla da kowa a wajen. Balle a samu wani ya ja su a jiki, kullum a salafce zaka gansu idanu zuru-zuru mai fallasa yunwar dake cikinsu, basu da karsashi ko kadan kamar sauran IDP’s din, ga yunwa ta samu muhallin zama sosai a kasusuwan dogon wuyansu da dan siririn jikinsu, kwayar idanunsu kuwa babu komai sai ramar ido, ta zuzzurma ciki don galabaita, don ba kullum suke sa’ar samun abincin da zasu ci sau daya a rana ba wanda ake rabawa a IDP camp din.

 Mr. Yassar da Femi, suka saki aikin da suke yi suna kallon irin gumurzun da akeyi na saka karfi wajen karbar tallafin, wannan shine karo na farko da suka ga yadda rabon tallafin ke kasancewa, kamar wasu almajirai haka suke dafifin karbar sadaqa, kowa an masa packaging na ‘yan abubuwan amfani irinsu sabulun  wanka dana wanki da suke kira (hygiene kits), mai karfi ya samu, ko wanda keda uwa a bakin murhu.
Daga bisani ma barin abinda suke yi gabadaya suka yi shida Femi, suka shiga takowa suka nufo harabar wajen rabon don baiwa idonsu abinci, suna kallon komai da yadda akeyi suna tattaunawa a tsakaninsu (with concern) irin na ma’aikatan jin kai da suka san muhimmancin aikinsu na humanitarianism.
Yassar da Femi, suna magana ne kan yadda zasu canza tsarin wannan mugunta da danniya da akeyi a camp, wajen karbar ‘hygiene kits’, don kiri-kiri sai wanda camp leaders suka ga dama suke baiwa, inda sukayi shawarar zasu rubuta sakon email na gaggawa zuwa hedkwata dinsu, su bada report akan wannan danniyar da suka ga masu karfin wajen nayi wa ‘yan uwansu ‘yan gudun hijira don a yiwa tufkar hanci. “…When destinty calls…!” Hakan ya dace da sunan abunda ya faru a daidai wannan lokacin, da Mr. Yassar ya samu kansa da juya idanunsa accidentally zuwa bayansa.
Wasu mata ya gani a tsugunne a takure a wurin da suke tsaye, farare ne sal guda biyu, babba da yarinya, kansu a duke, sun takure manne da jikin junansu, kamar Uwa da ‘ya, kamar kuma Yaya da kanwarta.
Babban abinda yasa shi kallonsu da mamaki shine su basu je sunyi kokawar samun rijista ba, balle suyi kokarin karbar (hygiene kits) din da ake rarrabawa.
 Sannan su basu koma wajen kwanansu ba, suna dai takure a gefe, uwar na kallon kokawar da akeyi tsakanin maza da mata wajen amsar ‘Hygiene Kits’, yarinyar kuma  tana rabza kuka wiwi da hawaye Sharaf - sharaf, bako ruwanta da wasu maza dake wucewa ko su Yassar dake tsaye a gefensu suna kallonsu.
 Yassar da Femi duka sun tattara hankalinsu yanzu a kansu. Suna jin yadda Uwar ta fara rarrashinta, har muryarta ta fara dishewa don tsabar lallashin ‘yar, amma yarinyar nan ta nuna bata jin lallashin da uwar ke mata sam don taki daina kukan.
 Tayi banza ma da uwar taki ko kallonta, zuwa yanzu kukan nata ya koma sheshsheka da ajiyar zuciya.
Iska ta zuqo ma kunnen Mr. Yassar maganganun yarinyar ga uwarta cikin dakushewar muryar kuka…. 
Shima da kansa ya shaida a mafi yawan lokuta yana da ji mai karfi ba tun yau ba. Watakila shiyasa har ya iya jiyo me yarinyar ke fadi ma uwarta cikin halin kuka.
 “Ummami yau zamu tafi daga nan ko, Ummami ba sai gobe ba ko?”
Uwar tace “Oh ni, na dauka mun gama wannan maganar tuntuni Keltouma?" 
"Ni dai Ummami ki yarda mu fita titi ko bara ce muyi, yafi zaman wajen nan tunda kinga ba abinci muke samu ba, in mukayi bara zamu samu kudin mota mu bar garin nan.
Ummami yunwa ta isheni Ummami, cikina dunkulewa yake yi, hanjina zai tsinke Ummami, don Allah ki yarda mu tafi, rabona da abinci kinga yau kwana biyu, kada muma azo a kashemu anan, ko yunwa ta hallaka mu…..
 Ummami mu tafi daga nan… don Allah Ummami!”.
Sai yaji uwar ta canza harshe, ko don kar su ji me suke cewa ne oho! Magana take cikin wani yare irin wanda bai taba ji ana yi a duniya ba, abunda ya iya ji kawai a ciki shine cewa da uwar tayi. 
“Keltouma am….!”. Sai ta cigaba da magana cikin yaren. Bai kuma san me take cewa ba cikin harshen da take yiwa diyarta, shi ba larabciba shi ba fullata ba, amma ga dukkan alamu rarrashin ‘yar tata dai take yi cikin harshensu, da lafazi mai dadi da sanyayawa rigimammen yaro irinna Uwa, tana shafa kanta tareda jijjiga kafadarta don tayi shiru duk da girmanta, abun gwanin ban tausayi sannan soyayyar uwar ga diyarta akwai ban sha’awa.
Yassar bai san meyasa ya tafi sosai cikin kallonsu da sauraronsu ba, yayi nisa da sha’awar halin kulawa da wannan nitsatsiyar Uwar ke nunawa diyarta. Farare ne sal, su ba fulani ba su ba larabawan kauye ba.
 Amma a hakan farin nasu ya hadu da dauda (datti) duk sun yi duhu sun koma zuwa brown, kamar an shafa musu jar kasa, saboda rashin wanka da rashin ganin ruwa…. 
Yanata kallonsu bai sani ba ashe daga bayansa Femi yanata yi masa magana cewa ya wuce su tafi, har ya kai ga kada masa yatsun shi a gaban idonsa suka bada sauti ‘das!’. Don ya dawo da hankalin Ogansa gareshi, saboda ya lura Yassar baya tare dashi sam yana ga wadannan mutanen na gefensu, sai Femi ya dafa kafadarsa daga bayansa yana cewa.
 “Boss, me kake kallo ne haka?”.
 Sai shima Femi idonsa ya fada kan fuskar fararen matan guda biyu dake tsugunnemanna jikin juna daya na kuka, ya gane abinda ya dauke masa hankalin Oga kenan kukan da yarinyar keta yi.
Femi yace a ransa hankalin Boss na kan yagalgalallun matan nan, masu kama da tsada, saboda gasu jawur dasu, amma ba tsafta. Uwa da ‘yar ta, ko Yaya da kanwarta ne Allah masani, fatarsu har ta dafe don dauda kamar an shafa musu shuni sabida rashin wanka da rashin wanki.

  Femi yace.
“Ha’an!, Boss, wadannan watermelon (kankana) sarakan ruwan hawayen kake kallo halan? 
Ai tun zuwanmu na lura dasu basu da aiki sai kuka, kullum zaka gansu cikin kuka kamar an tsaga kankana, in daya bata yi, zaka samu daya na yi daya na rarrashinta”.
Yassar bai saurari Femi ba, kawai ya hau takawa zuwa inda suke, kwarai yake son sanin kukan me yarinyar nan take yi haka, da girmanta da komai, ba wai kankanuwar yarinya bace ko yarinyar goye.
 A dai-dai gabansu kadan Yassar ya ja birki ya tsaya, gani yayi yarinyar ta zame kasa gabadaya gaban mahaifiyar tana cigaba da kuka harda shura kafa tana bori irinna kananan yara, abun ya koma sakarci zai ce  ko rashin kwaba? Yana jin yadda take cigaba da rokon Maman cikin kuka kan ita dai su tafi titi, suyi bara zasu samu abinci, su bar wurinnan ita bata son zaman wajen….. zasu samu kudin mota su tafi garinsu idan sunyi bara. 
Uwar kuma nata yi mata yare da lallashi, amma wannan karon da alama ta fara gajiya da rigimar ‘yar tata, ta fara hadawa da fada-fada, ta hanyar daga murya data soma yi ya gane fada takeyi mata yanzu, ba’a dai gane me take ce mata, don cikin yarensu ne take fadan.
Sai ya samu kansa da yi musu sallama, cikin ladabi yake kallon Maman. Uwar, wadda yaji yariyar ta kira da wani suna wai UMMAMI ta amsa sallamarsa, ba tareda ta dago kai ta dubeshi ba. 
Yassar ya dan russuna (ya rage tsaho) a gaban uwar, amma guiwarsa bata kai ga taba kasa ba, alamu na girmamawa ga wanda ya girmeka, yace.
 “Iya sannu koh? Sannu da rigimar ta!”. Ta amsa da cewa “yawwa Dan nan, ai inda sabo na rigada na saba da koke-koken banza na KELTOUMA!”,
 “To Iya me ke damunta haka? Ko bata da lafiya ne?”
“Ina mai tabbatar maka lafiyarta kalau, damuwa ta sakawa ranta”.
“To Iya a kaita asibiti mana su duba ta da kyau? Shikansa kuka wani zubin yana iya zama ciwo ba’a sani ba, ko ayi kokari ayi mata maganin damuwarta”.
Yassar ya fada bayan yayi musu kallon tsaf, idonsa akan yarinyar da tayi jajawur don kuka tayi dirshan a kasa gaban uwarta, muryarta kamar ta gyare don zaki da iya rera kuka irin mai daga hankalin duk wanda ya ji shi balle “Uwa-mahaifiya”. 
“Kayyasa! Lafiyarta kalau nace maka, rigima ce kawai irin tata, ta babu gaira babu dalili, tunda na gaya mata abunda take so bazata samu a halin yanzu ba, sai ta koyi hakuri da tawakkali, kamar kowa dake wajennan”.
Daga haka, uwar rasa me zata kara ce masa tayi, shima kuma haka. 
Saboda Allah shine shaida; tana bara bakinta don kara cewa wani abu, itama kukan ne zai kwace mata, a rasa mai rarrashin wani, cikinsu itada 'yarta, saboda damuwar da ‘yarta ke ciki akan bata son zaman wajennan kwarai tana huda zuciyarta.
Yarinyar kuwa zuwan Yassar gabansu sai ya zama kamar an kara tunzura kukanta, kamar wadda aka shuna mata kashin awaki a hanci don ta kara tunzura. She really needs a listening ear, tana so uwarta ta saurareta ne, ta gane damuwarta ba lallashi take so ba; action take so a dauka akan bukatarta.
Kukan yarinyar da rashin jin lallashinta ya fara bashi takaici, maimakon tausayinta da ya darsu masa a rai da farko. 
Sai lokacin ya kalleta ta gefen idonsa, mamaki ya kama shi ganin cewa ta kai munzalin da za’a kirata 'budurwa' saboda ga kirjinta nan cike da dukiyar Fulani ya tasa sosai ya cika fam, amma take kukan sakarci irin haka, ya sake bude idanunsa waje yana dubanta da mamaki, sai taga tamkar Mr. Yassar  harararta yake yi. 
Don haka ba shiri ta juya musu baya, ta ja gyalenta ta rufe rabin fuskarta, ba tareda ta bari sun hada ido da Mr. Yassar ba.
Yassar yace calmly. 
“Tashi mana daga cikin kasa? Ki kyale Iya da kukan nan naki haka, you aren't a kid. (Ke ba karamar yarinya bace)”.
 Ganin yarinyar bata motsa ba, Yassar yaji ya fara harzuka da miskilancinta, yace “na tabbata kina ji na, you aren’t a deaf, to ina rokonki alfarmar ki tashi daga cikin kasar nan haka, kuma ki bar kukannan, tun kafin ki kaini gejin da raina zaiyi bacin da zamu zo mu saba hali ni da ke.
Sentence dinshi na karshe ko kusa bata iya fassara shi a cikin kwakwalwarta ba, hausar tayi mata tsauri, kasancewarsu ba hausawa ba. yace “ko baki ganin duk kin bata jikinki da jar kasa? Kina shagwaba haka mara kan gado kamar wata yarinyar goye.
Alhalin kowa ya dubeki ya san gansamemiyar budurwa ce, wadda ta isa ajiye nata ‘ya’yan a gabanta, amma ba kya ko jin kunyar bara baki kina kuka a bainar nasi?”.
Sautin muryarsa mai zurfi, da wani irin taushin amo take fita tiryan-tiryan daga makogaronsa, cikin basakkwaciyar hausarshi da bata fita da sauri, amon muryarsa na nuna bada umarni ga sakaltaccen yaro. Kusan zurfin muryarshi da taushinta shi yafi komai dukan dodon kunnenta, har saida jikinta ya dauki rawa bata sani ba, kwarjinin dake cikin muryarsa duk ya dabarbartar da ita, kasancewar Yassar nada ‘masculine voice’.
 Muryarsa  ta mazan Sokoto ce, ga zurfi, ga amo, mai fita da karfin sauti, kuma at the same time, muryar Yassar mai tausasa zuciya ce, mai cike da izzar mazantaka.
 
Ala tilas ta maida sautin kukan nata cikin kirjinta, tana hadidiyeshi ta karfi, saboda ga dukkan alamu kiris mutumin nan yake jira ya hambareta, ba don kaifin idon mahaifiyarta ba, tana so kukan ya tsaya a kan dole, sabida mutuminnan da baya lallashi sai fada da bada umarni.
 Amma sheshshekar kukan nata wadda ke fita daga kasan zuciyarta taki tsagaita mata, duk da ta hadiye kukan gabadayansa.
Ramammun idanunta masu cike da hawaye kadai sun gama fadin halin kuncin da zuciyarta ke ciki, amma duk da haka Yassar ji yake yafi jin tausayin Uwar, fiyeda ita, domin dukkan kulawarta da hankalinta ta tattarasu akan damuwar ‘yar tata.
Shi da kansa yasan fadan karfin hali yake mata, amma yana yawan fada a ransa cewa; tabbas duk wanda yake rayuwa a sansanin 'yan gudun hijira (IDP Camp) dole a mafiyyawan lokuta yayita kuka har ya godema Allah! 
Ba don komai ba sai domin rashin gatan da walagigin rayuwar da suke ciki ya isa! Duk yadda yake jin zai iya fasalta yadda ya riski muni da kaskancin rayuwar IDP camp ya zarce yadda harshensa ko biron mai rubutu zai iya fasaltashi. 
Wannan tunanin ne yasa yaga dole a yiwa yarinyar nan uzuri, wanda da farko ya gaza yi mata, don bai ga dalilinta na yawan kuka tana daga hankalin uwarta ba, ya dawo ya dan sassauta murya a gareta, ganin ta yi shiru yanzu ta daina kukan, amma duk da haka cikin tsuke fuska da hade gira yake cewa.

“Ke kuwa KHULTHUM me kikeso, kike yima Mamanki kukan daga hankali haka, fada min yanzu, ko menene insa tayi miki??” 

 Sai a lokacin yarinyar wadda mahaifiyar ta ta kira da suna KELTOUMA ta dago jajayen idanunta da sukayi luhu-luhu don kuka, suka kuma kada sukayi jajir don zubar hawaye, sukayi nasha-nasha cikin maikon hawaye, ta saukesu a hankali cikin kwayar idon Mr. Yassar M. Jalloh. Jin wani suna da ya kirata dashi wanda ba nata ba...
 
Shi dai Yassar ya san, tun daga wannan dakikar ne… kaddarar da ya dade yana tsammanin zuwanta ta fara, kuma kaddarar da yake ta ji a jikinsa a tahowarsa Nigeria wannan karon, kaddarar data gayyaceshi gabagadi, ya rufta zuwa ga begen wata zuciya ma’abociyar jin kadaici, da tarin kalubale na kuncin rayuwa dana kuruciya. 
Ita wannan zuciyar mai tsananin rauni ce, da yawan kukan neman a saurareta…. Kwarai kaddara ta gayyaceshi yau…. The destiny that invites him to fall for the lonely, challenging,  youngish, crying and craving weak soul… 
Daga wannan ranar, daga wadannan awannin, daga wadannan mintocin na wannan dakikar shi ya san rayuwarsa bata kara komawa (zero tension) dinta yadda take a baya ba.
Yassar cigaba da kallon inda take durkushe yayi, babu ko kiftawa, wani abu da ya faru unexpectedly kuma unintentionally a lokacin shine  haduwar kwayar idanunsu. 

A rayuwarsa bai taba jin irin abinda yaji saukarsa a zuciyarsa yau ba, wani miracle ne mai kama da sukar allura mai tsini da kaifi, al’amari daya huda zuciyarsa daga haduwar idanunsu da yarinyar dake durkushe gabansa, wanda yafi gaban ya iya fassara shi, sabida bai taba jinsa akan kowa ba.
Idanunta masu cike da hawaye suka shige linkif! Cikin nasa, abun daya haifar da tsayawar motsin jijiyoyin jikin Mr. Yassar na wucin gadi. Zanen idanunta mai matukar daukar hankali ne sabida kyan tsarinsu, tamkar shatin zanen kwan Zabo. 
Ya kasance tun fil azal shi ba gwanin  kallon mata bane, kallo irin wanda ya wuce ka’idar shari’ah tun daga yarintarsa har a girmansa baya kallon mace cikin ido ko mahaifiyarsa. Watakila saboda yau yayi wannan kuskuren na kallon Keltouma cikin idanunta shine dalilin da yasa yaji abinda yake ji din, tunda kuwa a zahiri har tsakiyar kwayar idonta ya kalla na ‘yan dakikai bada niyya ba, sai don ya gargadeta akan ta daina kuka.
Shiru tayi masa, don wani abu a halayyarta shine itama gwanar iya kyaliya/shariya ce, wato miskila ce ta gaske, musamman idan bata sanka ba, da wuya ta kula ka, ko ta saki jiki da kai, kuma dai bata da amsar da zata bashi a yanzu, tunda bata sanshi ba, bata taba ganinsa a camp din ba sai yau, kuma bai yi kama da ma’aikatan IDP irinsu Haladu ba. 
 Shi wannan duk da duhun fatarsa sumul yake, tamkar an baro shi daga cikin kwai don sheki da tsabta, gashinan dai kamar sai ka wanke hannu kafin ka taba fatar jikinsa.
A ranta take fadin me take so kuwa? Banda Ummami ta amince su bar wajennan? Ita ko karkashin gada ne su koma da bara zaifi bata farin ciki, fiyeda rayuwar sansanin gudun hijira.
To amma wa zata gayawa ya saurara har ya fahimceta? Tunda uwar data haifeta ma tace rigima ce kawai take yi?
Ko tanada amsar bashi a wannan lokacin bazata bashi ba, saboda halinta na rashin sabo da mutane, in kaji fitar sautinta to tabbata uwarta kadai take yiwa magana, kukan da takeyi yaki tsayawa balle kirjinta ya rage hawa da saukar da yakeyi na sheshsheka, kallon da Mr. Yassar yake kora mata na gargadi yasa kukan ya sake tunkudowa daga makogaronta har ya rinjayi duk wani kokarinta na son dakatar dashi. 

Ganin halin da kulasu din da mutumin yayi ya kara jefa ‘yarta sai Uwar ta mike zuruf, kafin tace dashi cikin hausarta da bata cika fita da kwarewa sosai ba.
 “Kayi hankuri ka ji Da na? Ka barni nikadai na iya da rikicin KELTOUMA. Kyaleta tayi ta yi tunda bata gajiya. Rikicinta ba mai karewa bane, na riga na saba da koke-kokenta na babu gaira babu dalili. 
Abinda takeso kuma ba zata sameshi nan kusa ba, saboda bazan tafi bara titi da diyar da Monsouru ya barmin amana ba, gara mu zauna anan cikin kulawar gwamnati, har illa masha Allahu.

Yassar zai kara magana kenan ya ga ba amfanin ya kara ce musu komai, sakamakon bugun kirjinsa har yanzu ya ki daidaita, ya kasa komawa normal tun daga haduwar idonsa dana yarinyar da aka kira Keltouma, kuma ya rasa kalmar sake hadawa a bakinsa, saboda abinda ya fahimta shine uwar bata son a tsawatarwa ‘yarta akan kukan ko kadan, nan da nan zata amshe mutum da bada uzuri, amma lallai kukanta harda na rashin kwaba da sakalci.
Yassar na kallo matar ta kama hannun ‘yarta, ta mikar da ita tsaye, ta hau karkade mata jar kasar data shafa a kayan jikinta da hannayenta na Uwa mai kulawa.
 Kafin yace meye wannan kuma sun bace ma ganinsa, kamar walkiya haka ya nemesu ya rasa a gun, suka barshi a wurin tsaye kamar sabon gunki, suka shige suka kutsa cikin dafifin masu kokawar amsar (hygiene kits). Ba kuma don su yi kokari su samu su karba ba, a'ah, sai don su bacewa idanun ‘bakon fuskar’ nan, ga dukkan alamu daga uwar har ‘yar, duk a tsorace suke da zaman wurin, kai har ma da mutanen wurin bakidaya.
Juya bayansa dinnan da zaiyi don komawa office, hannayensa duka biyu zube cikin aljihun kaftaninsa, sai yayi ido hudu da Femi da har lokacin yake tsaye bayansa. Gabadaya ya manta tare suke da Femi.
 Nan Femi ya kyalkyace da dariya, bai ce masa komai ba, Yassar yaja tsaki don dariyar Femi taki karewa, ya wuce ta gabansa yayi gaba. Femi yabi bayan sa da sauri suka jera, suna komawa office dinsu.
Bayan sun shiga ofis sun zauna. A lokacin Haladu ya zo inda yake zaune, Yassar yana kokarin bude system dinsa a kokarinsa na son kawar da tunanin matan nan da ya addabeshi Haladu yazo ya tsaya a gaban kujerar dake fuskantarsa. “Fadi ba’a tambayeka ba”, sunan da Yassar ya dade da sanya masa kenan wato Haladu. Ya sani sarai Haladu ya zo ne kawai don ya cikashi da labarunsa, da ba sai ka tambayeshi ba, ya hana shi yin aikin dake gabansa. Ya fahimci Haladu irin mutanennan ne masu surutun da ya wuce kima da yawan son jin tsegumi da kawo shi.
Ilai kuwa Haladu na isowa bayan sun gaisa a maimakon ya juya ya kyaleshi ko don ganin aiki yake yi. Amma ina! Sai ji yayi Haladu na gyaran murya yana cewa.
 “Yallabai, yanzu na hango ku wajen ‘yan dukununun jajayen matan sansanin nan, me suke ce maka an yi musu? Sarakan kukan tsiya?”
 Cikin rashin kulawa hade da mamakin hali irin nasa Yassar ya dago kai daga fuskar kwamfutarsa ya kalleshi, da idanun nan nasa masu kaifi darashin son wargi, tambayar da Haladu yazo da ita a ganinsa ya zama raini ga na gaba (insubordination) da shiga abinda bai shafeshi ba. 
Kawai sai Haladu ya ga Yassar yayi tsaki, ya girgiza kai, sannan ya hau typing a cikin system din dake gabansa, ba tareda ya tanka masa tambayarsa ba.
 A daidai lokacin Yassar ya budo Shafin   kundin adana sakonnin sirrikan rayuwarsa (diary) dake cikin system dinsa. 
Da farko kwanan wata Mr. Yassar ya fara sakawa a cikin shafin ‘diary’ din, inda ya rubuta…
 “1st September… ranar daya ga watan tara a IDP Camp, Anka, Zamfara….”.
Kafin ya cigaba da rubutun, sai ya dan dakata, ganin har lokacin Haladu na tsaye bai tafi ba yana jiran amsar tseguminsa. Cikin Sokoto accent dinsa, Mr. Yassar yace da Haladu ba tareda ya dubeshi ba.
“Su wa kuma aj- jajayen mata?” 
Nan Malam Haladu ya zauna a kujerar dake fuskantar Mr. Yassar, ya hau fassara masa abinda yake nufi da “jajayen mata” da ya ambata, yadda zai gane wadanda yake magana akansu, bayan sarai Yassar ya gane suwa yake nufi. Shima Haladun da irin tashi Bazamfariyar hausar, wadda in ya farata in har kai ba bazamfare bane ko kwararren Basakkwace da kyar zaka iya gane ta gabadaya, Haladu yace.
 “Ranka shi dade, kaima ad-da ganinsu ka san irin bakin haurennan ne daga dazuzzukan Ifrikiyyah, wanda in za’a yanaka ni bana ce ga kabilarsu ba ko yarensu, kyawun su yafi kama dana larabawan jeji kona Sahara, to yaya kakeso in ce maka sunansu yadda zaka gane in ba jajayen sansanin nan ba?
  Dubesu dai su ba hausawa ba, su ba Fulani ba, su kuma ba Indiyawa ko Sudanai ba, basu kuma da kamanni da Tubawa/Abzinawa. Takamaimai baza’a iya cewa ga daga inda suke ba, tsakanin kasashen Afrika, musamman in kaji wannan yaren da suke yi a junansu.

A hankali Mr. Yassar ya cira kansa yana kallon Haladu, ya dan saka biron hannunsa a bakinsa ya ciza kadan cikin mamakinsa, a ransa yace wasu mutanen dai akwai dorawa kai jidalin abinda bai shafesu ba, ko ina ruwansa da asalinsu ko inda suka fito? Idan ya sani din dame zai kare shi? Ko kuwa zai daukesu ya maida su ne?
 A fili kuma yace yace masa “tunda ka dage lallai kana son jin tsegumin me suka ce min, to babu abinda suka ce min anyi musu, kawai naga yarinyar tana kuka ne da giramanta da komai.
 Tausayin uwar da yadda naga ta damu da kukan ‘yar tata, yasa na tambayeta ko kukan me ‘yarta take yi?
To ko amsa basu gama bani ba, nan na nemesu na rasa”.
Haladu yace “ai kowa ya gane matar nan bata son laifin ‘yar kullutun uwar ‘yar nan tata, su bakin zuwa ne a wajennan, basu jima sosai da zuwa camp dinnan ba. amma kowa ya gama saninsu, sabida bambancin launin  fatarsu. Gabadaya in ka lura zaka ga a tsorace suke da kowa, basu da yarda da jama’a, basa sakin jikinsu suyi rayuwa irinta sauran ‘yan gudun hijira, ita ‘yar ta kasa sabawa da zaman sansanin nan har yau sai kuka, taki sabo da mutanen wurin gabadaya.
 Ga dukkan alamu shagwababbiya ce ta kin karawa, ‘yar fari, ‘yar  gata ko ‘yar auta a gun uwar,  shagwabarta ce tasa na tsanesu wallahi. 
Ko daga ina suke Allah masani. Yanzu har ya zamana uwar bata damuwa da yawan kukanta kamar farkon zuwansu nan da zaka ga in ta fara itama uwar sai ta dinga tayata suyi ta yi”.
Femi dake gefe yana aikinsa cikin wasu files, amma kunnensa na tare dasu, nan ya sako musu baki da cewa. 
“Kun san me? Ni kuma burgeni sukayi, na yaba kwarai da nutsuwar uwar, kalleta a nitsenta tsaf, kamar ba wadda ke cikin walagigin rayuwa ba.
Kalli yadda ta nutsu tana baiwa rigimammiyar ‘yarta baki cikin lalama, kulawa, tausasawa da juriyar uwa akan rigimar dan ta.
Duk da ban jin yaren da takeyi, amma na karanceta akwai nutsuwa da addini kwarai, sannan da tawakkalin zaman wajennan tattare da ita.
Sannan kaga bata je tana kokawa da maza don amsar tallafi ba (yadda matan wurinnan keyi), duk da ‘I am quite sure’ su basu samu komai ba, ba kuma zasu samu din ba”.

Gabadaya surutansu daga Femi din har Haladu ya fara hawa masa kai, bai cika son ayi ta maganar mutum a bayan idonsa yana zaune yana ji ba.
 Sai kawai ya rufe system din gabansa ji kake bam!, ba kuma tareda ya tsaya kasheta ba, sannan ya mike cikin nutsuwa ya saka takalmansa ya bar musu wajen, uffan bai ce ba.
****                 ****              ****

Koda ya koma hotel dinsu yau, sai da yayi waya da Ammih yaji lafiyarta, ya tambayi Abbih tace yana office bai dawo ba tukunna, ta tambayeshi komai lafiya ince ko? sabida a cewarta taji muryarsa wani iri kamar yana cikin damuwa. “I hope ka ci abincin rana dana dare Ibny?” 
Murmushi Yassar yayi, cike da kaunar mahaifiyarsa, yace “komai lafiya Ammih sai kewarki, bana cin abinci da rana, saboda a lokacin ina aiki acan Anka, sai na dawo hotel nake saka order a kawomin dan ‘light dinner’.
Amma kwarai kullum da safe ina yin kyakkyawan breakfast mai nauyi kafin na fita. Litinin, Alhamis da Jumaah kuma kinsan azumi nake”.
Yassar ya dan nisa, cikin nauyin baki dana zuciya, shi ya san baya iya boyewa Ammih komai nasa, ko abinda ke damunsa komai kankantarsa, amma yau ya kasa gaya mata abinda ya gani ya dameshi, ya wuni surr! Yana tunawa, suna raunana ilahirin kuzarin jikinsa. Wadannan idanun… wadannan jajayen jikakkun idanun masu kama da shatin kwan zabo… wadannan idanun sun kassara shi. Da Ammih ta matsa da son jin dalilin sauyawar muryarsa sai yace.
“Ammih yau din kawai ji nake jikina da zuciyata suna wani irin sauyawa. Tamkar wanda measles ke shigarsa. Ji na nake kamar ba ni ba, kamar sabon ni (new me), wato kamar an sake haifoni duniya. Ammih yau gabadaya na manta duk wani tension dina”.
Ammih tace “toh fa! Idan kaji irin haka toh sauyin alkhairi ne ke tunkaroka. Yawaita karanta ‘hasbunallahu waniimal wakeel”. 
Yassar yace “toh Ammih. Bari in yi waya a kawomin abincin kafin nayi wanka, dawowata hotel kenan daga can Anka”. 
Sannan ne sukayi sallama ya shiga wankan da tun dazu yake son shiga sakamakon zafin Zamfara dake uzzura masa. 
Yassar na cikin wanka a tsakiyar shower, yayinda ruwa mai dumi ke bi ta saman sumar kansa, jajayen matan, (ta bakin Haladu) suka sake fado masa a rai. 
Yana wanka yana tunanin fuskokin Uwa da ‘yar. Gasunan kamar an tsaga kara, saboda tsabar kamanninsu da juna. 
Surar yarinyar da mahaifiyarta ta kira da suna KELTOUMA ke sake gilma masa, kamar yadda ruwan ke bi yana wanke sumar kansa haka yake jin yana wanke masa kwakwalwa yana zuba masa sabon vibe na rayuwa wanda a baya bai taba experiencing ba, Keltouma ga haiba ga kyau kamar balarabiyar Hijaz, sannan ga kamala a kan fukokinsu duka, mai nuni da cewa su din ba mutanen banza bane ba kuma wulakantattu ba, kaddarar rayuwa ce ta tafi karfinsu ta yi sanadin shigo dasu IDP Camp. 
At the same time yana tuna annakiyar dattinsu (dauda) data samu muhallin zama a farar fatar jikinsu da atamfar jikinsu, da kwantacciyar damuwa mara misaltuwa dake kwance a saman kyawawan fuskokinsu.

Sunan da bai taba jin mai irinsa ba, ya sake yi masa dirar mikiya hadi da amsa-kuwwa cikin kunnuwansa; “KELTOUMAH!
****                   ****             *****


 Daidai lokacin da ya fito wankan, hatta jijiyoyin jikinsa jinsu yake ba’a yadda ya saba jinsu ba, sun yi relaxing sosai. Fatarsa tayi sumul da wankin data sha, jikinsa yayi tas, ya kara yin fresh, sai sheki fatarsa keyi kamar koyaushe ya fito wanka, a hannunsa karamin farin tawul ne, yayinda yake daure da faffadan a kugunsa, yana tsane kansa da tawul din yana kallon agogo duka a lokaci guda. Sai ga kiran Abbih ma ya shigo masa. 
Daidai da zuwan mai kawo masa abinci a bakin kofa, shi kuma yana kwankwasawa.
Yassar ya fara da amsa kiran wayar mahaifinsa tukunna, da matukar ladabi irin nasa ga Abbih kamar yana gabansa, sannan ya nufi kofar ya bude aka shigo masa da abincin, kamar yadda ya saba gaida Abbih yau ma saida ya rankwafa kamar Abbih na wurin, yace cikin damuwa,
 “Abbih save this date for me kaima a DIARY dinka…. 1/09”. 
Abbih yace “me ya faru a yau 1/09?” 
Nan yake labartawa Abbih, “jikina ne yake ta karbar wani sabon sauyi, yana kaiwa zuciyata ita kuma tana karba, wanda yake bani tabbacin rayuwata zata canza salo da taku daga yau”.
Abbih yayi murmushi kafin yace “ina yiwa rayuwar nan ta tilon Da na Muhammad Yassar fatan nasara, da cikar kamalarsa cikin dan lokaci, addu’ata shine yayi AURE kafin zagayowar ranar 1/09”.  
Yassar yayi ‘yar dariyar maganar Abbih yace.

“Abbih nah kenan!”.
 Nan ya shiga labartawa Abbih yadda ya samu dangi a zuwansa Sokoto da wajen Baba Ado a Tambuwal.
Sai Abbih yace “ina fatan kaga ‘yan uwanka mata na wajen Yaya babba?” Yassar yace “eh na gansu Abbih” “sai Abbih yace “duk sun girma ko?” (‘Ya’yan Alhaji Abdulqadir Abbih ke nufi). Yassar abun ya bashi dariya yace “su wa kenan Abbih?” Abbih yace “Sahlah da Shafa’atu mana?” Yassar yace “Toh Abbih ni ina idona ya kai kan girmansu, sun dai gaisheni na amsa, na basu tsarabarsu”.
Abbih yace “dadina da kai rashin iya mu’amalla da kanne, ai wato girman yaran nan harda na ban tsoro, kamar masu cin dusar kajin Agric”.
 (Girman jikin Yaya Babba duk ‘ya’yansa suke debowa, sai ka gansu kamar sun fi shekarunsu mazansu da matansu).
 Yassar cikin subutar baki yace “musamman wannan Sahlar”. 
Sai Abbih ya samu gangara, ya kada kai ya hau cewa.
 “Awo wollah. Kaga da kai wani dan kirki ne da zan iya ciwa alwashi bai sakani kaffara ba, ai da a cikinsu zaka zabo mana daya, ayi ‘yar gida kowa ya huta, Tuwo na maina, dakan daka shikar daka tankaden bakin gado, duk mu huta da tuzurancinka”. 
Zancen zucin Abbih ya fito fili ba tareda ya sani ba. Sai ji yayi Yassar yana dariya wadda bata ko kai ga shiga cikin cikinsa ba. Yace.
 “Abbih! Sau nawa zan gaya maka banida ra’ayin auren zumunci? Ka manta da wannan tunanin, please Abbih nah.
 Ni dukkansu kannena nake ganinsu, wadannan yaran masu rawar kan tsiya Abbih masu kama da kajin gidan gona ina zan kaisu ribda-ribda dasu haka? 
Sannan kaga raini zai gitta tsakanina dasu, raini irinna ‘yammatan family ga yayyensu maza, wanda ke zuwa sanadin auren zumunci.
Saboda duk girman nan da suke bani zubewa kasa zaiyi warwas Abbih. Muddin suka ji irin maganar nan da kake yi akaina dasu. Please Abbih! Idan kanada wannan burinma ina rokonka ka cireshi a ranka, bana sha’awar auren zumunci sam, balle aure-auren mata da yawa irin nasu Yaya babba.
Abbih nafi son girmana ya cigaba da gudana a idon kannena! Sannan idan na tashi aure inyi zabinda bazan yi nadama acan gaba ba”. Abbih cikin takaicinsa yace “wannan ra’ayin naka ne kawai, gyambo sarkin son girma, auren zumunci ai ba zubda girma bane a idon kanne, karfafa zumunci ne, addini da al’ada duk basu hana ba.
 Ai shikenan, ni bazan maka dole ba, ina nan ina zuba idon ganin matarka nan kurkusa, tunda baka son nawa ‘ya’yan, dana dade ina yi maka sha’awa. 
Ina zuba idon ganin surukar da zaka kawomin Yassar, ‘yar manyan mutane, ‘yar babban gida, wadda zata cika min gida da ‘ya’yan da ni Allah bai bani da yawa ba, nan bada jimawa ba nake burin ganin iyalinka. 
Don wallahi Allah ne shaida ko ban fada ba, na gaji da zamanka haka, sannan tafiye-tafiyennan naka babu iyali yana matukar damuna”. 
Abbih ya karasa cikin karayar murya mai nuna damuwar da yake ciki akan al’amarinnan.
Yassar sai ya karyar da kai kasa sannan ya karyar da murya cikin ladabi da lallashi yace.
  “Abbih! In dai don ni kake shiga damuwa akan ina tafiye-tafiye babu aure to ina rokonka ka daina, ka kurbi ruwan buta a kaina ka kwantar da hankalinka kaji, Insha Allah Dan ka Yassar yana cikin kariyar Ubangiji daga addu’arku da bata yankewa a gareshi.
Abbih Yassar baya wasa da ibadar azumin Litinin da Alhamis da kuka horeshi da ita, baya kai idonsa kan haramu din da zai hanashi sukuni, insha Allah Abbih inada kyakkyawan zato akan Yassar dinka, abinda kake gudu har abada bazai faru dashi ba.
Na yi maka alkawarin har in gama rayuwar samartakata bazan kusanci zina ba.
Abbih ina ji a jikina lokacin da kake ta burin zuwansama ya kusa…. bada jimawa ba zaka tara jikokinnan a gabanka masu yawa Abbih, zan kawo maku kyakkyawar suruka kaida Ammih, yadda kuke ta damuna nan bada jimawa ba”. 
Ta cikin wayar Abbih yayi murmushi mai karfi da fidda sauti, har Yassar na iya jin sautin murmushin nasa, yace,
 “that’s my my one and only Muhammadu Yassar! Allah ya cika wannan ji a jikin naka, ya zamo min goron sabuwar shekara, kuma absolute reality dinda zan dade inaw anna murmushin a kansa!”.
 Daga haka Abbih ya bar zancen aure, ya canza topic din hirarsu ta hanyar tambayarsa gameda aikin nasa, Yassar yayi ta fada masa irin cigaban da suketa aiwatarwa a aikin nasu.
****                ****                 ****

Yau satin su Yassar uku kenan da zuwansu IDP Camp na garin Anka, a wata sassanyar Asabar din karshen mako, wadda ta kasance asabar din karshen wata, ma’aikatan wajen basu cika zuwa ba, hantsi ya dubi ludayi a daidai lokacin da Mr. Yassar Jalloh, da colleague dinsa Engr. Femi Ogunbiyitan suka shigo IDP Camp, yau babu chauffer dinsu tare dasu, don tunda suka gane hanyar Anka suka dakatar dashi daga kawo su, su suke kawo kansu kullum ko Yassar ya tukasu ko Femi ya karbeshi, haka suka shararo farar motar nan aguje kirar Hilux (4-wheels drive) mai dauke da tambarin UNICEF a jikinta, a sukwane yau suka shigo IDP Camp. 
 A yau Yassar din ke jan motar da nishadi sosai a tattareda shi, Femi na daga gefensa na mai zaman banza, suna hirar yadda lokaci ke gangarawa da gudu, wai gashi har sun kwashi sati uku da fara project dinsu. So far, so good, Alhamdulillah! Komai na aikin nasu yana tafiya cikin nasara da kwarewarsu, kuma bisa workplan yadda aka tsaro musu tun farko daga hedkwata dinsu.
Mr. Yassar, kamar ance ya daga kai ya dubi gabansa, nan ya hango uwar da ‘yar suna tafe, uwar nata sassarfa rike da hannun ‘yarta, ita kuma tana tafiyar hawainiya kamar bata so, wannan abu yana matukar bashi takaici, yadda uwar nan ta maida wannan gansamemiyar budurwa kamar ‘yar goye, ko’ina zai gansu sai ya gansu uwar ta rike hannun abarta, ‘yar na tafiya kamar mai ciwon kafa, ko kuwa wadda kwai ya fashewa a ciki, ta cukuikuiye fuska da fushi da hawaye da bacin rai. 
Ga dukkan alamu ofishin ma’aikatan sansani suka nufa. Inda suma nan suka nufo shi da Femi.
Shi ya rasa mai yasa mahaifiyar yarinyarnan da ‘yarta ke samun daukan attention dinsa a duk lokacin da ya gansu sai ya dakatar da duk abinda yakeyi ya tattara hankalinsa a kansu, duk sanda ya gasu sai hankalinsa ya dauku garesu. Toh yanzunma hakan ce ta faru, sun sa hakalinshi ya tafi garesu gabadaya. 
Saura kadan Mr. Yassar ya kwashe kafafunsu da hancin motarsa saboda yadda suka tsallako ba tareda duba tahowar motar dake gabansu ba.
Kuka na hawaye ba sauti yarinyar keyi yau ma, tana tafe tana share ido da hanci da gefen gyalenta, gyalen ma wani dukun-dukun dashi, hannnunta cikin na mahaifiyarta kamar dai ‘yar shekara biyar din da za’a tsallakar titi.
Har ransa yaji faduwar gaba lokacin da ya kusa kwashesu da hancin motarsa, sabida tafiyar hawainiyar da yarinyar keyi akan hanyar data tabbata mota na wucewa, da taimakon Ubangiji ya samu ya kauce musu, ya ga ya dace daga yau ya sakama yarinyar nan sunan da ya dace da ‘habit’ dinta na koke-koke. Tuni zuciyarsa ta dade da ambatarta da suna“Akoke”. 
Wannan shine ganinsa na uku kenan dasu, kuma kullum ya gansu da hawaye shabe-shabe yake ganinta, idanunta a jike kamar ‘yar yaye, uwarta na faman lallashinta kamar ta hadiye abarta don so, kauna, tattali, tausayi da kulawa.
Alal hakikah haushi sosai yarinyar ta koma baiwa Mr. Yassar yanzu, saboda ya tabbata tana azabtar da uwarta da kukan nan nata, wanda a ganinsa na shagwaba ne kawai, kamar a kanta aka fara zaman sansanin ‘yan gudun hijira? 
Ko’ina ka duba akwai yara ‘yammata sa’anninta, amma su babu abinda ya damesu, sabgogin gabansu kawai suke yi a cikin camp wasu har da hira da samarinsu hankalinsu a kwance, suyi nan suyi can kamar suna gidan iyayensu, har wajen samari ‘yammatan ke zuwa ana barin rashin tarbiyyah, sai ita indararo sarkin kuka da aukin kwararar da hawaye.
Daga cikin motarsu yake zaune, bayan yayi parking a inda ya dace, ya kashe injin motar, yana kallon yadda yarinyar ta tsaya a bakin kofar shiga ofishinsu ta lafe, ta noke a jikin kofa wato taki shiga, sai uwar ta yi mata wata magana cikin yarensu, sannan uwar ta shige cikin ofishin ta barta a bakin kofa.
A tare shi da Femi suka fito daga motarsu, suka rurrufe kofofinta duk a tare, sannan cike da aji (class) na kasaitattun samarin dake ji da lokacinsu da tashen ilmin bokonsu, suka soma takawa cikin kyakkyawar shiga ta kamala, da wani irin takun tafiya na aji da kasaita daga Mr. Yassar Jalloh, suma kuma kai tsaye ofis dinsu wanda ke cikin ofishin ma’aikata suka nufa. 
A bakin kofar shiga yarinyar na nan tsugunne akan kafafunta inda uwar ta barta, tana hadiyar rai gami da sauke ajiyar zuciya mai nauyi, alamar taci kukan har ta gode Allah.
 Kukan ya tsaya don kansa yanzu, tana goge hawaye da dukunkunannen yalolon gyalenta da ya sha datti ya koshi mai kama da abun tatar koko, kallo daya zaka yi mata ka gane tana cikin damuwa mai tsanani musamman na rashin tsaftar da take ciki.
Hakika rashin wanka ukuba ne, sannan wata izaya ne da yafi komai azabtar da zuciyarta. Kuma babban abinda ke takura rayuwarta da kara saka mata kin zaman IDP Camp.
 Wata irin rudewa ce ta sameta a lokaci guda, data dago jan idonta don kallo masu tahowa, cikin kuskure idanun suka fada cikin na ingarman matashin dake tahowa, wannan shine karo na uku da suka hada ido accidentally, daga inda take tsugunne tana iya hango harara mai dauke da gargadi (warning look) da Mr. Yassar ke zabgo mata tun daga nesa.  
Tayi maza ta sunkuyar da kanta. Yana zuwa gabanta yayi kamar zai wuce, har ya wuceta da taku daya, biyu ko me ya tuna? Sai sai ya dan dakata, har Femi yazo ta gabanshi ya shigeshi ya shiga ofis, shikuma sai ya dawo da baya, ya kalleta a kankance da ido, kana yayi kasa da murya yadda ita kadai zata iya jinsa yace.
 “Hello, crying Angel! Ina rokonki don Allah ki rage kuka!!!
 Idan damuwa ce dake kuma kinaso Allah ya musanya miki damuwar nan da madawwamin farin ciki, toh kuka da zubda hawaye ba sune maslaha ba”.
   Ta sunkuyar da kai daga barin kallonsa, a take jikinta yayi sanyi, ya kuma soma daukar rawa, sakamakon wani azababben kallo na kasan ido Yassar Jalloh yake kara kora mata daga tsakiyar lumsassun idanunsa. Kukanta in one way or another, bai san dalili ba; hurting din feeling dinsa yakeyi.

“Idan kika yi saken da nayi miki gani na hudu da hawaye ko kaka a idonki, na rantse sai na kabari ya fiki jin dadi a wurina. 
In fact sai kin gane Camp ba lahira bane, ba kuma karshen rayuwar diya mace bane.
‘IDP Camp life’, ba komai bane face jarrabawa daga Allah, domin ya jarrabi imanin wasu kalilan cikin bayinsa. 
Wawuya kawai marar tawakkali, shagwababbiya, mara tausayin mahaifiyarta”. 
Jajayen idanunta ta zazzaro waje tana masa kallon tsoro, hadi da mamakin kausasan kalamansa gareta.
 Yassar bai tsaya ba yayi tsaki ya wuce zuwa cikin ofis dinsu, yanata  kara sakin tsuka kasa-kasa, kamar wanda yaci tsaka. 
“I hate to see this tears”.

Ofishin ma’aikatan IDP camp na Anka, wani babban aji ne shima aka mayar ofis, akwai kujeru da tebura da tsirarun ma’aikata suna ta kai kawo a cikinsa. Kasancewar asabar ce da yawan ma’aikata suna gida basu zo ba.
Nasu Yassar ma karamin ofis ne guda can cikin babban ofis din ma’aikata aka gyare musu shi tsaf, ya sha windows da net, da solar inverter.
Uwar bata ga tahowarsu ba shi da Femi ta bayanta, ta shige ofishin, Femi ne ya fara rufa mata baya kafin Yassar ya shigo daga karshe.
Uwar sanye take da zanin wata kodaddiyar atamfa koriya fatau, da wata jar bulawus yagalgalalliya a jikinta, ragga ne sosai (tsumma) don kuwa sun mutu, tayi lullubi da zanin atamfar har kanta.
Gaban Haladu ta russuna ba tareda la’akari da cewa zata girme masa ba, tana ce masa cikin muryar roko mai ban tausayi.
“Dan nan ka taimakawa diyata da kayan mata (audugar mata) da anka raba jiya, mu bamu samu ba (hygiene kit)”. 
Haladu ya kalleta a lalace, sannan cike da raini da tsana ta babu gaira babu dalili yace.
 “Shin wa kika baiwa ajiyar audugar matan da anka raba jiyan accikinmu, da yanzu zakki zo karbar ajjiyarki?”
 Ya fada yana zazzare mata ido kamar sa’arshi ko kanwarshi da bazamfariyar hausarshi, matar kamar zata yi kuka tace “ka dubi Allah nace ka taimaka mata, wallahi diyata bata iya amfani da…” ta kasa cigaba, don da kunya tace diyarta bata iya amfani da tsumma ba wajen yin kunzugu.
 Amma yaya zata yi da diyarta sarkin taurin kai da shagwaba?
 Tayi-tayi da ita ta saka tsumma tace ita Allahnbur saidai audugar mata, har ta kawo tsohon tarihi ta tunawa uwarta, ita Babanta ya hanata amfani da tsumma a yayin kunzugu.
 Inda ta cewa uwar cikin kuka, “kin manta watarana ina ciwon mara, muka je asibiti da Babana, inaji likita na gayama Babana cewa al’ada zan fara yi, ya bashi shawara kan ya dinga sayamin audugar mata duk wata, saboda shi tsumma likita yace ana daukan cututtuka wajen amfani dashi idan ba’ayi taka-tsan-tsan ba wajen tare al’ada. 
Tun daga lokacin Baba yayi alkawarin sayamin auduga duk wata. Don yau kinga babu idon Baba sai kice in tare da tsumma?  Nidai Ummami bazan saka tsumma ba”.
Ta kara luguiguita zuciyar uwar da cewa “nasan da Babana yanada rai ko kobon shi na karshe kenan a aljihunsa, sai ya san yadda yayi ya sayo mun audugar mata”. Tasaka mata kuka sosai cikin shagwaba da jin maraicin mahaifinta.

Koda ma can tunda Allah yasa ta haifeta a duniya, diyarta KELTOUMA, ta kasance yarinya mai yawan gwalangwaso (fi’ili/taste) da matukar kiyaye tsaftar jikinta, data abinda zata ci ko duk abinda zata yi amfani dashi, don dai rayuwa tayi gwatson mage dasu ne, a sanadin ibtila’in nan na ta’addanci, da ina za’a ga Keltoumanta haka; dukun-dukun – cidin-cidin da dauda/datti? Keltouma da ke wanka kusan sau uku a rana saboda yawan  gwalangwasonta da fi’ilin tsabta? 
Ummami ta tabbata wannan na daga cikin abubuwan da ke kara ma diyar tata trauma na kuncin zuciya, in ta duba kanta a mudubin motar wajen taga yadda suka koma kamar majanunai, ko masu cutar kanjamau itada Ummami, cikin dan lokaci da rashin Monsourou, wannan tunanin kadai yana sawa Keltouma tayi ta kuka ba kakkautawa har sai wani lokacin ta shide.
Ya zamana yanzu Ummami ta fara gajiya da lallashin da take yawan yiwa Keltouma, saidai ta zuba mata ido cikin alhini a duk lokacin data soma koke-kokenta. 

Yau da suka wayi gari taga bakon wata ya zowa Keltouma, kememe taki yarda da yin amfani da tsumma, sai tace gara ita tazo da kanta ta rokar mata alfarmar audugar, in yaso su Haladu suyi mata wulakancin da suka ga dama duk zata shanye, in dai a karshe zasu bayar da ‘hygiene kit’ dinnan ga diyarta.
Ta gwammace Haladu ya yi mata Rashin kunyar akan dai ta turo Keltouma gaban idon wadannan fikakkun samarin marassa kirki da basa ganin kan kowa dake sansanin da gashi rokon audugar mata. 
Dole ta kiyaye martabar diyarta daga kurayen mazan da suka cika IDP Camp, suna lalata mutuncin kananan yaran mutane, masu kwabawa yaran wato iyayensu suma watsatstsun ne basu da mafadi. Ya rabbi ka raba duk musulmi da zaman sansanin gudun hijira (inji Ummami).
Ganin ta cigaba da tsayuwa bata tafi ba, tana jiran lallai ya bayar sai Haladu ya mike a hassale ya soma sababi, yana nuna mata hanyar fita da dan alinsa, fadi yake cikin daga murya.
“ku wato mutanen nan na gama ganeku, girman kanku bai barinku yin fafutuka da kokawar amsar tallafi kamar sauran mutanen wurinnan, sabida kuna jin kanku mai kama da fantekar jeren mata.
Saidai bayan an gama rabo ki boye ‘yar ki a bakin kofa, kizo ki damu mutane da rokon a bata kaza a bata kaza ko, haka fa kuka yi min watan da ya gabata. To an hana ta din, baza’a bata din ba, ko ince na karfi ne kuzo ku kwata, sakarkaru kawai.
 Ko kuma in kun matsu, to ki aiko yarinyar da kanta wurina can anjima idan gari yayi duhu ta amsa, bayan ‘hygiene kits’ biyar har kudin kashewa zan bata……”.
Da alama Haladu bai san da shigowar mutum ta bayansa ba, yayi nisa a zazzaga rashin mutuncinsa, rashin tausayi da rashin tarbiyya tsantsa ga rayuwar bayin Allah, don cigaba yayi da cewa.
 “Yarinyar taki dako kirgen dangi babu a jikinta, sai dan banzan tsayi kamar falwaya, da wani kanta kamar ciyawar Doki, ita kike faman boyewa maza ko?! 
Yo Allah na tuba ni Haladu, ko ina bin mata a sansanin nan, ai bazan bi wadanda basa wanka ba…….”.
Zuwa yanzu hawayen takaici ya zuboma matar da jin irin kalaman tozarcin da Haladu yake fadi akan diyarta. Zuciyar Mr. Yassar dake tsaye daga bayan Haladu yana saurare ta shiga wani irin tafarfasa. Duk da cewa tuni yanada labarin ana yin badala da ‘yammata da yara mata a IDP Camp, bai taba katarin gani da idonsa ko ji da kunnensa ba sai yau (tayin kwartanci a fakaice), kwartancin ma na wulakanci. Yassar yayi gyaran murya, nan Haladu ya juyo da sauri, suka hada ido.
 Haladu ganin fuskar Oga Yassar yayi ta hade tayi murtuk, ta murtuke kamar hadarin da ya nausa yayi gabas, tayi kamar launin toka-toka, ba abinda ya tsana a duniya irin rashin tausayi ga mata, da rashin sanin ciwon kai ga da namiji. 
Wani zazzafan mugun kallo Yassar yake yi ma Haladu, hakan yasa hanjin Haladu ya hautsina saboda tsorata da yayi da zafin kallon da Yassar ke masa.
Amma sabanin tunaninsa Yassar bai ce masa komai ba, sai ma dauke idonsa da yayi daga kan Haladun, ya tako kadan ya wuce ta gaban Haladu, sannan ya maida hankalinsa kacokam gun matar, wadda har zuwa lokacin take tsaye a gun, tana matse ido da tsane hawaye, da Sokoto accent dinsa Mr.  Yassar ya karasa gabanta ya tambayeta.

“Iya, yaya dai? Meke faruwa haka a wurinnan? Wa ya saka ki kuka?”
 
Ta juya kawai don barin wurin, hawaye  na disar mata dis-dis! Daga idonta zuwa kan yatsar kafarta. Kamar bazata amsa masa ba shima, amma abu daya yasa ta daga ido ta dan dubeshi; intonation din cikin muryarsa.
Sakamakon shi a cikin tashi muryar akwai maturity (akwai sanin ciwon kai), akwai tarin girmamawa da alamun tausayawa a gareta.
 Sannan har ila yau, muryarsa dauke take da nagarta da girmama na gaba, sannan akwai wata ilhama a tareda duk wani tashin amon muryarsa, mai nuna shi din daga babban gida na tarbiyyah ya fito.
Yayi mata maganar ne cikin girmamawa da matukar ladabi, tamkar mai magana da mahaifiyarsa.
 Ba kamar Haladu ba, wanda ke magana da ita gatsau, cike da raini, izgili da wulakanci a gareta, babu albarka da tausayi ko kankani a cikin zancensa, tamkar zai kai mata mahangurba.
Hakika ranta yayi mugun baci da kalaman Haladu, amma bata tanka ba, a ranta tana so ta gane ko me Haladu yake nufi data tura masa diyarta amsar hygiene kit idan gari yayi duhu, rashin albarkar data ke gudunma ‘yarta a sansanin nan?. 
Ai ko zasu mutu babu kayan amfani, jini kuma zaiyi ta malala a tsanin kafafun Keltouma saboda rahin auduga, bazata sake zuwa ofishin nan neman taimakon kowa ba.
 Bazata yi saken da mutuncin ‘yarta zai wulakanta a wurin kurayen lalatattun mazan dake wurinnan ba marassa tsoron Allah.
 Ta kwana da sanin abubuwan da ke wakana a camp din, don a fili akeyi ba wai boyewa ake yi ba, wanda shi ya maida ita (over-protective) akan diyarta…….

Ita ba irin wadannan lalatattun iyayen sansanin nan bace, masu sarayar da mutuncin ‘ya’yansu don a basu sabulu ko audugar mata.
 Koda zasuyi yawo tsirara itada ‘yarta, yunwa kuma ta kashesu a sansanin ‘yan gudun hijira zata kula da mutuncin ‘yarta fiyeda komai. 
Ummami ba tun yau ba ta gama lura da cewa Haladu ya tsanesu, ba laifin tsaye babu na zaune, koko tace ya tsani ya bude ido yaga gilmawarsu a camp dinnan. Maganarsa ta yau akan Keltouma ce tafi komai bakanta zuciyarta, saboda Keltouma itace kadai abinda ta mallaka a duniya ahalin yanzu.
“Nace what’s happening? (Me ke faruwa) me take so?” 
Yassar ya dan daga murya yana tambaya kamar a fusace. Ganin ta kasa amsashi sai ya mayar da akalar tambayar tashi ga Haladu da turanci a matukar fusace. Haladu ya hadiye tsoronsa, ya mayar masa da martanin abinda ya kawota, ya kara da cewa,
 “sanda ake registar rabon kayan suna ina? Suna tsaye a wajen suna kallo fa. 
Sai daga baya zaka gansu sun zo sun ishi mutane da ‘yar murya, kullum haka suke yi itada ‘yar ta.
 Sai su dinga ware kansu, kamar su suka fi kowa, ga ‘yar tata kamar wata diyar gwal da bata shiga ko’ina da kanta, saidai ta aiko uwarta, ita tana makure a gefe tana shagwaba, wallahi shine abinda yake bani haushi dasu Oga”.
Yassar ya juya zuwa kofar shigowa da hanzari ya dubi yarinyar, still tana can durkushe a inda ya barta, tayi maza ta sunkuyar da kai don tsoron sake kallon idanunsa take ji sosai.
 Haushinta ya kara kama shi, he was like “ta raina uwarta, banda haka ta yaya Uwa zata zama ‘yar aiken diyarta, banda sangarta da rashin hankali irin nata?” 
Wannan yarinyar da kanwarsa ce da suka fito gida daya, yau Allah kadai zai rabasu, sangartarta da shagwabarta sunyi yawan dake bukatar tsawatarwa daga babba, wato tana bukatar kamar wani dan uwa namiji ya dinga yi ma jan ido bayan Innarta, wanda zai daidaita mata sahu ta san ta girma. 
Don daga dukkan alamu bata san darajar uwa ba. Batasan Annabi ya faku ba. Balle uwa-tagari mai attributes din kwarai irin tata.
Shi fa duk inda UWA mace take wani matsayi mai girma na dabam yake bata, fiye da kowa da komai, sabida son da yakeyi ma Ammihnsa.
 To babu dangin Iya balle na Baba, kuma dai ba abinda ya zo yi kasar Najeriya ba kenan, wato shiga rayuwar wasu 'yan gudun hijira. A’ah, yazo ne takanas domin inganta rayuwar kananan yaransu.
Ya lura matar nama ‘yar ta wani irin gangariyar SO. In yace so, to zallar so da kauna yake nufi na Uwa-mahaifiya ga abinda ta haifa, irin son da wasu iyayen ke yima ‘ya’yansu wanda har ya zarta kima, son da ya wuce ace ana yima ‘ya’ya masu shekarun balaga irin shekarunta, 
“Ko ina ubanta…?” 
Mr. Yassar yana wannan tunanin bai samu amsa ba yaji Haladu na cewa cikin tsawa “Du Allah Malama ki bace mana da gani anan, in taga dama ta zauna haka ba kunzugun”.
Matar na jin haka ta taka da sauri ta fice da sassarfa. Ga dukkan mamakin Haladu da Femi, sai suka ga Mr. Yassar ya cira kafa yabi bayanta da azama shima, yana mai cewa.

“Don Allah Iya… ki dakata..”. 

 A bakin kofa suka game, shi, yarinyar da mahaifiyar tata. Da alama yarinyar taji komai na bakin Haladu, hawayen ya kara wanke fuskarta, jikinta yana rawa tace “Ummami kizo mu tafi, na hakura!” Idanunta kamar an sunce famfo don karin zubar ruwan hawaye. 
Wannan yarinyar al’amarinta yanzu ya dan daina bashi haushi, ya dan soma tabashi, da saka shi a damuwa. Don yaga alamar bada gangan takeyi ba.
Yaji yana son ya san komai akan yarinyar nan, da sanadin kukanta mara yankewa, da abinda ya kawosu IDP Camp, wanda ga dukkan alamu zaman cikinsa ne yafi komai daga hankalinta, ko kuma akwai wani boyayyen dalili na daban, dake sata yawan kuka, amma ba haka kawai kullum mutum zaiyi ta kuka babu gaira babu dalili ba.
A halin yanzu idan ka dubi kamilalliyar fuskar Mr. Yassar, zaka ga cewa a cikin idanunsa akwai rahma da sassauci daga yanayinsa na dazu gareta, wato akwai sassauci daga irin kallon da yake yiwa Keltouma a baya, daga wancan kallon na haushi da takaici, warning look da yake yawan kora mata, zuwa kallo na sabawa da halin mutum da sagartarsa, wato kallo yake mata yanzu na zama familiar da sabo da dabi’unta da yawan rauninta.
 Sabanin irin wancan kakkausan furucin da yayi mata dazu, cikin kaushin murya da takaici hadi da daure fuska mai nuna gargadi, yanzun ya tausasa halshensa da lafuzansa. A lokacin da ya dubeta harda murmushi na tsokana fatar bakinsa yanzu.
 “Ke kam kinci sunan dana dade da baki “Akoke”. Akoke anya?! Kina neman albarka da tubarrakin Uwa? 
Kowa yana ji da uwarsa, yana kula da kwanciyar hankalinta, amma banda ke Akoke.
Na rasa ke wace irin shagwababbiyar yarinya ce, da bata damuwa da feeling din mahaifiyarta a kanta, kullum baki da aiki sai wahalar da taki uwar, kina sakata cikin damuwa da halin koke-koke da take yawan ganinki a ciki. 
Ga surutun jama’a a kanta duk saboda ke? Anya KHULTHOUM?!”

Keltouma ta dago idonta mai kama da shatin Kwan zabo ta kalleshi, sakamakon sunanta data ji ya furta cikin wata irin siga da wasu sababbin haruffa, idanunta nashe-nashe cikin hawaye take kallonsa. Amma hakika sunan ya mata dadi kwarai a kunne da ya fito straight daga bakin Mr. Yassar. Suka yima juna kyarrr! Da kallo cikin ido,  wani maganadisu ya samu muhalli, sabida chemistry din dake fitowa daga idon Yassar yana shiga cikin na Keltouma, hakan ya daukesu ‘yan sakanni kowanne ya kasa janye idonsa. 
Kafin Keltouma tayi hanzarin sunkuyar da kanta, saboda idanun Mr. Yassar ba irin na sauran mutane data saba gani bane, da zaka iya kallon cikinsu ka jima cikin kallon nasu zuciyarka bata shiga wani yanayi na motsuwa da galabaita ba.
 Yassar ya cigaba da cewa cikin lallashi.
 “Ni inason Mamata da yawa Khulthoum. Bana barinta cikin damuwa. Kinga ya kamata ki dinga aiken mahaifiyarki wajen maza karbo miki ‘hygiene kit’ kamar ‘yar aikenki suna yi mata rashin kunya? Ke meyasa bazaki je da kanki ba? Idan yaso ke ki karbi rashin mutuncin nasu?”
A hankali yarinyar ta sake dagowa ta dubeshi, sai kuma ta sunkuyar da kai cikin rashin sanin amsar da zata bashi. Yassar ya dubi uwar yace.
 “Please Iya, ki daina biye mata tana wahalar da ke a banza, don naga alama Akokenki bata san Annabi ya faku ba.
 Bata san girman rufin asirin da Allah yayi mata a wajennan daya bar mata ke a raye ba! Gaki nan cikin koshin lafiya kamar ba ke kika haifeta ba”.
Murmushi uwar tayi. Kyakkyawan murmushin data dade bata yi irinsa ba. kafin tace komai Yassar yace.
 “Eh mana Iya! Ita ‘yar gatan ‘yar gudun hijira ce, tunda kuwa tareda uwarta mahaifiya ta yi shi, su kwana tare su tashi tare, cikin kulawarki take rayuwa, tana jin muryar mahaifiyarta kullum, tana ganin sanyin idanunki suna rage mata radadin zuciya tana jin sanyi daga lafuzan bakinki. Sauran kuwa fa?”.
 Yayi nuni da dan alinsa ga can nesa dasu kadan, yana cewa; 
“tayani duba can Iya! Duba nan!!”. 

Wasu yara ne fal, daqa-daqa dasu cikin wasan kasa, mata da maza, kananan yara dasu sosai, zube akan wani Yashin dasu Yassar ke ginin sabuwar makarantar yara dashi a daura dasu kadan, dukkansu yaran an gaya musu ba uwa ba uba su kadai ne a wajen, amma hirarsu suke a tsakaninsu tareda wasan lakar da suke haqowa a cikin Yashin, suna ginin tukwanen laka ba abunda ya damesu.
“Su basu da kowa anan, amma sun karbi kaddarar Ubangiji suna rayuwarsu cikin tawakkali da sakewar zuciya a sansanin nan, har zuwa lokacin da rabbil izzati yaga damar yanke musu, ko hadasu da iyayensu ko dangin iyayensu”.
Suka cigaba da tafiya tare a filin wurin. Wato shi da Ummami da Keltouma tana daga bayansu. Sai da sukayi nisa da ofisoshin ma’aikata sosai, a wannan lokacin sai matar ta dan dakata da tafiya, tayi magana da Yassar cikin tsananin damuwa, ganin maganganun da yayi ma ‘yarta cikin lallashi da nusarwa ta hanyar bada misalai a gareta yasa jikin Keltouma yayi sanyi, tuni maganganun Mr. Yassar yasa ta shanye/hadiye kukan nata gabadaya. Ummami  tace dashi. 
“Da na bazaka gane ba, ka yiwa diyata Keltouma uzuri, ba wai bata girmamani bane ko ita take aikena in karbo mata abu, a’a nice dai nake yin hakan a kokarina na bata kariya (protection) daga mazan banza dake wajennan. Abunda yasa bana damuwa da yawan kukan ta kuwa saboda duk dan da ya samu kansa cikin halin data samu kanta, Da na dole yayi kuka. 
Keltouma ta kasa manta abinda ya faru da mahaifinta. (Ba’a jima sosai ba da kisan mahaifinta), sannan an kawo mana gawarsa jina-jina akan idanunta, bayan an harbeshi a hanyar dawowarsa daga wajen sana’arsa, tun daga ranar nan kullum cikin dare bata iya barci, sai firgita da kiran sunan Babanta”.
 
Yassar yayi dif! Yana sauraron Ummami ta hanyar bata dukkan hankalinsa. Saida ta yi shiru sannan ya daga kai ya dubeta. Itama hawaye sun zubo mata a lokacin. 

With utmost concern Mr. Yassar yace “naji dalili kukanta Iya, to amma bazata yi hakuri ta barma Allah yinsa ba? Kukan zaisa Baba ya dawo ba, kuma bazai kareshi da komai a lahirarsa ba, shi Baba ai yayi Shahada, addu’a ya kamata ta dinga yi masa.
Duk wanda aka kashe bisa zalunci yayi shahada kuma ana masa fatan aljannah salin - alin, domin ya mutu babu hakkin kowa dana komai a kansa, baba dan aljannah ne in sha Allahu, kinji ko Keltouma?!”.
Kasancewar ba wai Hausa ta ishi uwar bane sosai yasa ba duka take gane me Yassar yake fadi ba, balle hausar Yassar basakkwaciyar hausa ce (Sokoto accent) ita kuma dadin dadawa ba ainahin bahaushiyar bace, amma ita yarinyar tsaf take gane me Yassar yace saboda cakuduwarta da yara sa’o’inta a nan Zamfara inda anan aka haifeta ta kuma taso. Tayi makarantar firamare tareda yara ‘yan asalin Sokoto da Zamfara.
A lokacin suka iso gate din da ya raba filin wajen da azuzuwan da suke kwana. Ummami ta kama hannun ‘yarta don sun iso inda zasu rabu dashi su wuce wajen kwanansu, 
Ta cema Yassar “Don haka nakeso kayi ma Keltouma uzuri ka ji! Bazaka gane irin radadin zucin da muke ciki ba dukkanmu, sai in irin haka ta faru a kanka.
Misali ace asa bindiga a harbe mahaifinka akan idanunka…”. Jinin ya feso har a jikinka. Kafin ka manta wannan majigin (scenario) na tabbata za’a jima, ko nace har abada bazaka manta ba, kuma dole kayi kuka don rage ma ruhinka radadi. bai hada sani da Allah! Amma da mun san hakane da tun farko bamu fito ci-ranin ba, To hakan ce ta faru da Keltouma”. 
Tasa habar zaninta ta share ido tana cigaba da cewa “balle uba irin nata, da bai hada kaunarta a duniya da komai ba, bawa da munyi zamanmu a kasarmu, da mun zauna yunwar ta kashemu a cikin danginmu da yafi wannan rayuwar da muka tsinci kanmu rana daya a Najeriya”.
Zuciyar Yassar har harbawa take a lokacin. Bai san sanda ya fiddo wayarsa daga aljihun gaban rigarsa ba ya kira Haladu.

“Kai Haladu!!!”
Mr. Yassar ya fada da murya mai kaushi yana kiran Haladu dake ofis ta wayar hannunsa, Haladu ya fito daga ofishin yana mika, yana wara idonsa, don yaga inda Yallabai Yassar yake, kafin ya hangosu tare daga can nesa shida mutanen nasa, sannan ya amsa ta cikin wayar yana fadi a cikin ransa wai shin meye hadin Mr. Yassar da wadannan kodaddun matan  ne?”.
“Yallabai gani! Ina bayan ku”. 
Yace “Haladu ka basu abinda suke so maza-maza”.
Haladu yace “an gama Yallabai” 
“daga yau sai yau kada su kara neman taimakonka kana da halin hakan ka ki taimaka musu”. Nan ma Haladu yace “an gama Yallabai”. 
Daidai nan ya iso wajen rike da (hygiene kits) din har guda biyar a leda ya kawo musu. Yassar ya karba ya mikawa Ummami. Mr. Yassar ya saka hannu a aljihunsa ya ciro (atm card) dinsa ya mikawa Haladu, yace,
 “ka ciri kudi kaje kayo musu sayayyar abinci mai gina jiki, da sabulun wanka dana wanki, da duk abin amfanin da mata ke bukata wanda zai kai musu akalla wata uku. Zan tsaya anan in jiraka har kaje ka dawo, ka kawomin komai in gani yanzunnan”.
Babu musu ko jayayya Haladu ya karba, amma a ransa yana ta mamakin Mr. Yassar, ba irin zargin da bai zo ransa game da kulawar Yassar akan mutanen nan ba. Na cewa tausayi ne? Ko kuwa irin nasu taimakon ne (na taking advantage) Mr. Yassar ke son yima bakin hauren nan???
 Amma dai da mamaki kuma kamar wuya ma ace Mr. Yassar din zai bukaci wani abu na physical relationship ya hadashi da daya daga wadannan masu kama da an fizgosu daga bakin Kurar, saboda rashin nutsuwa da rashin wanka, shi da har wani kyalli na musamman zaka ga fatar jikinsa nayi kamar daka tabashi jini zaiyi tsartuwa, gashinan sumul kamar sai ka wanke hannu kafin ka taba, Yassar shalelen Ammih, kullum kamar an baro shi daga cikin kwai saboda tsafta da wanka da suka kama jikinsa, in ka kalli tafin kafarsa sai kace Mr. Yassar Jalloh baya taka kasa.
 Tunanin da Haladu keta yi kenan shi yasa bai ji sanda uwar ke yima ‘yarta umarni cikin yarensu da tayi ma Mr. Yassar godiya ba. 
Maimakon amsa godiyar, wadda Keltouma keyi masa cikin ‘yar siririyar muryarta daga can kasan makoshinta, Mr. Yassar hararar Keltouma yayi, sannan ya kara kora mata ‘warning’ dinsa, na kada ta sake yayi mata gani na gaba cikin halin kuka da asarar hawaye. A karshe yace.
 “Daga yau inaso ki koyi tawakkali. Ina so ganin da zan yi miki na gaba ya zama na ganki ne cikin yanayi na kwanciyar hankali, son samu in ganki da murmushi akan fuskarki”.
Keltouma ta sunkuyar da kai tace a ranta “ko yaushe murmushinta zai dawo? Ko yaushe zata kara yin wani abu wai shi murmushi ko dariya a rayuwarta bayan babu Modibbo mai sakata yinsu? Modibbo ne kadai yake sakata murmushi a duniya tana so ko bata so in dai yana wuri sai tayi shi”.
Memeories din da ta tabbatar zasu cigaba da bijiro mata har abada, wato Kakanta da Babanta.
Daga haka suka sa kai zasu wuce wajen kwanansu, daidai lokacin da zasu gifta ta gabanshi sai da Keltouma ta dan saci kallonsa ta wutsiyar idanuta, sai taga har lokacin Mr. Yassar bai bar kallonsu ba, yana tsaye a wurin da hannunwanshi biyu zube cikin aljihun kaftanin makubar shaddar dake jikinshi, yana kallon wucewarsu ta gabanshi. Suna iya jin sanda Haladu cikin lallashi da kankan na kai da ladabi wannan karon yake cema Yassar in sha Allah zai bi umarninsa, bazai kara harassing dinsu ba balle yayima Ummami rashin kunya, yace zai sayo ma Ummami da ‘yarta komai da ya dace da amfanin mata kamar yadda yayi masa umarni, ya kara da cewa “Yallabai, ba sai ka tsaya a wurin nan ka jirani ba. Zan yi komai bisa umarninka”.
 Ummami nata yi masa godiya kamar ta fashe da kuka don dadi, Keltouma kuwa ko uffan bata kara cewa ba, bayan ‘yan siririyar godiyar data yi masa, yi tayi kamar ma bata fahimtar me suke cewa cikin harshen hausa. Kana neman miskilar yarinya ka samu Keltouma to ka gama nema. Ta dauke hankalinta bakidaya daga kansu, ta mayar ga fuskantar kofar shiga sansani. 
Tausayin matar Yassar yake ji a ransa sosai, har bai san yadda zai kwatanta ba, bai kuma san maiyasa Ummami ta shiga ransa ba, ta samu matsugunin Uwa a zuciyarsa. 
Ya samu kansa da yi mata kallon Uwa agareshi mai Daraja, tun daga rana ta farko da ya fara ganinta, duk da ba wai ta haifi kamarsa bane a shekarunta. Akwai wani nasibi mai yawa a tareda matar, ikhlasi da tawadi’u, mai nuna cewa mace ce mai tsarkin zuciya, wadda yaji ‘yar ta na kira da suna UMMAMI.
 Yafi alaqanta dalilin tausayin nata da yake ji da ganin yadda miskilar ‘yarta ke wahalar da ita. Amma yanzu data yi masa cikakken bayanin dalilinta na tolerating halin rigimar ‘yar tata da dalilinta na jurewa rikicinta da miskilancinta, shin bai isa dalili ba da shima zai yiwa ‘yar Ummami uzuri???

Femi yazo ya taddashi a inda yake tsaye har lokacin, bayan wucewarsu Keltouma cikin gate dinsu, bayaraben mutum da son jin tsegumi, duk abinda ake yi tun tsayuwarsu a wurin Femi yana hangosu, ya tattara hankali wajen nazartar Ogan nasa akan mutanennan yanzu, uwar da ‘yar na kulewa cikin dafifin mata ‘yan gudun hijira Mr. Yassar na cigaba da tsayuwa a inda suka barshi. Shi kansa bai san tunanin me yake yi a wurin ba, kawai dai Ummami da ‘yarta sun maidashi very curious and extremely intrigued ga son jin ainahin labarinsu, tarihinsu, asalinsu, da dalilin zuwansu wajennan wanda ko kadan bai dace da dasu ba, to amma shin ina ruwan kaddara da zaben kalar fata? Daga bayansa yaji hannun Femi ya dafa kafadarsa.
“Boss, yaya dai? You are completely lost! 
Ni Femi, in aka kyaleni sai in yi karambani na da kankanbata ince da alama something is fishy here….. or somewhere else….. tsakanin my Boss…. da jajayen matan IDP Camp”.
 Wani sakaran kallo da Yassar yayi masa ya sashi dariya, Femi na cigaba da dariyarsa ya cigaba da cewa.
“Sabida yadda hira tayi dadi, da uwar ne koda ‘yar e ni ban gane ba, har ka manta maqasudin me muka shigo yi Camp yau, alhalin ba ranar wani aiki bace?”
Da ya duba sai yaga cewa kwarai da gaske saboda su Ummami yau gabadaya ya manta abinda yazo yi.
Femi bai barshi ya gama dawowa daga wannan tunanin ba ya zarce da cewa.
 “Sorry Boss da shishshigina, da yawan karambanina”. 
Femi ya fada cikin neman tuba don kallon da Yassar ke masa yanzu warning look ne.
Ya san Yassar baya gajiya da hararar wanda ya bashi haushi, yanzunma hararar abokin aikin nasa yake tayi da fararen idanunsa, ya rasa meyasa Femi ke son saka mashi ido irin haka, bayan shima bai sakawa kowa ba. Ko matan da yake dauka daga clubs yana kawowa hotel dinsu kullum ranar Allah in suka koma cikin gari, ko daga ido baya yi ya kalleshi, balle ya tambayi me suke zuwa yi masa har daki.
“Once and for all Femi, mind your business! Ka daina shiga sha’anina zanfi son haka”. 

Iya abinda ya iya ce dashi kenan. 
Tun fil-azal shi mutum ne mai takaita magana. 

Daga haka ya taka a hankali ya bar Femi a gurin yana kallonsa yana masa murmushi, bazai iya kayyade alkhairin wannan  musulmin gareshi a rayuwarsa ba, don haka shima sosai yake kaunar Yassar din, hatta aikin da yake yi din Mr. Yassar ne ya samo masa shi tun haduwarsu a Jami’ar Texas Yassar Jalloh yake kyautata masa.
Yassar ya dan sassauta daga zazzafan  kallon da yake masa  yace dashi “idan ka gama tsegumin, sai ka taddani a mota mu zaga masu ginin, sannan mu wuce cikin gari muyi lunch kuma ko?”.
Da sassarfa Femi ya biyo bayansa har ya taddashi, suka hada kafada suka jera..
 Suna tafiya a tare, Femi na cewa “to be honest, ba tsegumi bane mamaki nake tayi akanka Boss, ko zan iya sanin me ye dalilin da yasa kake kula sha’anin matar nan, domin a iyaka sanina da kai, a dukkan shekarun da nayi tareda kai, ban taba ganin ka tsaya da wata mace kuna hira ba, hana rantsuwa ince banda Mamanka”.
“Duk inda mace take uwar kowa ce Femi, uwar al’umma ce data cancanci girmamawa daga kowa”.
Daidai lokacin da suka kawo bakin motarsu. 
Yassar ya bude motar a hankali ya shiga ya zauna sannan ya kunna, Femi ma ya zagaya ya fada gaban motar, har Yassar yayi reverse Femi baiyi shiru ba da zancen su Ummami, cewa yake,
 “wato Boss, inka san wani abu wai shi “real definition of beauty in dirt” (kyau a cikin datti) to wadannan mutanen naka ne, na tabbata rashin wanka, rashin abinci, da rashin isashshen barci duk su suka taru suka maida su hakan, ba wani abu daban ba. 
Hellelujah wannan sarkin kukan taka mace ce har mace, idan da ace zata samu sabulun wanka na mata mai kyau da tsaftace fata, wannan farar fatar tata data yi duhu tsaf zata yi tas, barinma ace ta samu maclean mai karfi irin Longrich ko Beverlyhills ya ratsa siraran hakoran nan nata, bakin nan nata ya dauki fentin baki (wetlips) da turaren cikin baki (mouthfresh) fuskar nan ta samu cream mai kyau, na rantse nan da wata uku komawa zata yi wata classy babe, ai wannan da kake gani ita ake kira ‘mace’ irin ta sakawa a gaban ‘Hilux’ dinka. Wadda zakaiyashiga ko’ina da ita a matsayin macen aure. Look at beauty at its peak mallam! Kyau gashinan a sarari… har zuba yake….”.
Yassar bai san sanda ya kaiwa Femi duka a bayansa ba, Femi ya kauce ya daki iska, Femi don dariya kamar ya tuntsura. Yassar ya ja dogon tsakin da bai shirya ba ganin Femi ya fara sauka daga kan layi wato ya karkace daga kan profession dinsa da mission dinsa, ya fito da dara-daran idanunsa akan Femi yana cewa.
 “Ya isa haka Femi! Nasan kai dama mayen mata ne, amma a shawarce zai fi kyau ka tsaya akan abinda ya kawoka kadai, a IDP Camp kake kan aiki, ba’a U.S club ba, ina ganin kame mutuncinka zai fi maka alkhairi a wurinnan”. 
Femi yace cikin gardama da jayayya da Boss dinsa.
 “Shin Oga, an gaya maka kowa ma irinka ne? nidai gaskiya dan adam ne kuma jinsin namiji sannan inada feeling akan fararen mata. Ta yaya zanga abu mai kyau da ya kayatar da zuciyata irin wannan yarinyar, amma in kasa cewa komai a kansa saboda nazo IDP Camp yin aikin NGO? 
Ai ni banida wannan nunkufurcin. At least dai in yaba ban iya munafurci ba, koda ban taba musu ‘ya ba, ban kuma ce zan taya ba, kawai ina gaya maka abinda zuciyata ke fadamin akanta.
 Ko kuwa a zatonka kowa ma marar lafiya ne kuma marar feeling irinka? 
Ka sani sarai ina son fararen mata, wadanda babu su a kabilar dana fito, ita kanta uwar ma in ka lura sosai zaka ga ba wani tsufa tayi ba, wahalar rayuwa ce kawai da ‘trauma’ din zaman wajennan suka taru suka tsofeta haka, amma gaskiya Allah yayi halitta a nan, ba ga ‘yar ba, ba ga uwar ba….”.
Ya juyo da sauri yana kallon bakin Femi dake masa wannan kalami, cikin mamakin rashin kunyarsa. Sai ya daure fuska ya harareshi, amma ya ko kasa tada injin motarsu, sabida mamakin abunda Femi ke furtawa a kansa. Femi bai yi shiru ba ya kara barota da zafi da cewa…. 
“Dubi dai yadda haskensu ya haske kowacce mace dake giftawa da sunan mace a filin sansanin nan, dubi yadda kyawunsu ya dallare kyawun kowacce mace dake giftawa a wajen nan da sunan mace. 
Duk da cewa cikin dauda suke, datti da rashin gyara amma dube su tamkar wasu taurari dake walainiya a tsakanin daruruwan taurari don haske, yarinyar sai ta zama tamkar mafi hasken cikin taurarin, wato tauraruwa Zahrah…..”.

Zuwa yanzu Mr. Yassar ya kai makura wajen fusata da rashin kamun kan Femi, a ganinsa wannan zubar da girma ne da rashin shin kamun kai Femi yake tayi ba komai ba, yace a matukar hassale. 

“Femi… Please, Be yourself. Maintain the decorum of humanitarianism!!!

Na rantse idan ka sake yimin maganarsu bazan daukeka a motar nan ba, saidai ka karasa Gusau da kafafunka, ko ka hau motar haya ka koma Hotel”.

Femi nata dariyar mamakin rikicewar Ogansa akan ‘yan maganganunsa akan su Keltouma, wadanda shi yayisu ne kawai don tsokana da raha, amma yadda yaga Oga Yassar ya maida abun fada ya saka shi dariya matuka. Cikin afi da hurwar neman afuwa yace,

“Tuba nake Sabbeni, na bari!”

****                  ****                *****

Wani abu kuma da yazo ya rikirkita nutsuwarshi a jefa shi a damuwa ta babu gaira babu dalili shine yadda yake yawan tunawa da maganganun da abokin aikinsa Femi yayi masa akan Keltouma, gashi dai Femi yayi cikin raha da tsokana ne irin nasa, kuma tuni shi Femi ya manta anyi, amma me? 
Shi maganganun sun tsaya masa a rai matuka gaya sun ki wucewa a cikin kwanyarsa. Haka kawai koyaushe ya kebe kansa don yin wanka ko barci ko wani aiki sai maganganun sun fado masa a rai, wato  maganganun Femi akan Keltouma sai yake ta ganin cewa duka gaskiya ne, duk da cewa shi Femi ya fada ne don ayi wasa da dariya irinta abokai samari ‘yan bana bakwai duk da ya san Mr. Yassar bai san wasa ba shi, babban abunda yafi sukurkuta nutsuwarshi da Femi yace wai ya lura baida lafiya tunda bashi da feelings akan mata.
Sai yake tambayar kansa shin da gaske ne maganar Femi, cewa bashi da lafiya? Tunda shima kansa ya san bashi da feelings akan kowacce mace???
Ammih da kanta ta taba yi masa wannan zargin, ta tambayeshi ya fada mata gaskiya ko bashi da lafiyar maza ne duk matar da ta kawo masa komai haduwarta sai ya kauce yace baya so?
Bai manta amsar da ya baima Ammih a lokacin ba, cewa yayi,
 “nima ban sani ba Ammih!”.

Sannan a hankali sai ya dawo yake ta ganin gaskiya a sauran maganganun Femi, wadanda a baya ya kalla a matsayin shirme da Rashin kamun kai, cewa da Femi yayi wai; Akoken nan taka idan taji wanka da wanki, mace zata koma har mace (ta sakawa a gaban Elantra dinka ce). 

To duka yanzu dai ya yarda da maganganun Femi, amma a ransa kadai, sai ya ga kamar maganganun Femi sun bude masa ido ne ga abunda shi sam bai ankara dashi ba sai yanzu da ya nutsu yaketa digesting dinsu, ya yarda Allah yayi halitta a tareda Keltouman Ummami, irin halittar da ba duka mata Allah yake yiwa ba. 
Haka kawai duk sanda ya tuno yawan koke-kokenta, da yawan share ido da take yi da bayan hannu, ko gefen dukunkunannen gyalenta, ko fyace hanci da take yi idan tana kukan da gyalenta, cikin yanayin shagwabarta ta halitta, duk sai ya samu kansa da daburcewa wani lokacin harda yin dan murmushi ba tareda ya san yayi ba, duk ya kasa sukuni da wani munafikin nishadi yake ziyartar zuciyar shi a duk lokacin da ya tuno fuskarta da jikakkun idanunta, domin kwarai kukan da shagwabar, da share idon, wani irin kyau suke yi mata matuka, su fiddo zahirin zallar kuruciyarta fili. 
A fili Yassar ya furta sunan da a yanzu zuciyarsa ke tunawa, sunan da ya dade da yanka mata ragonsa, sunan da a ganinsa shi yafi dacewa da ita ba sunanta na yanka ba.
 Sunan da babu abunda yafi yawan tunawa yanzu, duk sanda ya kebe kansa don yayi barci ko wanka, ko wani muhimmin aiki sama da shi, tun daga ranar da ya saka mata sunan ba abinda zuciyarsa ke yawan tunawa sai shi, da shagwababbiyar kyakkyawar fuskarta, daga inda yake zaune a lokacin ya mika hannu yana shafo tarin lallausar sumar kansa ya damke daga sama har kasa, sannan ya yafito sunan da karamin sauti, daga can kasan makoshinsa yace.

“A-ko-ke!”. 

Da haka tunanin sa ya cigaba da zurfi yana ninkaya da nisa akan “Akoke”, yana darsa masa wani abu mai dadin da baya fasaltuwa a kasan ransa, wasu abubuwa da bai taba sanin zuciyarsa na kunshe dasu ba, sababbin feelings ne da bai taba ji akan mace ba, suketa narkewa kamar dalma a zuciyarsa, yana danganta duka maganganun da Femi yayi da karan kansa da Keltouma.
 Ya tambayi kansa to ko dai Femi yana nuna masa hanya ne kawai a fakaice? Tunda ya zama makaho bai san abinda ya dace ba? Yana ce masa ya gyara wannan yarinyar ya aureta mace ce har mace, da zai duk yiwa irin tarbiyyar da yakeso ta mike da ita ba tareda wani da namiji ya riga shi shiga rayuwarta ba? Femi yace Keltouma, (inka dauke annakiyar daudar da rashin wankanta) mace ce har mace  data isa manyan maza kamarsa su aureta?
 To amma saboda Allah meyasa sai ita? Zuciyarsa tayi masa adalci? Ace duk matan duniya da ya baro a gida da waje, ba wadda tunaninsa ya taba rayawa ta dace dashi da zama mata a gareshi sai wadda ke cikin dauda (datti), ‘yar gudun hijira da ko asalinta bai sani ba?
A hakan kuma gangar jikinsa na cigaba da karbar wani sabon sako game da ita, zuciyarsa kuma na azarbabin amshewa ba tareda ya sani ko ya ankare ba.

Yau da Ammih tayi masa waya da daddare take gaya masa ga Ziyadah nan tazo Sokoto hutun summer, (ita Ziyadah family friends suke dasu, diyar abokin aikin Abbih ce Amb. Mahmud Shinkafi), Ammih tace cikin kwantar da sauti saboda sanin hali. 
“Ziyadah tace tana so zata kawo maka ziyara a garin da kake, ka bani adireshin wajen naku in bata. Duk da cewa ita a Sokoto ta sauka. Amma tace dani zata yi tattaki tazo har Gusau saboda ta ganka”.
 Yassar kamar zaiyi kuka ta wayar saboda atake yaji wani irin bacin rai yazo ya lullubeshi, kamar yau ne rana ta farko da Ammih ta fara jona masa mata, don yadda ya marairaicewa Ammih, harda cewa ya gaji da ture-turen ‘yammatan da take masa, har yanzu da baya gida ma baza’a kyaleshi ba, har wajen aikinsa sai an biyoshi dasu sansanin ‘yan gudun hijira?”
Ammih tace “na bari”.

 Ita Ammih a tunaninta ta haka ne zai ga wadda tayi masa a cikinsu har ya kyasa yace mata yaga matar aure, in yaso daga nan ita kuma sai tayi magana da yawunsa, don Ammih ta riga ta saka a ranta jan ajinsa da halinsa na son girma a idon mata shine bai barinsa iya kula ‘yammata da sunan neman soyayya har yau, tunda dai ta tabbata lafiyarsa kalau.
 Shikuma ya san idonsa bana kallon ‘yammata bane a halin yanzu, na son ganin duk marassa galihun dake kasar nan, (musamman ‘yan gudun hijira) sun samu shelter daidai misali ne.

 Idonsa bai iya kallon kowacce mace da soyayya da kauna ba bayan ita Ammih data sunkuya tayi yunkuri ta kawo shi duniya.

Saboda idonsa baya kallon kowacce mace da wata manufa, balle ya kai ga developing feeling ko wani special interest akansu, yace. 
“Ammih! Please in rokeki alfarma. Ki yiwa Allah kada ki aiko min kowa nan.

Gashi ni ba a Gusau nake wuni bama, a wani surkukin local government dinsu ne wai shi “Anka”. 

Barci ne kadai yake kaini Hotel dinmu a Gusau. 
Ammih a irin ayyukan dake gabana, bana bukatar ziyarar kowa nan kusa, don Allah Ammih kimin alfarma har na gama project dinnan na dawo gida, kada ki turomin kowa”.
Ammih dai ba haka taso ba, amma jin ya bata ranshi sosai da albishirin zuwan Ziyadah data yi masa, yasa tace “tunda dai nace na bari sai ka bar rokona ko?” Daga haka dole ta canza akalar hirar tasu da wata dabam, ta kyaleshi da zancen Ziyadah.

                  ****        ****         ****
Da yammacin ranar wata Asabar ya samu kiran waya daga Baba Ado, akan hanyarsa ta komawa hotel dinsu. 
Duk da cewa Baba Ado ya saba yana kiranshi a waya lokaci-lokaci tun daga lokacin da ya mallaka masa wayar hannu. Don kawai su gaisa suyi hira su tattauna rayuwa. Amma yau a muryar Baba Ado damuwa ce tsantsa.
 Dagawarsa keda wuya sai yaji Baba Ado yayi sansanyar ajiyar zuciya, kafin yace.

“Muhammadu Yassar, zaka iya zuwa Tambuwal gobe?”
Girgiza kai yayi yana ce da Kakan nasa cikin sigar wasa na Kaka da jika.
“Idan nazo me zaka bani? Nasan na sake nazo gidanka koren magani zaka kulleni a soro ka bani ba wani abu ba, ni kuma ka san ba son jike-jiken nan naka nakeyi ba. Amai yake saka ni, in kuma ba so kake in kwararo maka shi a kan buzun ka ba”. 
Cike da kauna da lallashin jika Baba Ado yace “to me ac-ciki don kayi kumallo a shimfida ta? Ai ko a jikin malun-malum dina ne kayi amai babu komai”.
A karshe  ya dage lallai Yassar ya zo, har yana ce masa da gaske maganin tsarin zan baka ka canka daidai, inma kayi amansa ai dole ya kasance wani kadan ya sulala ya shige cikin hanjinka”. 
Yassar ya dade da sanin rigimar Baba Ado akan bashi maganin gargajiya, amma yanzun tsaka da aiki suke, ta yaya zai ce lallai ya bar abinda yake ya kamo hanya a gobe haka kawai bai shirya ba yaje Tambuwal, ba kuma tareda wani kwakkwaran dalili ba, ya san kuma dole yayi dare a hanya, tunda dole yaje a ranar ya dawo a ranar, tunda litinin akwai aiki sosai a Camp.
 Kodayake dama jefi-jefi Baba Ado ya saba yi masa hakan tun zuwansa Najeriya, haka kawai sai yace dashi ya shigo Tambuwal don kawai ya bashi tofin addu’a, ya kan ce baya jin dadin mafarkan da yakeyi akan jikan nasa YASSAR a dan tsakaninnan, don kusan kullum Baba Ado sai yayi mafarkinsa rike da jariri yanata kuka. 
Wannan mafarkan ne suka sa hankalin  Kakansa Baba Ado yaki kwanciya. Don a tunanin Baba Ado mayu ko miyagu ne ke son kama masa jika daga zuwansa aiki kasar Najeriya.
 Shikuwa a rayuwa me yake dashi da zai iya sakawa Yassar dimbin alherinsa da kulawarsa gareshi bayan tsayawa wajen ganin yayi masa addu’a da neman masa tsarin jikinsa daga sharrin zamani dana miyagun mutane? Bai haifi Da a duniya ba, amma ya san Yassar jikansa ne, wanda Allah ya halitta daban cikin zuri’ar dan uwansa Jalloh Ahmadu, domin ya zama inuwa kuma sanyin idaniya daya tal a gareshi.

Ba yadda ya iya da rigimar Kakannasa Baba Ado, haka washegari Lahadi ya shirya ya kama hanya shikadai a motarsu ‘Hilux’ don tafiya Tambuwal, amsa kiran Baba Ado. 
Ba yadda Femi bai yi dashi ba kan yana son ya bishi ya raka shi daganan yaga garinsu na asali amma yaki. 
Yace shi baya son tafiya tare dashi a mota yana cikashi da surutan wofi, daga ranar da yayi masa magananganu akan su Keltouma Yassar yake avoiding hira dashi kuma yace ya daina yawo dashi ko’ina har su koma U.S. 
Femi bai ji haushi ba saima dariya da yayi tayi, kafin ya kada kai ya buda hannuwa irinna ko a jikinsa,  yace.
 “Babu damuwa Boss. Ina nan dai ina zuba ido”.
Bai gane me Femi yake nufi da yana nan yana zuba ido ba, don haka yana kokarin shiga mota ya juyo ya dan  dubi Femi din, yanayin fuskarsa na nuna rashin fahimta da neman karin bayani akan maganarsa, sai Femi yace.
 “Eh mana, ina nan ina ta zuba idon ranar da wata mace zata kayatar da zuciyarka. Ko ka daina yimin kallon mayen mata, inata addu’ar Allah ya kawo wadda zatayi min wuf! Da zuciyar nan taka Boss. Don from all indications Oga Yassar lafiya kalau yake. 
You are just choosy, ina nufin, nan kusa ba kowacce mace ke burge namiji irinka ba. zaka dade baka samu wadda tayi maka ba, amma idan ka samu din kafi kowa iya soyayya da mayatar son mace. Amma banda haka mata ai abokan rayuwa ne, duk wani jin dadi na rayuwa saida su, duk wata nutsuwar namiji duk ilminsa, kudinsa ko mulkinsa bata tafiya daidai sai da su a gefen hakarkarinasa, kai ne dai har yau baka dandana ni’imominsu ba, balle kasan tarin alfanunsu. 
Idan kuma matar aure akayi maka a kauyen naku zaka je zance, shiyasa kaki yarda in bika, to ina nan dai ina zuba ido!”. 
Tsaki Yassar yayi, shirmen Femi yayi yawa, sannan ya shige motarsa ya kunna, yayi ribas, bai san yaushe Femi zai daina shirme akan mayatar mata ba, ya girma bai san ya girma ba, sannan ya sauke gilas ya dan zuro kansa waje, yace da Femi.
“Allah yayi maka maganin matsalar dake damunka Femi idan mai magantuwa ce.
 Ace mutum bashida wata matsala kullum sai maganar MATA? Mata dai mata dai kawai Femi? Kuma haka kake tsammanin kowa ma irinka ne? 
A shekaruna na wuce a yimin auren kauyenmu, ko auren zumunci a garinmu yadda kake cewa. Ka cigaba da dauka na a banida lafiya, zai fi min sauki”. 
Femi yayita dariya kafin yace. “ina nan dai ina zuba ido! Don ko marasa lafiyan ma ai suna aure suna dan romanciyya da matan, amma banda kai”. 
Ya dafe murfin motar da Ogan nasa ke ciki yana masa murmushin shegantaka, yace “drive with care Boss.
 Karya nake ince jan mutunci da class, tsare mutuncin kai da halin girma irin naka baya burgeni!”.

A haka Yassar ya bar Femi. Ya kama hanyar Tambuwal dauke da ‘Adhkaris Sabah’ a bakinsa, jefi-jefi yana tukinsa yana amsa wayoyi ta hanyar amfani da (earpods), yawancin wayoyin da Mr. Yassar yake amsawa daga hedkwata dinsu ne, wasu daga iyayensa dake kasar Mexico. 
Har ila yau, Family dinsu Yassar kasancewarsu mutane ne masu zumunci da hadin kai, hakan yasa in aka ji mutum shiru na wani dan lokaci sai an samu wanda ya neme shi a waya don jin lafiyarsa kawai, shi kam Yassar abin ya hadu da farin jininsa a ko’ina ba’a cikin danginsu kadai ba, mutum ne mai matukar shiga rai, don haka ya zama mutum mai yawan ta’ammali da amsa kiran wayar jama’a data ‘yan uwa da iyaye a koda yaushe, ba daga danginsa ba, ba daga abokanan aikinsa ba, ba ga makotansa ba kowa kiran Muhammad Yassar yake don jin lafiyarsa a Zamfara, shiyasa kusan koyaushe baya zama shiru, sai in yaso yin wani muhimmin nazari ne ko hutawa ko aiki na nutsuwa yake kashe wayoyinsa gabadaya.
Sokoto ya fara shiga bisa umarnin zuciyarsa na ya fara gamawa da Baffanninsa kafin ya wuce Tambuwal, don haka gidan Alhaji Abdulkadir Ahmad Jalloh Yassar ya fara nufa. 
Tun a bakin gate maigadi ya gaya masa babu kowa a gidan sai Sahlah da masu aiki. 

Har zai koma ya wuce gidan Yaya ‘yar Dada (Haj. Shafa’atu) sai kuma ya fasa ya fito zuwa cikin gidan don yasan in Yaya Babba (Alhaji Abdulkadir) yaji ya zo har kofar gidan ya juya ya tafi bai shiga ba Allah kadai zai raba su.

Sahlah Abdukadir Jalloh, wadda kawayenta ke kira Sahlah Jalloh, kanwa take ga Yassar tunda kuwa ‘yan maza zar suke.
Sahlah bata da tsayi cancan tanada kyau,  kyau mai sanyi irin na jikokin Jalloh Ahmadu, wankan tarwada ce mai manyan idanu da yawan son ado da iya yanga. 
Ita kadai tayiwa Yayan nata kyakkyawar tarba ta hanyar kawo masa ruwa, spiced tea, da kuma lemon kwali, sannan tace da mai aikinsu a shiryo lunch a kawowa Yayansu na Mexico falon Daddynsu.
Bai zauna a falon ba sai da ya shiga toilet ya dauro alwallah, yazo yayi sallar data riskeshi a hanya sannan ya zuba tea din yana sipping kadan-kadan, har yanzu ba kowanne abinci Yassar ke iya ci ba duk da fadan da Ammih tayi masa kafin tahowarsa sai abunda ba’a rasa ba. 
Musamman da yake gashi yaga wannan din ma masu akin gidan ne sukayi, don ko daga yanayin ‘ya’yan Yaya Babba ka san basu shiga aikin abincin gidansu. 
Sahlah ta zo ta gaisheshi bayan ta tabbatar ya kimtsa, karshen iya ado na ‘yammatan zamani to Sahlah Jalloh ce, a kasaicensa da yanayin fuskar da ya saba yiwa kannensa magana cikin rashin walwala Yassar yake tambayarta,
 “ke kadai ce a gidanne har yanzu?”
Nan take gaya masa ai ba yau jama’ar gidanma zasu dawo ba, su Hajiyarta da Anti Amina kishiyarta sun je biki Birnin Kebbi, itama don tana da semester exams ne yasa bata bisu ba. 
Da ganin Sahlah kaga hadaddiyar ajebo, kuma ‘yammatan dake ji da kansu da ganiyar ‘yammatancinsu a level one din jami’a (JJC) a Danfodio take karatu.
Sahlah bata kai ga rufe bakinta ba daga bayanin da take yi masa, bayan ta zauna a kujerar dake fuskantar sa, kawai sai ga Yaya Babba wato mahaifinta Alhaji Abdulkadir yana saukowa daga matattakalar bene, daman falon data yima Yassar jagora zuwa can nasa ne da bakinsa na jiki.
Tun daga matattakalar benen farko idanun Yaya Babba suka sauka akansu. Wannan ganin da Alhaji Abdulkadir yayi musu a yau suna magana a hankali da juna ya kayatar da idanunsa. Kuma nan da nan ya sake darsa masa abunda ya dade yana darsawa a ransa. 
A idon Yaya Babba, Yassar da Sahlah sai suka yi matukar dacewa da juna. 
Ya dade dama da sha’awar hakan a ransa wato nagartaccen dan sa Yassar yaci tudu biyu a gareshi; ya cigaba da zama dansa,  kuma ya zama surukinsa akan Sahlah ko kanwarta Shafa’atu.
 Allah shine shaida in Yaya Babba yanada wani babban buri a yanzu to wannan ne kawai. 
Don haka Alhajin ya kara fadada far’arsa sosai, yace “Marhaban da Da na, welcome my Son, yanzu kake tafe?” 
Yassar ya safko da guiwoyinsa kasa daga kan kujera ya duka har kasa yana gayas da Babansa, sai Yaya Babba ya shafa kansa da hannunsa na dama. 
Yace “yaya aikin naku a Zamfara din?” Yassar ya amsa masa da komai lafiya, ya shigo ne musamman don ya gayas dasu, sai kuma gashi ya doki gurbi su Hajiya duka bai samesu ba, shine ya tsaya don ya gaida shi”. 
Cike da farin ciki Alhaji Abdulkadir yace “madallah da Dana na kaina, ku cigaba da hirarku kaida kanwarka, ni fita zanyi. 
Ya harari inda Sahlah ke zaune yana cewa da ita “kiyi serving dinsa mana? Kin girka masa fulasai a gaba ko budewa bakiyi ba, kuma ki tabbatar yaci abincin sosai don na san shi da wasa da ciki”. 
Sahlah tace “Toh Abbah, amma ai shigowarsa kenan”. 
Ta mike a yangace zuwa gaban warmers din don cika umarnin mahaifinta Yassar din shima yayi fit! Ya mike, ya rufawa Baban nasu baya yana fadin.
 “Abbah ai nima ba zama zanyi ba, naci abinci kafin na fito, a kan  hanya nake, daga nan zan wuce Tambuwal”.
Alhaji Abdulkadir ya dan dakata da tafiya, kafin yace “ma ake a Tambuwal din?” Don shi sau tari ma mantawa yake da Baba Ado, dattijon kamar wani neglected ne a wurinsu, Yassar yace,
 “babu komai Abbah, zan gayar da Baba Ado ne”.
  Yaya Babba yace “au toh! Ya bar shigowa garin nan sam, tunda jimawa rabon da in ganshi, shiyasa na kan manta yana raye. 
Kasan shi sha’anin tsufa, shi Baba Ado kowa yaje wajensa sai yayi ta korafin bama gaishe shi, shiyasa nagaji na rabu dashi don ni mutum ne marar jure korafi.
 Allah na tuba yadda sabgogin rayuwa suka taru suka yiwa dan adam yawa ina zan ke tuna wanda ke can kauye? Banda abun Baba Ado shi fa da kansa ya zabi zaman kauye, kuma na me zai damu mutane don basa zuwa? Alhalin idan yana son gidan zama anan yayi magana zamu bashi? 
Yanzu kowa al’amuran neman cigaban rayuwa dana sungullar iyali sun sha kansa, banda kai cikin yarannan babu mai jure zaryar hanyarnan da ko kwalta cikakkiya babu”.
Yassar bai ce komai ba, don inda sabo ya saba da irin wadannan maganganun na borin kunya na Yaya babba, a duk lokacin da ya ambaci Baba Ado a gabansa, amma ko kadan baya jin dadin maganganun da Baban nasu yake yi akan Baba Ado da tushensu wanda shine kauyen da yake rainawa, Yassar yace a ransa wasu abubuwan ai ba sai gwamnati ta yiwa kasar haihuwarka ba, kai a matsayinka na dan kasa nagari ya dace tunda kanada hali ka shimfida kwaltar a garin iyayenka da Kakanninka. 
Har aka budewa Yaya Babba jibgegiyar motarsa ya shige gidan baya, yana kara jan ra’ayinsa kan ya koma cikin gida yayi zamansa Sahlah ta taya shi hira, sannan ya wuce inda ya nufa. Yassar yace “toh”.
Amma Yaya Babba yana fita Yassar bai koma cikin gidan ba shima tasa motar ya shige yayi kyakkyawan reverse, ya fita daga gate din gidan Yaya Babba. 
Ganin zaiyi dare yasa ya hakura da zuwa gidajen sauran Baffaninsa yau, wato Uncle AbdulQayyum da Alhaji Abdulwahhab, ya ja tayoyin motarsa a sittin, bai kara tsayawa a ko’ina ba daga gidan Yaya Babba ba sai a garinsu Tambuwal, kofar gidan Ksakansa Baba Ado.
A zauren gidan Baba Adon ne zaune bisa tabarma karauni, akanta kuma farin buzunsa na da yake kai, yayi matashi da tum-tum, a soron gidan Baba Ado akwai allunan dalibansa da Gafakar Alqur’ani mai rubutun warshu. 
A gabansa kwanon farau-farau ne cike da tsinkakken Koko, haka yake yi in zai sha koko sai ya kwara masa ruwa ya maidashi farau-farau.
Kasancewar tun kafin Yassar ya iso Tambuwal sunyi waya da Baba Ado ya gaya masa cewa ya kusa, don haka tuni Baba Ado ya tanadar masa abinda yake so wato ya aika an sayo masa balangu mai zafi na babbar tukuba na naman rago, da sabuwar damammiyar fura da taji sabon nono kindirmo da zuma.
Dattijon ya kamo hannun jikan nasa ya zaunar dashi a gefensa, yana cewa “zo zauna daga kuturina, dawo nan zauna daga gefena duk motsin da nayi in san kana gefena”.
 Yassar tun kafin ya zauna ya soma sakin mita irin ta yaran da suka san kakanninsu na ji da su, suna kuma jurema mita da korafin rigimarsu.
 Yace “ni dai gaskiya Baban Tambuwal ka daina yimin irin wannan kiran na afujajan, wanna in inada ‘bp’ ai sai kasa ya kara hawa, in kayi hakuri ai kasan nida kaina ba sai ka kirani ba, idan a samu faraga zaka ganni ne da kafafuna.
 Amma baka san irin yawan ayyukan dake gabana ba a Camp, zaka ce lallai lallai in bar komai in taho a washegari?” 
Baba Ado cikin lallashi da  karya murya yace “to ni ka san dalilin da yasa na kirawo ka din? Ka san muhimmancinsa? Kayi hakuri mana, ka zauna tukunna, ka sha furar dana tanadar maka ka koshi, don na tabbata baka ci abinci ba, daga sannan sai kaji dadin yimin mita”. 
Yassar yana zama Baba Ado ya miko masa karamar kwarya cike da koren magani, yace “shanye wannan maza ka shafe sauran a jikinka da fuskarka ka bani kwaryar”.
Yassar ya hau yamutsa fuska cikin kyankyami yana fadin “Baba …. Please…. Kayimin rai. Ina shanye wannan koren dattin ai sai buzuna”. 
“Ni kuma bazan sallameka ka koma Zamfara ba sai ka shanye dattin nawa tas. 
 Tunda kazo kasar nan Yassar hankalina bai kwanta ba, nikadai nasan irin mafarke-mafarken dana ke tayi akanka”.
Abun ya baiwa Yassar dariya yace “to Baba Ado wannan maganin ne zai hanaka yin mafarki na? Ai don ka sakani da yawa a ranka ne shiyasa kake yin mafarkina. Amma Baba Ado ya dage sai ya sha maganinnan zai kyaleshi ya koma Zamfara.
 Yassar sai faman cakuda fuska da cije baki yake yin da kyama sosai yake kallon koren ruwan maganin fatau da Baba Ado ke ikirarin sai ya sha, yana kissima irin rudewar da cikinsa zai yi da zarar yayi kurba daya bama shanyewa ba. 
Baba Ado ganin tashin hakalin da jikan nasa ya shiga akan shan ruwan maganin da ya bashi sai ya koma lallashi ta hanyar bubbuga kafadunsa. Ya karkatar da kai yana mai nuna damuwarsa sosai da son Yassar ya sha maganin.
Yace “sunansa “ganyen magarya”, hakukuwan asali ne da Annabi SAW yayi mana nuni da amfanin ganyayyakinsu, wajen tsarin jiki da neman waraka daga kowacce cuta, kariya daga sharrin mutum ko aljan da kuma sihiri.
 Ka sha ka shafe jikinka kaji Muhammadu Yassar, hankalina yaki kwanciya da yawan mafarkan dana ke tayi a kanka. Kasan dai bazan baka abinda zai cuceka ba.
Wannan maganar ta karshe da Baba Ado yayi ne tasa Yassar jin wani iri a ransa, kuma a take ya karbi kokon ya kafa kai ya rufe ido, sannan yayi bisimillah ya shanye tas.
 Baba Ado cikin jin dadi yace,
 “to ko kai fa? Zaka ce na gaya maka ko bana raye. 
Na baka maganin tsari. Wanda ba dai mutum ba ko aljan su yi rinjaye akanka sai ikon Allah; Buwaya gagara misali”. 
Daga nan suka cigaba da hirar su irin wadda suka saba amma koda wasa Yassar bai gayawa Baba Ado irin maganganun da Yaya Babba yayi akansa ba.
Sai dare sosai ya shiga Gusau, gajiyar tuki da sanyin damuna kuma suka taru masa suka murkushe shi a kan gadon hotel, sallah kawai ya iya yi ta maghriba da isha da shafa’i da wutrin da suka riskeshi akan hanya, sai yabi lafiyar gado ya dukunkune kansa yanata rawar dari.

Zazzafan zazzabi yazo yace salamu alaykum ga Mr. Yassar, ya kan dade bai yi ko ciwon kai ba, amma idan ya fara ciwo baya sha ta dadi, yau da stress ya zo ya rafkeshi gabadaya ko wayoyinsa bai iya ya kashesu ba, a haka ya kwana cikin lallausar bargonsa, cikin azabar zazzabi da massasara yana ta rawar dari. 

A rayuwar Yassar bai taba sha’awar yayi aure ba sai yau. Ganin ya kasa amfanawa kansa komai daga kwance. Yanada gatansa, amma gashi yau zai mutu a daki babu mataimaki. Ko babu komai yau da ace yana da aure matarshi zata miko masa kwayar magani da gorar ruwan da ya kasa ko mikewa ya baiwa kansa, gashinan ko motsi ya kasa, balle ya isa ga inda yake ajiye (first aid) dinsa.
 Haka ya kwana linkif cikin masassara da ciwon kai, har garin Allah ya waye akan kunnensa bai samu runtsawa ba. 
Sai wajen karfe shida na safe ne Yassar yaji dan karfi ya zo masa, ya lallaba ya shige bathroom yayi alwallah yazo yayi sallahr asubahi itama daga zaune. Sakamakon kafafunsa sun kasa daukar tsayuwarsa. Don haka duk yadda yake da muhimman ayyuka ranar yau a camp, bai iya yabi Femi sun tafi office tare ba a wayewar garin, ta waya sukayi magana, da kyar yace da Femi yaje kawai yau baya jin dadi. 
Femi bai tafi ba sai da yazo kofar dakinsa yana kwankwasawa, da kyar ya mike ya saka bedshoe dinsa ya isa ga kofar ya budewa Femi.
Kallo daya Femi yayi masa yace “this is serious Boss, kana bukatar ganin likita”. Shine ya kira likita ya zo ya duba shi, har abinda yaki jini saida likita yayi masa watau allura.
 Likitan yace stress yake tarawa kansa, lallai ya huta da fita kona kwana uku ne. 
Ya kuma bashi maganin da ya dace ya bashi. Femi ya taimaka masa da ruwa ya kora magungunan. Don haka yau Femi shikadai ya tafi Anka. Da alkawarin zai masa dukkan ayyukansa.
A daddafe yayi kwana ukunnan a dakinsa bai fita ko reception ba, bai je ko’ina ba bayan barandar shan iska ta kofar dakinsa, bai je wajen aikinsa ba ko bakin pool da yake yawan zuwa da daddare ya huta, yana daki daga toilet sai sallah, sai azkar a dan littafinsa na Hisnul Muslim, sai tilawa sai gado, ko abinci yake so saidai yayi waya restaurant din hotel ma’aikatan su kawo masa har kofar dakinsa.
A haka ya kwashe kwanaki hudu cikin halin jinya. Amma me? Yassar jinyar gangar jikinsa kawai yakeyi zuciyarsa tana like can a wani wuri daban bata tareda gangar jikinsa.
Dalili kenan da harlokacin ko wayoyinsa ya kasa budewa yau kwana hudu, sai fama yake da kwakwalwarsa da zuciyarsa wajen fafutukar son gane ME YAKE KEWA ma’ana (me yake missing daga kasan ruhi har zuciyarsa wanda ya mamaye ransa ya hana shi jin ciwon dake addabarsa sai wannan wawakekiyar kewar? 
Bilhakki ji yake yana kewar ganin wani abu. Yana matukar kewar wani abu a ANKA bayan aikinsa, da abokan aikinsa su Femi da sauransu.
Bai tashi gane me yake kewar ba sai a washegarin ranar wadda ta kasance Alhamis, ya samu shiryawa ya tafi IDP Camp, Femi ranar baya nan yaje ofishinsu na Bauchi kan wani (three day official assignment). 
Kasancewar accommodation/ reservation din watannin da zasuyi gabadaya UNICEF ta kama musu da hotel din NAHUCE HOTEL, Zamfara, wanda ke tsakiyar birnin Gusau, hatta laundry na kayan sakawarsu yana cikin tanadin masaukinsu, hakan yasa baya bukatar zuwa ko’ina bayan abinda ya kawo shi Gusau din. Amma Femi yawonsa yake sosai a cikin gari. 
Yana karya kan motarsa a titin da zai shigar dashi garin Anka, wani bakon tunani ya bakunceshi, yau sati daya kenan (kwana bakwai) cur! Rabonsa da ganin kyawawan idanun kuka na AKOKE… those teary eyes din na (Keltouma).
Sai yayi murmushi ya saka hannu yana shafa sumar kansa. 
Ma’aikatan camp din yau tsilli-tsilli ne suka zo, Haladu ma shugaban ma’aikata bai zo ba, daga Barau mai goge ofisoshin da sharesu sai wata mace Regina, ita Regina ma’aikaciyar wani NGO ce dabam, tazo yin research akan rubutun Ph.D da take yi akan ‘yan gudun hijira.
 Yana shiga office din Regina ce ta fara gaidashi, ya amsa yana kokarin karkade mazauninsa da hankacinsa, duk da cewa an goge masa ko’ina tas, ya ajiye brief case dinsa da wasu files a muhallin da yake ajiyesu, sai ya juya ya fito zuwa barandar ofishinsu. 
Mr. Yassar yayi tsaye kawai a kofar ofishin ma’aikata, hannayensa duka biyu zube cikin aljihun kaftan dinsa, kamar yana nazarin wani abu, yana walainiya da dara-daran idanunsa, kamar mai tsimayen bullowar rana da wata. 
Barau ya gama aikinsa yazo zai wuce inda suke kwana, nan ya tadda shi a haka, yace.
 “Yallabai ba dai har zaka fita ba?” Yassar yace ba tareda ya dube shi ba, “a’ah, ba fita zanyi ba, zan dan zaga ajujuwan can da aka kammala ginawa ne, kafin na hada report dina na yau” “ayyah, to Allah yasa kada ka hadu da wannan ‘yar anacen, matarnan mai nacin son ganinka, yau kwana uku kenan tana faman yi mana zarya aka, wai tana nemanka.
 Kuma daga dukkan alamu  cikin tashin hankali take neman naka”. 
Yassar ya juyo yana kallon Barau da alamar tambaya, don bai fahimci zancen nasa ina ya dosa ba, Barau ya gane karin bayani Ogan yake bukata, sai yace.
 “Eh, ai wato daga yadda take fasaltamin na gane kai take nufi.  Da wata kwamacalar hausarta kamar yare, wallahi sau biyu ina korarta a office dinnan amma gobe sai ta sake dawowa tana rokona ina kake. 
Da alama tana cikin matsalar data ke ganin babu wanda zai saurareta ya kuma taimaka mata cikinmu idan ba kai ba. 
Don jiya data ishemu da zarya, abokinka Bayarbe yace ta fada masa ko neman me take yi maka, yace mata baka da lafiya bazaka zo ba amma matar nan taki fada, ta juya ta tafi ta barmu tana kuka”.
Zuwa yanzu Yassar ya baiwa Barau  dukkan hankalinsa, ya shiga tashin hankalin da fuskarsa bata nuna hakan ba, yace da Barau “ta yaya ka tabbatar da cewa ni take nema?” Barau yayi dariya yace  “to naji tana cewa “don Allah ku kaini wajen Oganku, ina nufin dogon cikinku, mai dogon hancinnan wanda duk ya fiku kirki”. 
A zahiri, Yallabai kai kadai ka siffantu da wadannan siffofin a wajennan yanzu.
 Sannan kai kadai kake kula sha’aninsu. Ko ni da nake lebura a wajennan na shaida kafi kowa kirki da yawan taimako a cikin ma’aikatan wajennan da sauran ire-iren ku dake zuwa aikin jin kai wajennan, ga ka kuma da dogon hancin da gaske take tubarkallah kamar yadda ta fasalta hanci kam akwai shi masha Allah harda na kyautarwa”. 
Yassar ya dubeshi da hanzari, kallon da ake kira (kallon ya isheni haka) da kyawawan idanunsa masu kama dana basarake, jin Barau ya saki layi yana magana muhimmiya kuma ya koma shirme, shi a wurinsa kallon ya dakata haka kawai yayi masa, amma sai Barau yaga tamkar Mr. Yassar ya harareshi. 
Ya russunar da kansa yana fadin “tuba nake Yallabai! Na janye maganar wasa daga cikin kalamaina”.
 Yassar yace “jeka nemota, ka kirawomin ita”.

Da Barau ya wuce cikin sansanin, Mr. Yassar sai ya tsaya standstill a jikin barandar ofishin nasu, harde da dogayen hannayensa a kirji, yana nazarin wani abu a ransa…. 
“Me yayi missing a tsayin absence dinsa cikin halin jinya? 
“Me yayi missing da yake ta jin idanunsa na kewar ganin wani abu? 
Ya gane cewa tunda ya shigo camp yau, idanunsa ba abunda sukeyi sai marari da kulafucin son ganin giftawar farar fatarta.. mai haske idanun kowane dan adam da yayi arangama da ita… tamkar tauraruwa Zahrah a cikin taurari ta bakin Femi.

Lokacin da Barau ya fara yi masa maganar Ummami na nemansa ruwa a jallo, zuciyarsa harbawa ta shiga yi, anan ya ankare da cewa su yayi ta kewa a cikin halin jinyarsa… har yake jin tamkar ya baro wata muhimmiyar ajiyarsa a can cikin IDP camp a garin Anka….

Sai ga Ummami ta biyo bayan Barau sun taho, yau tafiya take faram-faram bazar-bazar cikin sauri kamar zata tashi sama, ko kamar zata kifa don azamar tarar da Mr. Yassar. Amma ba tareda tilon ‘yar tata ba.
 Sauri take tayi ta taddashi kada a kara ce mata baya nan, ba’a san yaushe zai dawo ba, tana da yaqinin shikadai ne zai taimaka mata a wurinnan a halin yanzu.
Yassar tun daga nesa ya karanto damuwa da tashin hankalin dake kwance akan kyakkyawar fuskarta, wadda ta danyi haske yanzu a dalilin tana ganin sabulun wanka, Yassar yayi silar da suke samun yin wanka yanzu koda ba kullum ba suna yi, hakan yasa ta danyi haske jazur da ita abinki da farin mutum.
 Tana isowa gabansa ta zube tana maida numfashi, kamar wadda ta ci uban gudu, ko kamar wadda (at long last) ta ke jin ta iso gaban ‘savior’ dinta, a ranta tana cewa “the only shoulder to lie on that she have in this camp Mr. Yassar ne. 
Cikin haki, bayan ta zube a gabansa take magana, cikin sarewa da fidda rai da rayuwar ‘yarta.
“Kai kadai nagani mai idon Rahma da tausayi garemu a sansaninnan, kuma kai kadai ka taba taimaka mana ba tareda ka damu da korafinmu da aibantamu da aketa yi a idonka ba.
Hatta a kwayar idanunka na fahimci kai mai kyautayi ne da zuciyar Imani, mai son taimakon mara gata ne.   
To yanzunma bata canza zani ba taimakonka nazo nema; ka taimaka mini Dan nan, diyata Keltouma ce babu lafiya.

Yassar yaji wata mumunar faduwar gaba, murya na karkarwa yace, “don Allah Ummana ki tashi daga kasa, ni dan ki ne, ki daina durkusa min, me ya sameta haka?”
Ummami ta gaya masa cewa “yau kwananta uku tana amai me jini a ciki, wani lokacin har da guda-guda, babu wanda ya kallemu a sansaninnan, balle wani ya nuna yasan halin da muke ciki.
 Ina tsoron kada itama na rasata… ina tsoron rasata kamar yadda na rasa mahaifinta……”. 
Ta saka fuskarta a tafukanta ta fashe da kuka tana fadin “ka taimaka min Dan nan, yadda Allah ya taimakeka, ita kadai ta ragemin da nake gani inji dadi yanzu a duniya!”.
Yassar yace “to ki tashi daga wannan kwanciyar a gabana, ai bai kamata kina durkusa min ba, in dai kin yarda cewa ni Danki ne”.
Amma ta kasa tashi, sai kara jujjuya kai take tana rokonsa “ka taimaka min kada in rasa KELTOUMA…. Bamu da kowa a sansaninnan sai Allah sai kai, da zuciyata ta amince min cewa mai kirki ne kuma mai son taimakon bayin Allah ne, koda baka furta ba na fahimci kana tausayinmu.  
Duka sansaninnan kowa na jin dadin rayuwarsa banda mu, ban san maiyasa muka zama saniyar ware ba, ko saboda yarenmu ya banbanta da nasu, ko kuma don kalar fatar mu ba irin tasu bace? 
Mutanen Najeriya ashe mutanene masu kabilanci. A yau ina nadamar shigowarmu kasar Najeriya…..”.
Sai Yassar ya katseta cikin kwantar da hankali da cewa.
“ba wai duka ‘yan kasar nan muka taru muka zama daya ba akan dabi’armu ga bakin haure.
Akwai masu tunanin cewa addinin Allah (Islam) ya hada mu, sannan ‘yan adamtaka wato kasancewarmu duka jinsin ‘yan Adam shima ya hada mu ,ba tareda banbance yare, addini ko kabila ba daga cikinmu ba”. 
Ko Ummami bata fada ba kasan taji dadin kalamanshi baka da zuci. Barin da yace a daukota aje asibiti. Har kana iya karantar ajiyar zuciyar samun sassauci akan farar fuskarta, da share hawaye data yi cikin samun relief.
Yassar yace “Barau!” 
Barau dake gefe yana sauraronsu yace “na’am Yallabai” 
“Jeka kirawo min women’s camp leader”.
Barau Ya juya cikin sansanin. Ba jimawa suka dawo tareda wata tikekiyar mace kamar Basamudiya don girman jiki. Tana isowa ganin Ummami sai ta hade fuska tana fadin.
 “Au! Karata kika kawo kenan? Don na dauki Omonki guda daya da sabulun wanki rabi?” 
“Ni nace a kira ki” inji Mr. Yassar cikin hade fuska sosai. Sai ta nutsu ta maida hankalinta gareshi. Mr. Yassar yace “ki taimaka mata kusa yarinyarta a bayan motata, muje likita ya dubata”.
  Camp leader tace “toh ranka shi dade, ai matar nan ce akwai ban haushi, ta fiye shiru-shiru na munafurci da nunkufurci ita a dole ba’a sonta, shiyasa bana shiga sha’aninta, ban haushinta yanada yawa kamar a kanta a ka fara zaman Sansanin Gudun Hijira.
Ita kuma ‘yar tata kamar diyar gwal, haka take lallabata kamar ita kadai ce ‘ya a wurinnan, sai kukan banza da wofi kamar wadda ake yankar naman jikinta”. 
Ta fadi hakan cikin kunkuni da mita, da alama mutum ce mai mitar tsiya kuma ta dade tana jin haushinsu.
 Yassar ya kara hade giran sama dana kasa. Don haka camp leader da rawar jiki tayi shiru haka, ta bi bayan Ummami zuwa ajin da suke kwana, da taimakonta aka saka Keltouma a motar Yassar don kuwa goyota tayi gabadaya a bayanta kamar ta goya karamin yaro, Camp leader kakkarfar macece samun irinta cikin mata sai daidaiku, ta shiga gefen Keltouma bisa umarnin Mr. Yassar, sai ya umarci Ummami ita kuma data shiga gaban motar.
  Wani Asibiti mai zaman kansa Yassar ya kai su anan cikin Anka, nan da nan likitoci suka karbeta, wuni guda an kasa gano hakikanin me ke damun Keltouma har saida aka kira CMD na asibitin bakidaya.
 Da kansa yayi nasa gwaje-gwajen, likitoci da Nasis suka maida hankali wajen diyar Ummami sosai albarkacin Mr. Yassar da ya bude bakin aljihu kota’ina don a kula da ita, ta sha ruwa wajen leda uku kafinma ta fara dawowa hayyacinta. Awanni uku da zuwansu Keltouma ta samu barci akan gadon asibitin.
Wannan uzurin ne ya rikeshi a camp yau, don saida ya tabbatar Keltouma ta bude ido bayan ta tashi daga barcin data samu, ta fara shaida wadanda ke kanta ta hanyar ambatar sunan mahaifiyarta, sannan yace ma Ummami zai tafi masaukinsa, sai gobe in sha Allah idan ya shigo camp zai biyo zo ya ga jikin nata a kuma karbi sakamakon gwaje-gwajen da aka yi mata.
 Yassar ya cikama Nurses on duty ido sosai, shiyasa suka rika kula da ‘yar Ummami, camp leader ya barwa kudi ko zasu bukaci wani abu, bayan ya je ya lafto musu abinci a restaurant din asibitin, da sayayyar abubuwan amfani a wani supermarket dake like da asibitin. 
Wannan girmamawa da tagomashin alherin da Yassar  ya yiwa Camp leader ta hanyar damka mata kudi a hannunta yace ta kula dasu shi yasa ta koma kula dasu Ummami da rawar jikinta. Amma bayan tafiyarsa kudin ta soke a jikinta bata saya masu komai ba.

A matukar gajiye ya koma Gusau yau, sallar maghriba da isha kadai yayi ya bi lafiyar gado. 
Daren yau duk juyin da yayi da tunani da damuwar Keltouma na kwance gadon asibiti yake yinsa…. Har ya soma tuhumar kansa kan cewa damuwarshi kan sha’aninsu yayi yawa, tausayinsa da yawan kulawarsa a kansu ya wuce kimar da zai iya bada hujja.
 Bai san dalili ba kawai jinsu yake tamkar barin jikinsa. 
A duniya Yassar ya san bai taba damuwa da wani bare da saka shi a rai irin yadda ya damu dasu Keltouma ba.
A duk sanda ya tuno idanunta dake cike da hawayen shagwabar nan sai ya ji matsananciyar faduwar gaba, da wani nishadi mai sanyi a ransa, shagwabarta da (delicate nature) dinta su suka sa yake yawan tunata, sukayi dalilin da ya sakata sosai a ransa, alhalin yasan shi baya shiri da shagwababben yaro. 
Ya sha gayawa kansa ita kam Akoke shagwabar ta karbeta, idan akwai wanda shagwaba take yiwa kyau a duniya to Keltouma ‘yar Ummami ce. 
Ummami, tanada wata kebantacciyar baiwa akan kaunar ‘yarta, wadda ba duk iyaye mata keda su akan ‘ya’yansu na fari ba, wadannan dalilan suka sa yake ganin girmanta take kuma burgeshi.
 Ya taso a extended family din da aka fi favoring haihuwar ‘ya’ya maza, ake gasar haihuwarsu a tsakanin (iyayensu mata), don sun fi yi musu dadin competition a tsakanin kishiyoyi da faccaloli, ita kuwa wannan Ummami madaukakin son da takewa ‘yarta ta fari kuma mace, sai kayi tsammanin bata san wani abu wai shi haihuwar da namiji ba a duniya.
Kasa jiran Femi ya gama shiryawa yayi, a washegari kenan, ko karin kumallo bai tsaya yayi yadda ya saba ba, Allah kadai yasan irin wahalallen barcin da Mr. Yassar yayi a daren yau saboda zullumin result (sakamakon gwaje-gwajen da aka yiwa Keltouma).
 Don haka shikadai ya kama hanya da sanyin safiya yayi tafiyarsa Anka bai jira Femi ba.
Office dinsu ya fara zuwa amma bai iya kulla komai ba, hankalinsa yana kan lafiyar Keltouma, duk tarin ayyukan dake gabansa haka ya tsallakesu don hankalinsa gabadaya yana can asibiti, ya adana system dinsa da sauran tarkacensa dake cikin brief case a muhallinsu na kodayaushe, sannan suka gaisa da Haladu da Regina, wadanda suma yau duk sunyi sammakon zuwa, sai yace ma Haladu zai je ya dawo koda Mrs. Sylvanus tazo yace tayi masa aikin da ya bar mata.
Ya iso asibitin wajejen karfe goma na safe nan ya samu babban likitan ya iso, shi da ma’aikatan jinya duk akan Keltouma suna bata taimakon gaggawa, jikin nata ya rikice gabadaya, Ummami tana gefe tana sallar walha, tana addu’ar nemawa diyarta sauki. 
Likitan dama isowarshi yake jira, yana zuwa ko gaisawa likita bai bari sun gama yi ba ya ce su biyo shi zuwa ofishinsa shi da mahaifiyarta, don tace dashi ko menene likitan ke son gaya mata ya bari sai wanda ya kawosu ya zo sannan ya gaya masu tare.
 Yassar da Ummami a gaban bahaushen likitan. Yassar ya zauna a kujerar dake fuskantar likita, Ummami ta zauna a kujerar dake kallon wadda Yassar ya zauna, Likita ya bashi hannu suka gaisa, sannan ya warware takardun sakamakon yana nuna musu komai cikin takarda da kwamfuta yana hadawa da bayani yadda dukkansu zasu gane, na sakamakon binciken da suka yi akan aman jini da Keltouma keyi. 
Sun hada hankulansu sun bashi suna saurare, Ummami dai ita ta haifi Keltouma amma kirjinta baya dagawa da sauka kamar yadda na Mr. Yassar keyi, a lokacin da likitan ya kammala yi musu bayanin abunda ke tareda ‘yar Ummami.

 ‘Gastric Ulcer’.

 “Tsananin yunwa ce da stress na damuwa suka jawo mata”.
Yassar yaji wani irin ba dadi a zuciyarsa, yayi shiru ya kasa magana, ita kuwa Ummami zuruu tayi da ido, hannayenta  na zube kan teburin likita. Don Batasan meye ma’anar Gastric Ulcer din ba.  
Lokacin da likita ya fadi makudan kudaden da treatment da jinyar zasu lashe, Ummami sai ta fashe da kuka wiwi.
Likita da Yassar suka rasa yadda zasuyi su lallasheta, tace “likita ku barni inyi kukana, shine kadai abinda zan iya, ni bani da ko sisi.
 Ita kenan na mallaka a duniya na baro kowa nawa banida halin  komawa. 
Ina zan nemo wadannan kudaden daka ambata don nemawa Keltouma lafiya? 
Ba zan daina kukan rashin mahaifinta ba, har duniya ta nade tunda a rashinsa ne rayuwa take ta fallasa mu.
 Sai yanzu ne nake da tabbacin mune ‘yan gudun hijira, mun rasa bango abun jinginarmu, har yunwa na neman hallakamin ‘ya, abunda kafi karfi ace yau yafi karfinka (abinci) bamu da sauran gata sai na Allah nida diyata Keltouma tunda babu Monsour babu mai maida mu gida…. 
Mu ba komai bane face ‘yan gudun hijira, bamuda inda zamu samu wannan kudin, na dade ina rokon Allah kan har in gama rayuwata ta duniya kada ya salladamin  yin bara, kamar yadda Keltouma ta zabar mana”. Sai kuka.
Yassar ya ji wani sabon tausayin Ummami ya dada kamashi, soyayyar da take yiwa ‘yarta mai girma ce. Itada Ammihnsa Haj. Tarha bai san wa yafi wani soyayyar ‘ya’ya ba, zuciyarsa tayi nauyi ainun da kukan da Ummami keta yi, sai ya katseta da cewa.
 “Ummami ki nutsu, kada damuwa tasa ki raunana imaninki mana, Allah na sane dake.
 Sanda Allah ya tashi baki ita, baki san zai baki ita din ba, ki tuna Allah shine gatan bawa ba iyaye ba, ba kuma ya barin wani don wani ya rayu ko yaji dadi idan wa’adin  wancan din ya cika. 
Abinda likita keso daga gareki shine, ki kwantar da hankalinki yadda zaiji dadin gudanar da aikinsa na nema mata lafiya”.
Sai Ummami ta share hawayenta da habar zaninta tace “ta ina hankalina zai kwanta banida kudin da likita ya ambata?” 
Yassar yace cikin bata rai “ki kwantar da hankalinki abunda likita ke bukata daga gareki kenan, babu wanda yace ki kawo kudi!”.
Zuwa yanzu ta fara samun relief, sai zufa (jibi/gumi) da take sharewa a goshinta, tace “likita duk abinda zakuyi in dai zaisa Keltouma ta cigaba da takawa a doron kasa cikin koshin lafiya, na amince dashi kuma na kwantar da hankalina”. 
Likita da Yassar suka mike tsaye a tare suna murmushi, likita yace “sai kiyi tayi mata addu’a  Allah ya bata lafiya mai dorewa a treatment dinda zamuyi mata”.

Ummami bata da masaniyar wa ya biya makudan kudin asibitin da ake kula da lafiyar Keltouma.
Tun daga ranar da aka fara magance matsalar tata Ummami ko likita da camp leader mai tayasu jinya basu kara ganin Mr. Yassar ba. 
Wata irin extra kulawa Keltouma ke samu a asibitin kudin, magunguna da allurai masu tsada, sai bayan ta fara samuwa wato da kwana uku da tafiyar Mr. Yassar daga asibitin ne likitan da ya jagoranci kula da Keltouma yake gaya mata “ai wanda ya kawo ku dinnan shine yake biyan kudin komai da kansa, ba asibitin bane suka dauki nauyi kamar yadda kike zato. Mu wannan asibitin na kudi ne ba na gwamnati bane.
A zaton Ummami da farko likitan ne ya dubi Allah ya tausayawa ‘yar marainiyarta yayi mata ceton rai a kyauta. 

Daga lokacinnan Ummami bata kara ganin Mr. Yassar ba, basu kara ganin ko inuwarsa a asibitin ba, har bayan kwana bakwai da zuwansu. Sai abinci da abin sha lafiyayye mai rai da lafiya da ya biya asibitin suke basu kullum akan kari suna ci suna kara murmurewa, kumatu na kara yin jajir.  

Da maraicen ranar Asabar Ummami na baiwa Keltouma Ayaba da gwanda a baki tana sha, Ummami na cewa Camp leader.
 “toh nikam inata addu’a Allah yasa dai lafiya Malam Yassar yake, kinga har yau shiru, bai kara waiwayowa ba, ina addu’ar Allah ya dada hada fuskokinmu dashi koda sau daya ne don in gode masa”. 
Camp leader tace “ai can sansani ma bana ganinsa kwana biyu baya zuwa, sai dayan abokinsa Bayeraben da daya macen kabila, ta tambayi Ummami ko sun san shi a wani waje ne kafin zuwansu sansani?
 Tana mamakin yadda ya damu dasu. Kuma kowa ya shaida su kadai yake kulawa a sansanin ‘yan gudun hijira.

Ummami tace “ko daya, kawai haduwar jini ne, ko ince yana cikin na Allah wadanda akace irinsu basa karewa a duniya….”.

Ummami bata kai ga rufe bakinta ba sai ga sallamar Mr. Yassar a kunnensu, yana tsaye bakin kofar shigowa dakin dauke da murmushi a tattausan bakinsa, tsaf kalaman Ummami na karshe suka shige kunnuwansa, yana sanye cikin makubar shaddah ‘getzner’ babbar, kansa babu hula, kwarjininsa da cikar zatinsa gabadaya ya cika idanun duk wanda ke dakin, sannan hancin kowa ya karbi bakuncin kamshin turarensa na ‘Bakkarat Rouge’.

 Ummami ta wangale baki kamar bazata kara rufewa ba, ta kuma amsa sallamarsa da doki da farin ciki, shikuma yana shigowa yace “Ummami kin yi kiba kinyi kyau Masha Allah”. Idanunta ko ba’a fada ba cike suke da kewar ganinsa, at the same time cike da damuwarta na rashin ganinsa for a long time suke.
Kallo daya tayi masa ta hango adadin ramewar da yayi cikin ‘yan kwanakin data yi bata ganshi ba, ko Keltouma dake kwance akan gadon asibiti rai a hannun Allah batayi ramar da Mr. Yassar yayi ba. 

A rashin sanin Ummami, jinin jikinsa aka kwashe ake karawa Keltouma….

Bayan ya bada jinin nasa ya koma gida kuma shima tasa jinyar ta sameshi, jikinsa ya rikice da damuwa da ciwon zuciyar da bai san dalilinsa ba. Shi dai kawai ya san yana fatan Keltouma ta mike, ta kuma rayu, rayuwa mai tsayi, don ya san hatsarin ‘gastric ulcer’ shine ciwon da ya kashe wani abokinsa Salah farat daya.
Ummami ta rasa ina zata ajiyeshi don kewa da farin cikin ganinsa. Shikuma kallon gadon da Keltouma ke kwance yake satar yi, Karin jini dana ruwa ake mata, baya ko tantama jininsa ne yake ta sauka dis-dis yana shiga jikinta, don yace kada  asaka mata jinin sayarwa,  a gwada nasa in yayi daidai a debi ko leda nawa ne. 
Tsigar jikinsa saida ta tashi yarrr! A lokacin da idanunsa suka sauka akan Keltouma, don farar shimi ce kawai a jikinta yau, kanta babu ko kallabi, duk da gashin a cukurkude yake ba wanki ba taza ba gyara, amma baki ne sidik sassalka, Ummami na kokarin bashi kujera duk ta cika shi da hira tana ce dashi.
“Da ace zan iya, da nayi fushi da kai Malam Yassar, yau kwana na takwas kenan da ban sakaka a idanuna ba, ban kuma san inda zan nemoka ba.
Ni ba abun in shiga gari in bada cigiya ince ko an gano min Da na Yassar dan aljannah?” 
Sosai ta bashi dariya har saida ya fadada murmushinsa, tace “wallahi babu abinda ban kiyasta ba a raina na yadda zanyi na nemoka a jihar Zamfara da kewaye, idan da baka dawo yau ba nayi niyyar shiga lungu da sako na garinnan in yi ta cigiyar Dan Ummami”. 
Dan murmushin da yake yi ya zarce zuwa dariya. Yassar yayi dariya ya sake yi, sannan ya duka kansa har kasan guiwarsa saura kadan ya kai kasa yana gaisheta, da muryar lallashi da amsar laifi yace,
 “tuba nake Ummaminmu, nima nayi fama da ‘yar masassara ne, bata gama sakina ba har yanzu, karfin hali nayi yanzunma na fito saboda in duba ku.
 Ko ranar da muka zo nan ban jima da tashi daga masassarar ba dama, ina komawa gida ta dawo min sabuwa, amma Alhamdulillah naji sauki sosai yau, kuma ko kafin naje camp, nan na fara isowa wajenku don nayi kewar ganinki nima ba kadan ba”. 
Ummami taji dadin maganarsa sosai, ta tausaya masa, tace “kace Da kwance uwa kwance akayi kenan kai da kanwar taka”.

Sai kuma tayi murmushin tsokana ta ce,

 “ni kadai kayi kewar gani Malam Yassar? Banda  kanwar taka sarkin kuka?”.

Wannan karon bai iya ya hadiye faduwar gabansa ba, wanda ya maye gurbinsa a fuskarsa da dan siririn murmushi.
Sannu a hankali ya daga kai ya dubi Keltouma din, wadda ke barcinta sadidan akan gadon jinyar marasa lafiya, sai lokacin Ummami ta ankara da babu cikakiyar suttura a jikin Keltouma, tayi hanzarin janyo blanket ta rufe mata jikinta gabadaya, sai fuskarta sumul dake barci tana sauke numfashi cikin koshin lafiya.
 Shaf! Ummami ta manta shimi ce a jikin Keltoumah, saida taga Mr. Yassar ya kai idonsa kanta a sace, sannan tamkar magnet ya damke idanun nasa ya rike su a kanta ya kasa daukesu, sakamakon cewa yau ya ganta ne a (zahirin Keltoumah), ya ga abinda bai taba gani a tareda mace ba, sannan da idanun Rahma da jin kan marar lafiya ya kalleta  bada irin ‘annoying look’ din da yafi yi mata a baya ba.
 Rana ta farko da ya samu kansa da yi mata kallon tsanaki, kallo na nutsuwa, na lumana da kwanciyar hankali, ya kuma yi sa’ar ganinta tsurarta in her natural being, ba tare da tana kuka ko fushi ko fyatar hanci ba, sannan tsaf cikin tsafta tayi fresh da ita babu ko kyallin hawaye a idonta, don kullum sai nos ta mata wanka da tawul, ga cima ta samu tsayin dan lokaci mai kara lafiya. Shi da kansa ya fada a ransa “AKOKE KYAKKYAWA CE in ka cire shagwabarta”. 
Ta yi wani irin fari sosai ta murje kamar balarabiya, fatarta tayi santsi ta koma kamar ta jariri sabon haihuwa, hancinta ya fito sarari dan sirit dashi, don kullum sai an mata wanka safe da yamma yanzu, don haka duk wannan annakiyar dattin ya tafi daga jikin Keltouma da Innarta yau babu shi.
 Wani irin sardidin hanci mikakke Allah ya halicci Keltouma dashi tamkar ita ta saita ma kanta shi ta ajiyeshi tsakanin idanunta, bakinta dan tsurut dashi ruwan hoda (pinkish), kallonsa kadai idan yana motsi ko kuka abun sha’awa ne ga Da namiji, tana kwance rigingine da karin ruwa dana jini duka a hannunta, suna shiga jikinta dis-dis a hankali.
Tunanin cewa “Jininsa ne wannan!” ya haifar da wani ignition a zuciyarsa. Yadda ya kwashe jinin jikinsa ya bata, shi kansa yayi mamakin kansa, lokacin da likita yace za’a sayi jini sosai a kara mata ya samu bakinsa na subucewa cikin fadin.
 “ku gwada nawa, in yayi daidai a diba, kada asa mata jinin kowa sai nawa, bana son na sayarwa”.
Tabbas bakinsa ya ambaci “Jinina!” ba tareda ya san ya fada ba, maganar zuci ce ta fito fili har Ummami taso taji ta, wadda tasa Ummami din juyowa. Tace dashi.
 “ehen? Maganar jini naji kake yi ne Da na? Ai tun zuwan mu suke kara mata jinin nan, ta zubar da jini da yawa daga cikin cikinta.”
 Yassar ya dawo daga tunanin da ya tafi kuma nan da nan ya ankara da subutar bakinsa, yayi hanzarin gyara maganarsa da cewa. 
“Ummami! Cewa nayi naga jinin ya kusa karewa, bari na kira Nos suzo su cire mata”.

Bayan yayi magana da Nos din dake waje kan tazo ta cirewa Keltouma karin jinin da ya kare, Nos din take gaya masa babban likita na kiranshi a ofishinsa.
 Yassar yaje ya sameshi suka yi musabiha yadda suka saba, nan Doctor Kazim yace “ga jikin Keltouma yayi kyau cikin dan lokaci Alhamdulillah har fiyeda zatona, an godewa Allah an kuma godewa mutanen kwarai irinka.
  Keltouma ta samu sauki kamar bata yi ciwo ba, amma akwai yuwuwar ciwon nan ya kara dawowa idan ta koma zama da yunwa da damuwa irin baya.
Mahaifiyarta ta gaya min cewa kai ba Dan ta bane, nayi mamaki kwarai da tace aiki kawai kazo yi a sansaninsu na ‘yan gudun hijira, kayi ra’ayin ka taimakesu a lokacin da kowa baya ta tasu. I’m extremely impressed!

 Ina fatan kana cin duk abubuwan da na lissafa maka, domin samun karin wadatar jini da karfi a jikin ka?”

 Yace “kada ka damu likita insha Allah I will be fine, will take care of myself, my only concern is Ummami to be happy, and Keltouma to stay healthy (Insha Allah zan ji sauki, zan kula da kaina, damuwata shine Ummami ta kasance cikin farin ciki, Keltouma kuma ta samu koshin lafiya). 

Likita na dariya yace “Malam Yassar kodai? Kodayake bari in bar kaza cikin gashinta, in aka dafata da kayan kamshi tayi kamshi sai kowa yaji”. 
Yassar bai wani gane zaurancen da likita Kazim yayi masa ba, yayi dan murmushi kawai ya mike yana barin ofishin, ba tareda yace da likitan komai ba. 
Don har ga Allah bai fahimci cewa magana mai harshen Damo likita Kazim yayi masa ba.

*****                    *****                *****

A kwana goma da akayi ana jinyar Keltouma a asibiti, shi da uwar Keltouma sun kara shakuwa, sun saki jiki da juna sosai saboda ita kanta Ummami bata fi gejin shekaru arba’in da yan kai a duniya ba. Don haka  ake mata kallon Yayar Yassar a idanun ma’aikatan asibitin.
Kullum ya fito aiki sai ya fara zuwa ya kashe lokaci mai yawa a clinic dinnan tareda Ummami, sun zama tamkar Yaya da kaninta, Akoke sarkin kuka kuwa, ai yanzu shiru kake ji, kamar ba ita ba, sautinta ya daina fita da sunan kuka, bata umh bata umh umh don ko hira suke bata saka musu baki, zaka samu kodai tana barci, ko tana kallon shirye-shiryen da ake yi a talbijin din dake kafe a bangon dake fuskantar gadonta a tashar fina finai da raye-raye, duniya sabuwa! Bata komai sai aikin ci da sha tasa a gaba, tana maida komada daga tsohuwar yunwa, da kwanciya a katifar gadon asibiti mai laushi wadda rabonta da kwanciya akan irinta tun mahaifinta na raye, sai ko idan Nosis sun shigo sun tasheta zaune don ta sha magungunanta kota karbi allura.
Ya daina kiranta “Iya” tunda jimawa sai “Ummami”, wato yadda yaji ‘yarta na kiranta, wannan shi yafi komai dadi ga Ummami saboda a yadda ta fahimta Mr. Yassar mutum ne mai saukin kai da girmama na gaba dashi.

 Haka zai zo tun safe ya zauna har sai hantsi ya dubi ludayi suna hira shi da Yayarsa, yayinda Keltouma koma musu take tamkar kurma, tayi bakam da ita, in dai Yassar yana wuri tofa dif! Take komawa a wurin har sai ya tashi, bata kallonsu bata shiga hirarsu, kuka kuwa ta jima da manta yadda ake yinsa.
Wato dai a takaice ya gama gane Keltouma; damuwa da zaman IDP Camp, da rashin son zaman wajen shine sanadiyyar kasancewarta a halin kuncin data kasance a baya ba rashin mahaifinta kadai ba.
Don haka duk lokacin da suka hada ido itada Yassar sai ya faki idon Ummami ya galla mata harara. Amma bata ko kallon inda yake balle tasan yana yi. Aikin banza yakeyi wai harara a duhu. 
A baya ya dauka kuka halittar Keltouma ne, domin mawuyaci ka ganta bata kuka. Ya taba cewa a ransa.
 “Da ace ana tara ruwan hawaye, da an tara rijiya guda da hawayen Keltouma.
Komai suke bukata kuwa saidai wani ya tadda wani, Mr. Yassar M. Jalloh, ya tsaya masu. Akan abinci ne, abubuwan sha ne masu kara lafiya da kuzari, magunguna da kayan masarufi na bukatar dan adam yau da gobe ne duk basu rasa ko daya ba. Tuni suka murje suka wartsake daga komadewar da suka yi da dauda da datti, suka zama ‘yan gayu a gadon asibiti. 
Hatta Camp leader bata son ace za’a sallamosu, don kullum sai ta zo, har tayi guzurin abinda suka rarrage ta tafi dashi camp, mutunci sosai take musu yanzu. 

A halittar Yassar shi ba mutum ne mai shiru-shiru ba, sannan shi ba mutum ne mai yawan surutu ba, baida kwaramniya ko kadan, adadin surutunsa yanada alaqa da yadda zuciyarsa ta karbeka, ma’ana; idan Yassar yana sonka zai saki jiki da kai, idan zuciyarsa tayi na’am da kai to sannan ne zaka ga hirarsa da raharsa har sai ka godewa Allah.
To hakan ce ta kasance tsakaninsa da Ummami, wadda a yau da hira tayi hira tsakaninsu take gaya masa sunanta na asali shine “Nana Aicha”.
Keltouma ce ta saka mata suna “Ummami” tun tana karama ma’ana (Ummanta) kuma sunan sai ya bita a bakin kowa nasu.
A wannan zaman jinyar na Keltouma Yassar ya saba da Ummami sosai, ya shiga jikinta yadda ba’a zato, ya yi matukar shiga ran Ummami da kirkinsa da kyautayi da alkhairansa, (in cash and in kind) Yassar yi musu alkhairi yake, yadda yake kula da sha’aninsu ko mahaifiyarsa da kanwarsa ne sai hakan, ya kyautata musu a wannan jinyar iyakar kyautatawa.
Zama yake zaman Rakuma a gaban Ummami, yi yake kamar yana gaban Yayarsa, suyi ta hira yana yi yana gyara mata bahaguwar hausarta, amma zaka yi mamaki matuka idan ka kalli Keltouma a irin wannan lokacin da Mr. Yassar ke tare dasu! 
Annabi SAW yayi gaskiya da yace zuciya na son mai kyautata mata!!!

Keltouma duk da halinta na miskilanci da shiru-shiru ta dade tana tarawa tana debewa gameda Mr. Yassar a ranta, akan tarin abubuwan kyautatawa da alkhairai da Mr. Yassar ke yi musu, ko mahaukaci yasan mai kyautata masa, har ya zamanto a dan tsukin, daga can wani sako na kasan ranta taji tana son ta ganshi ya shigo, kunnenta na mararin son yaji (masculine soft voice) dinsa na sauka a gangar dodon kunnenta, yana gayar da Ummami ne ko yana mata hirar abokinsa Femi mai kankanbar tsiya.  Wani ‘pleasant feeling’ Keltouma  ke ji a kasan ruhinta  a duk lokacin da taji sallamar Mr. Yassar a dakin jinyarta.

A wani maraice, Yassar da Ummami suna hira Mr. Yassar yace,

“nikam Ummami meye babban burinki na rayuwa a yanzu?” 

Babu dogon nazari, babu wani dogon tunani ko bata lokaci Ummami tace dashi cikin murya mai ban tausayi.

“Babban burina a rayuwata yanzu shine komawa kasata ta gado, cikin ahali, ‘yan uwa da dangina in akwai saura a raye.

Rabona da gida da kowa nawa tun auren da mahaifina yayi min da Baban Keltouma a shekarunmu na kuruciya. 
A yanzu kuwa na tasar ma shekaru talatin da takwas zuwa da tara. Yanzu ban sani ba ko akwai sauran dangi na da suka rage a raye ko babu? 
Shi kam Baffana na dade da samun labarin rasuwarsa tun wani zuwa gida na karshe da Baban Keltouma yayi lokacin da yana raye.
Tace “aure ne ya fiddo ni daga gaban iyayena, ban kara ko ganin kowa nawa ba har yau, iyayena duk sun rasu ban je ba, saboda kullum nace da Monsour ina son zuwa gida in zai je zan bishi baya yarda, don gani yakke idan najje bazan yarda na dawo tareda shi ba.
Yau gashi babu Monsour a duniya ban san ta yaya zanyi  na koma kasa ta ba don mu akan Rakuma muka shigo kasar Haussa”.
Yassar da saurin baki ya tambayi Ummami ko yaya sunan kasar data fito din? 
Ya zama ‘very intrigued! Ga son jin labarinta, saboda a wannan dan tsukin komai ya kwace daga mulkinsa da ikonsa, zuciyarsa ta fara gama kumbiya-kumbiyarta, ta yarda tana cikin soyayyah mai dumbin yawa a inda bai dace ba. 
Fatansa a yanzu shine kawai Ummami ta ce masa; ga asalinsu, wato dai suna da tsarkakakken asali da kyakkyawar nasaba ba tsintattun bisa titi bane.
Hirarsu tayi nisa sosai yau, har bai san sanda ya fara bata labarin iyayensa da danginsa dake Sokoto ba, kai yau har labarin Babansa Ado, dattijo mai ran karfe da tsananin soyayya a gareshi saida ya baiwa Ummami.
Daga yadda yake bada labarin kansa, Ummami taji a ranta Yassar dan manyan mutane ne, kuma dan babban gida na ilmin addini da boko, da uwa uba arziki da tarbiyyah. Kenan halin kwarai ba’a kasa Muhammadu Yassar ya sunkuya ya dauka ba.

Sanda itama ta shiga bashi nata labarin bata sani ba, labarin da ko Keltouma Ummami bata taba tunanin baiwa shi ba.
Ummami ta soma bashi tarihinsu da cewa;
****                ****                ****

                 ASALINMU!!!
“Kamar yadda na fada maka a baya sunana Nana Aicha. A gidan mu tun tasowata, kowa da “Aichata” ya ke kirana.
Ni da mahaifin Keltouma asali da tushenmu daya wato mun fito daga kabila guda. 
Asalin kakanninmu tarihi ya nuna cewa su ake kira “Larabawan Sahara”, ana kiran kabilarmu da kabilar “Tuareg”.  Yarenmu/harshenmu duka na ‘Tuareg’ dinne.
Iyayena dana mahaifinta sun fito ne daga wani surkukin jeji dake karkashin karshen yankin garin Arlit. 
Arlit kuma tana cikin wani yanki na kasar Nijar, amma kakannin mahaifiyata  sun fito ne daga kasar Somalia.
Sanin kowa ne Larabawan Sahara bama zama waje daya, muna ninkaya ne a cikin rairayi da hamada na saharar Africa daban daban, domin neman alkaryar da dabbobinmu zasu sake suyi kiwo, ko su samu ruwan sha da abinda zasu ci, amma mu kakanninmu tarihi ya nuna basu cika yin nisa  a yawonsu ba, duk yawonsu baya wuce zagayen Saharar Arlit, da iyakar data raba kasar Nijar da Najeriya. 

Iyayena dana mahaifin Keltouma bayan kasancewar tushensu daya, addininsu ma daya ne wato addinin Islama, wanda shine addini mafi rinjaye daya mamaye Sub-Saharar Africa, musamman a kasashe irinsu Sudan, Misra, Chadi, Mali, Somalia, Mouritania da Algeria.
Inada shekaru goma sha hudu aka wayi gari da karyewar tattalin arzikin kasa, wanda ya jefa al’ummar kasarmu cikin halin wata irin fatara da yunwa mai tsanani, da rashin ayyukan yi ga matasa. Wannan matsi/talauci da yunwa wanda karyewar tattalin arziki ya kawo, yafi yawa a yankinmu na jejin Arlit.
Hakan yasa wasu daga cikin matasan kasar da yawa suka zabi yin hijira (migration) don tsira da kuruciyarsu, da yadda zasu samu abinci da abun dogaro da kai da tallafawa dattijansu da karfinsu ya riga ya kare.
Hakika yunwa tayi yunwa a wancan lokacin, don hatta rakumanmu komawa sukayi kashi da fata, ko ince kashi da rai. Suka koma babu kuzari da koshin lafiya a tare dasu, daga bisani aka wayi gari Rakumanmu suna kasa tafiya saboda yunwa da taci karfinsu, duk da juriyar halitta irin wanda aka san Rakumi dashi a wannan lokacin suma annobar yunwar ta shafesu.

Monsour Salihou, na daya daga cikin matasan dake tashen kuruciya da samartaka a lokacin cikin kabilar ‘Tuareg’. 
Monsour saurayi ne mai zuciyar nema da kula da iyayensa, yana cikin matasan da ake ji dasu a kabilarmu ta ‘Tuareg’.
Monsour yana daga cikin mutanen da suka zabi yin hijira daga Arlit don neman abinci. 
A wani yammaci yazo ya samu mahaifinsa wanda dattijo ne sosai mai kusan shekaru tamanin, ana kiransa Modibbo Salihou, ya gaya masa shawarar da ya yanke ya kuma nemi yardarsa, albarkarsa da addu’arsa kan yana son tafiya ci-rani.
 Modibbo Salihou yace da dansa Monsour “kaima ka san bazan hanaka ba, amma bisa sharadin na yi maka aure, in yaso sai ka tafi tare da matarka ko’ina zaka je, har zuwa sanda zaka juyo gida”. 
Monsour bai shirya aure  a lokacin ba amma baida zabi banda amincewa  da sharadin mahaifinsa don ya barshi ya shiga duniya ci-rani.
Ba’a kwana ba, a ranar saida Modibbo Salihou ya dangana da gidan mahaifina Malam Tajo, ya nema ma dansa Monsourou aurena a hannunsa. 
Nida Monsour makwabta ne, gida uku ne tsakanin gidan iyayena da nasa, a lokacin ina hannun kishiyar mahaifiyata Iya Tinau, mahaifiyata tun ina karama ta rasu ta barni a hannun Tinau har girmana. 
Mahaifina yanada ‘ya’ya da yawa da Tinau, amma nikadai ya haifa tareda marigayiya uwargidansa wato mahaifiyata.
Idan maganar kyau ake, ni Nana Aicha daban nake a ‘yammatan kabilar Tuareg gabadaya na dararma sauran tsararrakina, kyawuna har buga misali dashi ake a garinmu; sai kaji ana cewa (gata da kyawo kamar Aichata) haka  nake tun ina karama da wani irin kyawun surah na halitta dana fuska da kowa ya ganni sai ya tanka. 
Sati bai kare ba saida aka daura aurena da Monsour akan sadakin Rakuma biyar, inda Monsour ya kasa samari bila adadin alfarmar ana girmama Modibbo Salihou a kabilar Tuareg gabadaya ba wanda yayi jayayya da dansa da yazo daga baya.
Bayan aurenmu da sati biyu yace da mahaifinsa yana so zai tafi kamar yadda sukayi alkawari, Modibbo yace bai yarda ya barni a gida ba sai dai ya saka ni a gaba mu tafi zuwa duk inda zashi, saboda yasan baida ranar dawowa sai ranar da Allah ya nufa. Monsour ya amince. Modibbo yayi mana addu’a muka bi ayari.
****               ****             ****

Ayarin matafiyan nan sun fito ci rani daga saharar Arlit, ba tareda sanin inda suka nufa ba, kai ko inda zasu je basu sani ba, sun dai fito ne da niyyar sai inda mai ya kare musu, zaka yi mamaki in kaji cewa  matafiyan dake cikin ayarin gabadaya basu mallaki komai a tare dasu da sunan guzuri ba, sai arzikin dogayen ramammun Rakumansu, wadanda sune kadai kadararsu sai dan ruwan shansu a battocinsu rataye a wuyansu.
A haka suke tafe bisa Rakuman, idan sun gaji sai su sauka su cigaba da tafiya da kafa, suna jan ragamar Rakuman, har zuwa sanda suka fita daga saharar Arlit gabadaya. 
Nonon Rakuman da cukwi da ruwa shine kadai abincinmu, har muka yi nisa da Arlit muka cigaba da nausawa cikin Sahara.
Koda aka zo boarder sai wasu daga cikin mutanen ayarin suka zabi rarrabuwa, suka watsu cikin kasashen Africa daban-daban, inda mafi yawa suka nufi kasar Cameroon, wasu sukayi Ghana, wasu Benin Republic da Guinea Bissau, kalilan ne suka nufo kasar ‘Najeriya’ ciki harda Monsour dani iyalinsa.
****                  *****              ****

Zan iya cewa bayan neman na kai harda rabon binne cibiyar Keltouma a kasar Najeriya ya fiddomu daga gida (Arlit). 
Koda muka shigo kasar hausa mun fara tsintar kanmu a wani gari wai shi (Shinkafi) wanda ke karkashin jihar Zamfara.
Yawanci mutanenmu na daji idan suka samu kansu a birni sun fi ganewa aikin gadi, amma Monsour zaciyarsa tafi gaban nan neman arziki ya fito na sosai, da niyyar duk ranar da Allah ya bashi dama zai ya je ya zo da Modibbo kasar Najeriya don mahaifiyarsa ta jima da rasuwa. Modibbo Salihou shikadai yake zaune a gidansa bayan tahowar Monsour, ya haifi wasu ‘ya’yan bayan Monsour amma basuyi tsahon rai ba bakidaya.
Monsourou ya hadu da wani ubangida a garin Shinkafi wanda shi ya saka shi a harkar sana’ar hako albarkatun kasa da akeyi a wasu sassa na dazuzzukan Zamfara.
A lokacin da aka aurawa Monsour ni, ban fi shekaru goma sha biyar ba, Monsour ya sayar da rakuminsa yakama mana hayar karamin gida ya kuma shiga sana’ar kodagon hako gwal a yankin Bukkuyum, ya kanyi kwanaki uku zuwa hudu bai zo gida ba suna can wajen sana’arsu.

A haka Allah ya albarkacemu da samun haihuwarta, a shekararmu ta kusan biyar da aure. Ta ko’ina jaririya bata baro gida ba, tazo da kyawun ta na kabilar ‘Tuareg’ din asali wanda yafi gaban kwatance. Kai kace ‘yar tsanar robace irin mai motsinan don kyawun sura. 
Jaririya bata yi kama dani ba ko mahaifinta, saita tsallakemu ta dauko Kakarta ta wajen uba a komai, mai suna Iya Aaminata, zubin halittarta duk na kakarta ne bata baro komai nata ba. Tayi mana fintinkau a kyau, daga ni har mahaifinta.

Ranar kwana bakwai da haihuwar muka zaba mata suna KELTOUMAH.
 Keltoumah suna ne na Kabilar Tuareg mai nufin ‘lumana’ ko ‘zaman lafiya’ (peace /tranquility).
Tun daga sanda aka haifeta mahaifinta ke nuna mata madaukakin gata na duniya iri-iri, kullum cikin dinka mata sabbin suttura yake, baya fita ya dawo hannu rabbana sai ya riko mata duk abinda take so na ci kona wasa, tanada shekaru biyar ya saka ta a makarantar allo a garin Shinkafi.
A haka Keltouma take girma, cikin gatan uba, kauna mai tsanani, soyayya da kulawar mahaifinta.
Tanada shekaru goma mahaifinta yayi sabon gida nasa na kansa a garin Zurmi, muka tattara muka koma karamar hukumar Zurmi daga garin Shinkafi, kasancewar Zurmi tafi masa kusa da wajen sana’arsa a Bukkuyum.
Keltouma tunda ta tasa tayi hankali saita amshe hidimar mahaifinta daga hannuna, ita ke kula da dawainiyar abincinsa idan yazo gari, bata wasa da cikinsa da kiyaye cimarsa ta masu lalurar ciwon suga. 
Dole na sakar mata girkin Babanta, haka sauran aikace-aikacen gida saboda in ni nayi ma cewa zai yi bai fita tas kamar na Keltouma ba, duk da bata da zafin nama amma in ka barta a hankali zata yi girkinta cikin nutsuwa mai matukar gamsarwa.
Keltouma tun tasowarta yarinya ce mai tsafta, tana kuma da yawan kyankyami a halittarta. Komai mahaifinta ya samo akanta yake karewa. Sannan in bata yarda da tsaftar abu ba bata ci sam. Ko taci zata amayo shi.
Bazan iya kwatanta maka irin shakuwa da soyayyar dake tsakanin Keltouma da mahaifinta Monsour ba, yawun bakina ko tawadar alkalami yayi kadan ya bayyana ta, amma a takaice tafi shakuwa dashi fiyeda ni. Tun tana karama muka rasa Modibbo Salihou Allah bai cika burin Monsour na kawo shi Najeriya ya zauna kusa damu ba.
Kuma daga kanta ko batan wata ban sake samu ba ma’ana bamu sake samun haihuwa ba.
A lokacin bazarar bara Keltouma nada shekaru goma sha biyar a duniya aka wayi gari da labarin barkewar rikicin ta’addanci da bullowar ‘yan ta’addar bindiga (bandits) a wasu sassa na garuruwa da kauyuka dake yankin jihar Zamfara.
Ana kiransu ‘yan bindiga, wasu marassa imanin fulanin daji masu shiga kauyuka da muggan makamai su tsare hanyoyi suna yin ta’addanci ga al’ummar da basu ji ba  basu gani ba. 
Gabadaya jihar Zamfara ta zama babu tsaro, kwanciyar hankali yayi karanci, ta’addanci ya fara yawaita. Ya zama hanyoyin Zamfara basa biyuwa ta dadin rai, kananun hukumomi irinsu Shinkafi, Tsafe, Maru, Bakura da Maradun abun yafi shafarsu musamman kauyenmu na Zurmi.
      ****            ****                 ****

Daga wannan bazan iya tuna komai na abubuwan da suka faru a lokacin ba, sakamakon halin tashin hankalin da muka samu kanmu rana daya, ko ince juyin rayuwa na farat daya.
Munata jin wai-wai akan abubuwan dake faruwa a jihar, ashe al’amarin na tafe kanmu bada bata lokaci ba.
 Watarana Monsour ya kamo hanya zuwa Zurmi daga Bukkuyum. Ina madafi ina girki Keltouma na  tsakar gida tana min tsintar shinkafa sai gawarsa da aka tsinta akan titi aka shigo mana da ita, wai ‘yan ta’adda sun taresu a hanya sun kashe mutanen motar, sun yi garkuwa da wasu, gabadaya dai labari yazo mana cewa babu wanda ya tsira a cikin motar hayar.
Akan idonta aka shigo da gawar mahaifinta jina-jina, bayan sun sassareshi a koina a jikinsa.
Keltouma ta kasa manta wannan majigin da wannan ranar, har a cikin barcinta ganin wannan al’amarin take yi yana gilma mata.
Bamu farfado daga wannan yanayin ba ba abu na biyu ya sake faruwa. 

Al’amarin da tashin bomb ya fara, ya ritsa da kaso 80% na mutanen kauyen bayan kashe mahaifinta da akayi da kwanaki kalilan.
Bazan iya tantance ko firgici da dimuwa ne suka shafe min tunanina daga wancan lokacin ba. 
Don bazan iya kara adar da me ya faru damu ba kuma. 
Ni dai na wayi gari na ganmu muna tafiya dauke da gammon kayanmu nida Keltouma don barin kauyenmu, cikin ‘yan gudun hijirar dake barin Zurmi zuwa IDP Camp, sanadin barkewar rikicin ta’addanci da tawayen ‘yan ta’adda ta ko’ina a kauyen, masifu suka barke ba ji ba gani a garin Zurmi.
Sakamakon bamu da muhallin zama kuma, bayan ‘yan ta’adda sun mamaye kauyenmu wato sun ci shi da yaki, sun kwace ragamar kauyen da mulkin gidajenmu gabadaya. 

Tun washegarin ranar da aka kwace garin Zurmi muke tafiya a kafa, tafiyar kwana daya da rabi cikin rana da yunwa da kishirwa mai tsanani, masu kuka nayi masu salati na yi yara da manya da dattijai, kafin muka wayi gari a inda gwamnati ta bamu mafaka (IDP Camp), cikin tagayyara da koke-koken kananan yara, muka shiga sansanin da akafi sani da “sansanin ‘yan gudun hijira”.
Rahoton da kafafen yada labarai suka fitar a safiyar shine; A ranar 9/9 na shekarar da ake ciki, sunyi nasarar kwace kauyen karamar hukumar Zurmi, da sauran kauyuka dake makwabtaka dashi.
‘Yan ta’addan sun kashe na kashewa, sun nakasta mutane masu dimbin yawa, sannan suka kwashi ganimar dukiyar bayin Allah da basu ji ba basu gani ba. 
Don haka zan iya cewa Keltouma tayi doguwar rayuwa da mahaifinta tun daga haihuwarta har girmanta,  sabo da soyayya irinna tsakanin Da da mahaifi mai girma ne a tsakaninsu. Duk wata kulawa da abokantaka ta kawaye da dangi ita ta samesu ne daga mahaifinta.
Zan iya cewa mahaifinta shi ya raineta ba ni ba, ba don kuma bana taredasu ba a’ah, Monsour shi ya zauna tare da ita ya saurari dukkan kalaman shirmen kuruciyarta da matsalolin yarintar yaro a lokacin da yafi so a saurareshi,  har fiyeda ni uwar dana tsugunna na haifeta, wato ya kasance uban kwarai a gareta yana bata lokacinsa da kulawarsa fiyeda ni.
Barci ne kadai yake rabasu itada Mahaifinta, in dai yana gari, shima din sai bayan fara balagarta. Don haka kallon (uwa, uba da dangi da aboki duka) Keltouma take yiwa mahaifinta ba kallon Uba kadai ba. 
Na dade ban yarda da wannan al’amarin ba cewa yanzu babu  Monsour a tare damu! Monsour shine makwafin dangi da iyaye a gareni, ya rike amanata a bayan ran iyayenmu, shikadai nake dashi a duniya da zan kalla in tuna gida Arlit. 
Don nima nawa mahaifin ya jima da kwantawa dama shiyasa daga ni har Keltouma mun kasance kullum a cikin dimuwa da firgicin rashin Monsour daga lokacin da abun ya faru har zuwa yau. 
 Kalilan cikin jama’ar kauyen, da muka samu tsira da rayuwarmu yawanci duk mata ne na cikin gida da kananan yara, mune muka wayi gari dauke da tsummokaranmu a kawunanmu, muka bi ‘yan gudun hijira wutsiya a zage, suttura a fatattake, kafa babu ko takalmi futu-futu muke tafe kamar an hakomu daga kabari don jar kasar data fitittike mu a kan hanyar zuwa sansanin gudun hijira. 
Zuciyar kowannenmu tayi duhu, rayuwa tayi kunci, har bansan yadda zan fassara halin da muka samu kanmu ciki nida Keltouma ba, ranar da muka wayi gari a IDP camp, gabadaya rayuwar tayi juyin waina da farin cikinmu rana daya ba tare da tsammani ba.
 Farin ciki yayi kaura daga zukatanmu, bakin ciki mara misaltuwa na kewar Monsour ya maye gurbinsa, tu daga wancan lokacin kuncin rayuwa ya kulla alaqa da zuciyar Keltouma.
 Ba Keltouma kadai ba da yawan yara an kashe iyayensu uwa da uba, wasu Kakanni, wasu ‘ya’yansu da abokansu, da ‘yan uwa na jiki makusantansu. 
Munada yawan da bazai misaltu ba a wannan sansani, inda na tsinci kaina a wulakantacciyar rayuwar da ban taba mafarki ba.
Wata irin bahaguwar rayuwa ake yi kamar ta dabbobi a sansanin nan na ‘yan gudun hijira, ma’ana babu tsari na addini ko na zamantakewa, babu bin doka ko kiyaye lokutan ibada, wato salloli biyar na farilla, mafi yawan ‘yan gudun hijira basa kula da yinsu. Ba’a maganar tsafta, irinsu wanka da wanki.
 Abinda ‘yan gudun hijira suka fi maida hankali akai shine isowar tallafi daga hannun kungiyoyin NGOs ko idan kusoshin gwamnati ko masu kudin kasar da suka dubi Allah ko don siyasarsu sun kawo ziyara da tallafin kayan abinci, magunguna, ko na amfani irinsu gidan sauro, sanitary kits da sauransu.
A duk lokacin da aka samu wannan tallafin nan zaka ga warwaso da danniya, mai karfi ko mai sa’a ko mai uwa a gindin murhu cikin ma’aikatan da hukuma ta ajiye mana ya samu, irina da diyata Keltouma kuwa da bamu da karfin komai, bamu kuma da kowa a sansanin sai Allah muna gefe hannu Rabbana a hannun Rabbi. 
Duk zafi duk sanyi a kasa muke kwana haka duk Sauron duniya a jikinmu yake hutawa da daddare.
Taimako daya Allah yayi mana shine da ya kasance lokacin bana damuna bane, da ko dukan ruwa kadai ya ishemu kamuwa da masassara. 
Shikuwa zazzabin cizon sauro ya zame mana jiki. Ya zo ya tafi, ba tareda mun ko sha masa maganin komai ba.
Abinda na kara lura dashi shine akwai azzalumai da yawa a camp wadanda suke amfani da karfi kafin su bada necessities din. Shiyasa duk bukatuwarmu da net (gidan sauro) nace mu hakura da zuwa karbowa a ofishin ma’aikatan, don na fahimci irin kazantar da akeyi a sansanin da yara ‘yammata kanana.
Su kuma mazan yawanci babu Allah a ransu abinda ake aikatawa babu dadin fada.
Sabanin ni da ko fitsari Keltouma zata je hankalina baya taba kwanciya in barta ta tafi ita kadai saina rakata, na kuma tsaya a kofar bayan gidan na jirata ta kammala, na kamo hannunta mun dawo muhallinmu tare. 
Watakila wannan kaffa-kaffan dana ke yi da rayuwar Keltouma shiyasa sauran matan sansanin da ma mazan duka suka ki jini na, suka tsangwameni.
Yau kusan watanninmu na hudu kenan a wannan sansanin. Bakin ciki da bacin rai yazo ya hadu da rashin wanka da wanki da cizon sauro. 
Na tabbata ganin kaifin idona da ake yi dake yiwa kowa kallon barazana akan diyata da kaffa-kaffan da nake yi da ita ne yasa babu wanda ya kula sha’aninta cikin lalatattun mazan da har kwartanci suke da matan mutane a wurin. 
Rayuwar zaman IDP Camp bana yima koda makiyina fatanta. Bana tausayin kaina kamar yadda nake tausayama Keltouma, musamman idan na tashi cikin dare na kalleta tana firgita a cikin barcinta.
Ni Nana Aicha kullum ina rokon Allah ya karbi shahadar Monsour, ina gayawa Allah kukana kan ya kula dani da marainiyata, a ko’ina muka tsinci kanmu a gaba Allah ya kular min da al’amarinta.
Kullum addu’ata kenan. Dare da rana yini da safiya, har Keltouma ta hardace addu’oina domin kullum a fili nake yinsu.
Na kan mance da kaina a addu’ar, kullum dai ita nake yiwa, da marigayin mahaifinta.
Kwana nake a kanta ina tofa mata addu’a cikin dare idan tana kiran sunan mahaifinta cikin firgita, sai dana dage da yi mata tofi  kullum sannan ta dan fara samun yin barci cikin nutsuwa.
Ummami tace “burina a yanzu shine kawai mu samu hanyar da zamu koma Arlit, rabona da gida tun aurena da mahaifinta, da tahowarmu ci-rani kasar Najeriya, ban sani ba ko har yanzu akwai wasu cikin dangina kona mahaifinta da suka saura a raye? Ko sun tashi daga inda na barsu? Ko za’a samu wasunsu a wurin? 
Rashin wannan tabbacin yasa na sakama sarautar Allah ido na zabi zamanmu anan sansanin, muna hannun Allah, naki yarda in biyewa rigimar Keltouma dake son mu bar zaman sansani mu shiga cikin gari muyi bara.

Ummami ta yi ajiyar zuciya kafin tace. 
“To kaji Dana Yassar, wannan shine tarihin rayuwarmu nida marainiyar diyata “Keltouma”.
****                    ****                    ****


 Mr. Yassar Jalloh, tuki yake cikin Hilux dinsu cikin wata irin nutsuwa yau, ya samu nutsuwa kwarai da yaji tarihin Ummami da asalinsu, akan hanyarsa ta komawa masaukinsa a Gusau daga Anka, duk tunaninsa ya koma na yadda zai yi ya taimaki Ummami, ya cika mata burinta na komawa kasarsu.
Sai ya tuna cewa shima ba zamansa kenan a garin Anka ba, zai koma gida ne cikin nasa ahalin shima, da zarar ya kammala project dinsa. 
 Barci ya gagari idanun Mr. Yassar a daren yau, ya kwana tunanin yadda zai samar musu mafita, da yadda zai taimaka don inganta rayuwarsu, ta yadda koda ya maida su kasarsu Arlit, to ya zama suna da abunda zasu iya rike kansu. Ko sana’a ko aiki ko aure. Sai ya tuna Keltouma din makarantar allo da firamare kawai akace tayi, wane irin aiki zai iya samo mata? 
Itama uwar wace sana’a ce ta dace da ita a halin yanzu?
Haka ya karar da daren cikin tunani akansu, da makomar rayuwarsu, amma har akayi kiran assalatu bai samo solution din da yaga zai dace ba, sai da aka kira sallar Asubahi ya tashi don yin sallah, kafatanin daren yau kona minti daya Yassar bai runtsa ba saboda Ummami da ‘yarta, ya kasa yanke shawarar abinda ya kamata yayi musu kwakkwara har lokacin guda daya.  
 
Wayewar garin ranar da safe da ya iso garin Anka, ko Camp bai fara shiga ba, kai tsaye wurinsu ya fara zartowa a asibiti, don dasu ya kwana dasu ya tashi a ransa.

Yau Dr. ya tabbatar masa ya sallamesu, bayan shimfido masa ka’idoji na yadda za’a kiyaye lafiyar Keltouma, yace lallai Keltouma ta cigaba da samun abinci akai-akai, mai lafiya da gina jiki, banda zama da yunwa, in ba haka ba ciwon na iya tashi ya murkusheta kowanne lokaci.
To bayan ya gama magana da Dr. Kazim ya karbo takardar sallama sai ya nufo dakin nasu da niyyar gayawa Ummami yau dai likita ya sallamesu, su hada dukkan kayansu zai maida su Camp.
 Cikin uzuri na sauri yake don yanaso da ya ajiyesu a camp ya dauki hanya ya wuce Sokoto, Babansa babba wato Alhaji Abdulkadir tun jiya yake kiransa kan yana son ganinsa seriously. 
Mr. Yassar ya fio daga ofishin likita a hanyarsa ta zuwa dakinsu Keltouma, tun daga nesa yake jiyo tashin sheshshekar kukan Keltouma, rabonta da kuka yana jin tun kafin ta kwanta ciwo, amma yau kuka take kamar na fitar rai, tsananin dake cikin sautin wannan kukan nata ya sha bamban dana kullum.
Zuciyarsa ta doka ta sake dokawa…. Saboda yau Keltouma ba kukan shagwaba take yi ba, kuka take kamar na neman ceto.

Wato tana yin kukanta ne bilhaqqi (daga baka har zuci), kukan fita yake tun daga kasan zuciyarta, bana sakalcin nata bane ko shagwaba na neman tsira ne……

Kuka take da sauti mai ban tausayi mai nuna hakikanin maraicinta….
Tana kukan ne don son tursasa Ummami ta bi ra’ayinta na (kada su koma IDP Camp) amma Ummami yau ta nuna itace UWA! Keltouma ‘yarta, dole tayi mata biyayya, ta tsaya kyam! Ta kafe akan ra’ayinta itama, ta daure ta shanye tausayinta na uwa taki bari kukan na Keltouma yayi tasiri a tareda ita shiyasa ko tanka mata taki yi.

 “Akoke sai fatan Allah ya shirya! Tunda mai hali baya fasa halinsa.”

 Inji zuciyar Mr. Yassar.
 Yana mai kara sauri don isa dakin Akoke. Wani irin suka zazzakar muryar kukan nata take yi a kirjinsa, daidai saitin zuciyarsa, jikinsa har ‘yar kyarma ya dauka, tsigar jikinsa na tashi. Ya rasa kowanne irin tasiri kukan yarinyar nan yake dashi a kansa.

Daidai lokacin yayi tozali da Keltouma ta hada kai da guiwa  a dandaryar kasa kusa da kafafun mahaifiyarta tana rera mata kuka mai ban tausayi. 
Wannan shi ake kira “kukan mace” a kunnen namijin da ya riga ya kamu da ciwon So…  Long time ago…, ba tareda shi kansa ya sani ba.
 Wanda da ace Keltouma wata babbar mace ce mai wayewar kai, sai ace kukan kissa takeyi da gayya da jin tahowarsa, kuka irin na motsa zuciyar namijin da aka san already yana cikin wani hali na kaka-nikayin soyayya mai girma da azabtarwa akanta…. 
Yassar ya shigo dakin da wata shaqaqqiyar sallama daga maqogwaronsa, sannan jikinsa na dan kyarma na rikicewa da daburcewa ya rufe kofar, ya juyo ya nuna ta da yatsa a matukar hassale. Amma me? Sai ga sautinsa ya makale, daga bisani ya fito a tausashe, a lokacin ya buda baki da kyar cikin karkarwar murya yace.
 “Um-ma…mi!”.

 Sai kuma muryarsa ta sarke, harshensa ya sarke, ya kasa karasawa don wani sabon nauyin Ummami daya zo farat daya yau ya saukar masa. Saboda kwayar idanunsa sun kasa boye halin da zuciyarsa ke ciki, jikinsa har bari yake cikin jin azabar soyayyah…..

Ummami ta gama gane Mr. Yassar tunda jimawa baya son jin kukan Keltouma ko kadan, amma bata kawo komai ranta akan hakan ba, da zai iya da ya gaya mata cewa kukan Keltouma rikitashi yake yi ya daburta shi, ya luguiguita zuciyarsa, ya tabo can wani sako dake kwance kasan ransa kamar fami akan na ciwo tsahon lokaci. 
Don haka duk da ya kasa furta abinda yake son furtawa a take Ummami ta gane korafi yake so zaiyi, ko nuna bacin ransa akan kukan, ganin girmanta da idanunsa keyi yasa ya kasa yin magana.
Sai tayi murmushinta na kamala, da hausarta irinta ‘yan koyo tace.
“Kayi hankuri Mallam Muhammadu Yassar! Hakurin kawai zan iya cewa kayi, kuma tunda nace kayi shi na san ba’a kyauta maka bane. Bansan yaushe Keltouma zata girma ba”.
 Yace “ina! Ai na gama hakurinnan da ita daga yau Ummami, saboda kunnena bai jure jin kukanta, zuciyata take azabtarmin…. tana yi min mummunan fami akan ciwo na…. Ai kawai Ummami ki kauda kai, ki barni na saka kafar wando daya da Akokenki saboda tana son kasheni da raina.
 Banda sakalci da shagwaba bata san komai ba, ta yaya yarinya mai shekaru irin nata da hakora 32 zata cinye rayuwarta a koke-koke, kamar wata mage ko ‘yar jinjira sabuwar haihuwa?”
Maganarsa ta karshe ta baiwa Ummami dariya, yayin da ta farkon ta jefa mata waswasi, shakku da jin nauyinsa. Yassar yace.

“Har can waje fa ana jiyo ihunta Ummami. Wallahi saura kadan na fadi dana dumfaro dakinnan na jiyo tahin sautin kukanta, saboda yadda gabana ya fadi, na dauka wani abu ne ya faru na tashin hankali. Me aka yi mata haka saboda Allah?” 

Ummami sai tayi dan murmushi ta sunkuyar da kai cikin kokarin maida nata hawayen, ta rasa amsar baima Mr. Yassar, bazai gane damuwar Keltouma ba har yanzu, tunda shi ba’a camp yake kwana ba, kuma bai rasa gatansa ta ko’ina ba.

Su yanzu yaya sunan makomar rayuwarsu? 

Ma’ana meye future dinsu idan suka cigaba da rayuwa a sansanin ‘yan gudun hijira?

Meye amfanin zamansu a kasar Najeriya ma gabadaya? 

Babu shakka a wulakance a Camp zasuyi ta zama har illah masha Allah in suka cigaba da zaman sansani, kamar Keltoumah ta fita gaskiya, tunda dai baza’a dawo musu da Monsour ba, gatansu shine komawa kasarsu kawai amma ba shiga cikin gari yin bara yadda Keltouma ke so ba, tunda babu Monsour da yayi silar zaman Najeriya, kuma babu wani mahaluki da zaiyi jihadin maidasu cikin ahalinsu. Sannan bata da ko sisi a hannunta.
 Tayi kuskuren rashin tambayar Monsour tun yana raye ina danginsu suke zaune yanzu, don bayan rasuwar Modibbo da nata mahaifin ya taba gaya mata sun sake matsawa kadan daga kudancin Arlit zuwa gabashinta.
Nan idanunta suka kawo ruwa itama, saboda bata son gaya masa dalilin kukan Keltouma na yau, da kuma abinda zuciyarta ke dada saka mata yanzu-yanzu, tana jaddada mata cewa Keltouma tafita gaskiya RAYUWARSU BATA DA SAURAN FUTURE idan suka cigaba da zama a IDP Camp.

Abinda yasa Keltouma wannan kukan shine; tun jiya da likita Kazim yace mata gobe da safe za’a sallameta hankalinta ya tashi, ta tuburewa Ummami kan ba inda zata, bazata koma sansanin ‘yan gudun hijira ba.
Yau Keltouma harda rantsuwarta ga Ummami kan cewa saidai akai gawarta, ko a binneta da ranta yafi mata zaman IDP Camp.

Ummami ta rasa yadda zatayi ta lallasheta, daga bisani ganin bazata ji lallashi ba yau Ummami tace mata sai sun koma, don basu da inda zasu je a yanzu da ya wuce musu can rufin asiri da kyakkyawar mafaka.

Amma idan ta fada masa wannan dalilin na kukan Keltouma, da yadda ta kasa shawo kanta a matsayinta na Uwa-mahaifiya  a gareta ai ai sai Mr. Yassar yaga kamar tayi saken da Keltouma tafi karfinta ne bayan kusan a zahiri kusan haka din ne.
Soyayyarta ga Keltouma tayi yawan da har take kasa tankwarata a wasu lokutan.

 Keltouma ta kafe akan bakanta itama, tana jayayya da ita yau.

Yanzu kam Ummami ta kai koluluwa a bacin rai, ganin cewa zuwan Mr. Yassar da nuna bacin ransa da yayi akan kukan duka bai sa Keltouma ta hakura tayi shiru ba, don haka yanzu cikin daga murya mai nuna fushi Ummami take mata magana cikin yarensu, don kada Yassar yaji, tana cewa a hassale,
 “ki nuna masa banda wata martaba a idanunki da har zanyi hukunci kice a’ah, ki nuna min ban isa dake ba balle shi dake tsaye bilhaqqi akan lafiyarki, ya samu arzikin girmamawa daga gareki tunda kinsan baya son kukan nan. 
Na rantse idan baki yi mana shiru haka ba, zan kai ga bugunki, nayi rantsuwa zan bugeki mummunan bugu idan kika kara cewa tak!”. 
Yassar bai ankara ba yaga Ummami ta dauki warin takalminsa dake gefe, ya dauka matsar dashi zata yi sai yaga wuf! Ta kai mata uban duka dashi a gadon bayanta. 

Keltouma aka daka amma Yassar ne yaji saukar bugunnan har cikin tsokar jikinsa. Rana ta farko kenan da Yassar yaji Ummami ta kwabi kukan Keltouma, tunda kullum uzuri takema kukan nata ta bashi kariya,  yau gashi tana tsawatar mata har da bugu, mai nuna ta kaita bango, ya kuma ga fushi na hakika a cikin kwayar idanunta akan kukan Keltouma yau. Sosai yaji Ummami ta dada burgeshi.
To ita kanta Keltouma bata zaci duka daga Ummami a daidai wannan lokacin ba, a tasowarta ma bazata iya tuna yaushe rabon da Ummami ta kai mata bugu ba sai yau. Don haka ta hadiye kukan gabadayansa ba shiri, ta soma ajiyar zuciya. 
Mr. Yassar dai yana zaune gaban gadon Keltouma, ya dauki hannayenshi bakidaya ya tallabi fuskarsa dasu yana kallonta, sai sauke ajiyar zuciya take yi mai nauyi. Jikinsa yayi sanyi kwarai da dukan da yaja mata. Yace “kiyi hakuri Ummami”. Ummami tace dashi.
“Kai za’a baima hakkuri, nasan baka son kukan, ina rokonka da ka kuma yi mata uzuri, ka kara da guda saba’in a kan na baya, kaji ko Muhammadu Yassar?!”.
Yassar yayi wani kasalallen murmushi mai bada sauti, yace “nayi mata Ummami, na kara akan na baya, ni daga yau ma zan yi kokari in daina damuwa da kukan nata, don na yarda bana kare bane, ta mayar dashi halittarta. 
Khulthoum, kullum bazan gaji da cewa dadi ne yayi mata yawa ba. In banda haka sau nawa zan gaya mata ita ‘yar gatan ‘yar gudun hijira ce?
 Sauran yaran dake sansanin marasa iyaye da mai lallashinsu, su yaya suke gudanar da tasu rayuwar?”
Sai wannan lokacin Keltouma tayi kokarin yin magana cikin sautin kukan da ya dakushe, taga in ta cigaba da yin shiru, ita za’a yi ta baiwa laifi, tana bukatar yau a fahimceta, a bata listening ears dinda ba’a bata kullum. Cikin sanyin murya tace.
 “Ni bazan koma sansani ba, bana son komawa Ummami, in kika tursasani na koma komai na iya faruwa dani.
Don Allah kace da Ummami kada mu koma, gara mu shiga cikin gari, cikin mutanen gari, ko bara ne mu dinga yi, na tabbata sai yafi zaman sansani albarka.

 Baka san yaya muke rayuwa a wurinnan bane, Ummami bata taba gaya maka ba, kullum bama iya barci, saboda fargaba da tsoron fadowar kwarto kanmu a tent dinmu da tsakar dare, da azabar cizon sauro”.

Idanun Mr. Yassar suka dan firfito waje. Yau  wace rana Keltoumah ta bude baki tana magana sosai, irin yadda shi bai san ma tana iyawa ba, bai taba ganin tayi doguwar magana ta sentence biyu ba. Ga sautin muryarta mai dadin sauraro yana fita rai-rai-rai dan siriri dashi kamar ana busa sarewa a kunnen mai sauraro.
Bai gama fita daga wannan ‘shock’ din ba, na kalmar fadowar kwarto da ta fito daga bakinta, yaji ta shiga zayyano yanayin rayuwar takura, matsi da danniya da wulakanci da suke ciki a IDP Camp dalla-dalla. Duk da cewa Yassar ya ga wasu abubuwan da idanunsa, kuma Haladu ya taba labarta masa wasu daga ciki da bai kai ga gani da idanunsa ba, bai ji mummunan labari daya daga hankalinsa irin na yau ba, data ce kullum Ummami bata barci sai gadinta, cikin fargabar fadowar kwarto kansu cikin dare suke kwana su kuma wayi gari.
Ta shiga zayyano masa irin yadda suke rayuwa a Camp cikin wahala, ukuba da kyara da tsangwamar abokan zama, kawai don su kyawawa ne, da siririyar muryarta mai ban tausayi ta cigaba da farke masa irin kaffa-kaffan da Ummami ke yi da ita, don kada a cutar da mutuncinta cikin dare, ko bayan gida zata sai Ummami ta rakata, shiyasa kowa ya tsanesu musamman mazan wajen, a karshe tace “kullum Ummami tana son yin barci amma bata yi, saidai ta dan yi a zaune da Asubahi in ta idar da sallar asubah, ba tareda tasan lokacin da ya dauketa kadan ba”.

 Jikin Mr. Yassar gabadaya sai yayi mugun la’asar. Idanunsa sun kada sun  kankance da wani sabon So da kaunar Keltouma, ga tausayin soyayya mai tsanani da yazo ya lullube shi. Heart dinsa na bugawa fat-fat cike da fargabar abinda zai iya fito daga bakinsa...
Amma a wannan lokacin komai ya kwace masa. Ma’ana bashi ke baiwa zuciyarsa umarnin d yake so ba a’ah zuciyar ce da kanta ke jan ragamar kalaman dake son fitowa daga bakinsa….
 Mr. Yassar ya dubi Ummami dake gefensu a zaune tana tahiyar idar da sallahr walha, tunda Ketouma ta soma magana ba kakkautawa ta tada sallar walha ta rabu dasu. Tana sallamewa Ketouma na gamawa. Sai kawai taga Mr. Yassar ya matso gabanta ya durkusa akan gwiwoyinsa, kamar zai shige cikinta don girmamawa, kamar ya samu kansa gaban Ammihnsa Tarha yana so zai farke mata damuwar ransa.
 Ya bude bakinsa da kyar kamar mai ciwon hakori ko wanda kuraje suka makalewa makogaro, yake ce da Ummami cikin inda-inda da rashin daidaito na fitar sauti;

 “Ummami ki aura min KHALTHOUM mana, tunda kinga bata son zaman IDP Camp, idan mutum ya furta da baki da zuciyarsa baya son abu, idan da hali ka nesantashi dashi kafin ya zame masa ciwon damuwa.
In yaso maimakon zaman Camp tana kuka kullum, sai tayi zaman aure irinna kowacce mace, na ibadar bautar Allah.
 Sannan nayi amfani da damar na sakata a makaranta, tayi karatun addini dana zamani, yadda Ni (dana ke fatan zama miji a gareta), dake mahaifiyarta, da ‘ya’yanta masu zuwa a gaba, da al’ummar duniya bakidaya watarana zamuyi alfahari da ita”.
Ya maida kallonsa ga Keltouma wadda ta gama daskarewa daga zaune, ko numfashi ta kasa ja cikin huhunta saboda kidima. Yace.

Khulthoum ki amince ki aureni, nikuma na rabaki da zaman IDP Camp har abada!!!

Nayi alkawarin killace ki a dakin aurena, muyi zama na soyayyah da amana, mu yi ibadahr aure na har abada tare, kiyi ta haifa min ‘ya’ya Khulthoum, ina tayaki raino da tarbiyyarsu, masu irin halin Ummami, kuma masu kama dake, amma ba masu irin halin  KUKANKI ba”.
Ba Ummami kadai ce ta kusan sakin fitsari daga inda take zaune ba, hatta Keltouma din zumbur! Tayi ta mike tsaye, tana zazzare ido kamar marar gaskiya. Kasancewar ba amsarsu yake son ji a take a lokacin ba, yana kawowa nan da maganarsa sai ya mike tsaye, bai ko kalli idanun Keltoumah dake jujjjuyawa ba cikin kaduwa ya juya ya fice daga dakin.
  Saida ya kai bakin kofa sannan ya  dan dakata yana ce dasu, su tashi su dauki abinda zasu dauka zai mayar dasu Camp yadda ya dauko su don zuwa asibiti, don a lokacin yana sauri ne zai karasa Sokoto amsa kiran Babansa babba, Alhaji Abdulkadir Jalloh Ahmad.

****                 ****                 ****


-TAKORINKU 
   		    23/3/2026
Karshen littafi na daya kenan, wanda shine shimfidar LABARIN KELTOUMAH.

Mu biyo Keltoumah da Mr. Yassar M. Jalloh, don jin amsar da zai samu daga bakin KELTOUMAH, da mahaifiyarta UMMAMI.

 Shin ko Mr. Yassar Jalloh zai cikawa Ummami burinta, na komar da ita cikin ahalinta dake yawo a Sahara daban-daban???

 Shin ko Mr. Yassar zai samu cikar burinsa, na hada rayuwa ta har abada da AKOKE???
 Yanzu ne zamu fara shiga ainahin gundarin gwagwarmayar rayuwar KELTOUMAH (Khulthoum Mansour). Zamu cigaba da karanta labarin marainiya Keltoumah nida ku, muji wata irin SADAUKARWA dake cikin SO na hakikah.

 Littafi na biyu, na uku dana hudu na sayarwa ne. Zasu zo muku a manhajojin TELEGRAM da AREWAPEN. Ku tuntubeni a 07030137870 don a yi tafiyar rayuwar KELTOUMAH ‘yar UMMAMI tare daku.

Taku a kullum;
Sumayyah Abdulkadir (Takori)




TAKORITES 
 A karshen littafi na Daya ina mai farin cikin Kara tallata muku kayan abincin LAZEEZUN na Haj. Aishat Aliyu Sabuwa, Kaduna.  Mai kamfanin Lazeezun Venture and Global Services. Khairan Lazeezun mai garin Danwaken Lazeezun mai dadi da gamsarwa, garin kunun Lazeezun mai gardi da dakakken Yajin Lazeezun mai dadin dandano.
 Kayan nan na LAZEEZUN ina baku tabbacin daban suke da duk wani kalar garin danwake ko garin kunu ko dakakken yajin da kika sani, ni din dai tested ce, kuma trusted ce akan kayan LAZEEZUN. Na ci na yaba nida iyalina shine nace bazan ci dadin nan nikadai ba tare da na tallata muku Khairun Lazeezun ba.
Kayan danwaken Lazeezun da garin kunun Lazeezun da yajin Lazeezun suna nan suna ratsawa a wasu daga supermarkets din garuruwan Abuja, Kano, Maiduguri, Kaduna kai har Janhuriyyar Nijar,  a yanzu haka garin danwaken Lazeezun da garin kunun lazeezun da yajin lazeezun sun fara tsallakawa har ketare, sun isa UK, Dubai, Egypt, da Saudiyyah, kawai ki tuntubi Haj Aishat Aliyu a wannan lambar waya (08030802900) daga duk gari ko kasar da kike don dandana Lazeezun dinmu mai dadi.
Ban fada muku abinda ban ci naji ba!!!
Madallah daku.
   Takorinku.

